
	УДИРТГАЛ

	Ардын хувьсгалын ялалтын дараагаар монгол түмний оюуны соёлд гүн өөрчлөлт гарч үндэсний урлагийн уламжлалт хэлбэрүүдийн зэрэгцээгээр социалист урлаг утга зохиолын шинэ шинэ төрөл үүсэн хөгжлөө. Ялангуяа нам засгаас марксист-ленинист бодлогыг баримтлан явуулсан соёлын хувьсгалын үр дүнд бичиг үсэг үл мэдэх явдал арилж бичгийн уран зохиол улам бүр дэлгэрэн хөгжсөн төдийгүй театр, кино, телевизийн урлагийн шинэ шинэ салбар үүсэн бий болсон байна. Энэ бүхэн нь ардын уран бүтээл бараг дангаар ард түмний оюуны хэрэгцээг хангаж байсан хуучин байдлыг өөрчилсөн юм. Гэвч ардын уран бүтээл бусад зүйлд байраа тавьж өгсөн бус шинэ агуулга хэлбэрээр баяжин хөгжсөөр байна.

	Аман зохиол нь түүхэн хөгжлийн бүхий л явцад нийгмийн материал баялгийг үйлдвэрлэгчдийн оюун санааны туурвил болж хөдөлмөрчин олны амьдрал, хөдөлмөр тэмцлийн бүхий л туршлагыг нэгтгэн дүгнэж улмаар тэдний ертөнцийг үзэх үзэл, ёс суртахуун яруу сайхны хүсэл сонирхлын илэрхийлэл болсоор ирсэн нэгэн нийтлэг шинжтэй боловч шинэ үеийн аман зохиол өмнөх нийгмийн үеийнхээс чанарын ялгаатай. Феодалын нийгмийн үед аман зохиолын нийгмийн үүрэг нь ард түмнийг оюуны болоод материаллаг байдлын хувьд дарангуйлан боолчилсон хаад ноёдын шударга биш байдал, дарлагч ангийн эсрэг тэмцэх үзэл суртлын зэвсэг болсоор ирсэн бол орчин үеийн аман зохиол нь шинэ нийгмийнхээ ололтыг бахархсан аз жаргалын дуун, урьдын харгис бүдүүлэг ёс хоцрогдлыг илчлэн шүүмжлэх нэгэн чухал хэрэглүүр болжээ.

	Манай социалист нийгэмд ардын уран бүтээл улам бүр боловсрон хөгжих таатай сайхан нөхцөл бололцоо бүрддэгийг дурдалтай. Феодализмын үед дарлагч ноёрхогч ангийн зүгээс ардын аман зохиолыг хялайн үзэж «оньсого яривал олийсон сохор, үлгэр яривал үлийсэн сохор» гэх мэтийн үг тараан хавчих буюу эсвэл үүнийг өөрсдийн эрх ашигт тохируулан дур зоргоороо засамжлан гутааж ард түмнийг үзэл суртлын тэмцлийн зэвсгээс нь салгахыг оролдож байсан бол ардын хувьсгалын ялалтын эхний өдрөөс эхлэн нам засгаас ардын аман зохиолыг хөгжүүлэх, түүний уран авьяастныг тодруулах талаар байнгын анхаарал халамж тавьсаар ирсэн юм. Орчин үеийн аман зохиолын эхний бүтээл болсон «Шивээ хиагт» дууг анх 1921 оны хувьсгалын анхны түүхт ялалтын дараа журамт цэргийн Дамдинсүрэн даргатай пулемётын сумангийнхан зохиосныг манай нам төрийн их удирдагч Д. Сүхбаатар хөхиүлэн сайшааж утга агуулгыг улам сайжруулах талаар зөвлөгөө өгч байсан баримт бий. Түүнчлэн 1934 онд хуралдсан МАХН-ын 9-р их хурлаас ардын аман зохиол цуглуулах, хэвлэх сурталчлах талаар «баатрын үлгэрүүд, үлгэр, оньсого, дуу хууч зэргийг цуглуулан бичих ба судлах, мөн хэвлэх, бас ардын найр хурим, наадмын ёслолын үг, ёс журам заншил байдлыг бичиж хоцрох ёстой байна» (4, х 58— 59) гэж онцлон тэмдэглэжээ. Ийнхүү ардын хувьсгалын жилүүдэд ардын аман зохиолыг цуглуулах, нийтлэх, судлах сурталчлах ажлыг эхэлж, эдгээрийг эрхэлдэг тусгай байгууллага, мэргэжлийн хүмүүс бий болгосон юм. Тухайлбал ерөөлч магтаалч, үлгэрч хуурчдыг шалгаруулах улсын хэмжээний уралдаан, чуулга уулзалтыг удаа дараа зохиож аман зохиолыг түгээн сурталчилдаг тусгай байгууллага (үлгэрийн танхим) бий болгосон зэрэг нь ардын аман зохиолыг хөгжүүлэх, түүний уран авьяастныг тодруулах талаар хийсэн чухал ажил юм. Мөн манай улсын шинжлэх ухааны байгууллагаас жил тутам аман зохиол сурвалжлан цуглуулах шинжилгээний анги ажиллаж үлэмжхэн хэрэглэгдэхүүн цуглуулсан төдийгүй ардын аман яруу найргийг судлан шинжилсэн олон ном хэвлүүлжээ. Нам засгаас ардын уран бүтээлийг хөгжүүлэх талаар тавьсан анхаарал халамж нь түүний хөгжилд нөлөөлж сэдэв агуулгыг өргөсгөн утгыг гүнзгийрүүлэн уран авьяастнуудыг тодруулан гаргасан билээ. Ардын хувьсгалын жилүүдэд Лувсан хуурч, ерөөлч Ч. Жигмэд, Н. Тэрбиш, туульч Чойсүрэн нарын зэрэг аман зохиолын авьяастан тодрон гарч бүтээл нь ард нийтийн хүртээл болсныг үүнтэй холбогдуулан үзвэл зохино. Хувьсгалын өмнөх үед аман зохиолын аливаа уран авьяастны бүтээл зөвхөн тухайн орон нутгийг хамарч байсан бол орчин үед ард нийтийн хүртээл болж буй нь нам засгаас ардын уран бүтээлийг хөгжүүлж түгээн сурталчлах талаар авч явуулж буй анхаарал халамжийн ач юм.

	Түүхэн цаг үе бүрд аман зохиол нь төрөл зүйлийн тодорхой системтэйгээр хөгждөг билээ. Өөрөөр хэлбэл аман зохиол нь үлгэр, тууль, ерөөл, магтаал, дуу, оньсого, зүйр цэцэн үгсийн жирийн нэг нийлбэр цуглуулга байдаг бус түүхэн цаг үе бүрд төрөл зүйлсийнх нь харьцаа, бүтэц өөрчлөгдсөөр байдаг. Энэ нь аман зохиолын нийгмийн үүргийн байдал, ард түмний ухамсар, танин мэдэхүй, гоо сайхны таашаалын өөрчлөлт хувьсалтаас шалтгаалдаг. Ийм учраас орчин үеийн аман зохиолд дом шившлэг, хараал зүхэл, бөө мөргөлийн яруу найраг зэрэг төрөл зүйл зөвхөн түүх болон үлдсэн нь шинжлэх ухааны мэдлэг дэлгэрсний ачаар ард түмэн үгийн ид шидэд итгэх гэнэн хандлага, шүтлэг бишрэлийн нөлөөнөөс ангижирсантай холбоотой. Ийнхүү ард түмний ухамсар, аж байдлын дээшлэлттэй уялдан үлгэр, тууль, дуу, оньсого, зүйр цэцэн үгэнд буй шашин шүтлэгийн холбогдолтой буюу хоцрогдсон ахуйг тусгасан зүйлс гээгдсэн төдийгүй зарим төрөл зүйлийн шинж чанар зориулалт нь өөрчлөгджээ. Тухайлбал: 1906 онд хошуу нутагт нь ган гачиг тохиолдсон үед ерөөлч Гэлэгбалсан тэнгэрээс хур бороо гуйсан ерөөл хэлж байсан бол орчин цагийн ерөөл нь зөвхөн ард түмний сайн сайхныг хүссэн эрхэм дээд эрмэлзлийн илэрхийлэл болжээ. Мөн уул усны уламжлалт магтаалууд нь зарим талаар газар усны эзэд-лус савдгийг баясган үүгээрээ хайр хишгийг нь гуйсан зориулалттай байсан бол шинэ цагийн магтаалууд нь эх нутаг, чөлөөт амьдрал, бүтээлч хөдөлмөрөө бахархсан сэтгэлийн илэрхийлэл болж уран сайхны зориулалт нь ихэссэн байна. Орчин үед үлгэр, тууль, домог, хууч, дуу, ерөөл магтаал, оньсого, зүйр цэцэн үгс, ардын жүжиг наадам, зан үйлийн яруу найраг зэрэг ардын аман зохиолын гол цөм болсон төрөл зүйлс уламжлагдан хөгжсөөр байна. Гэхдээ эдгээр төрөл зүйл ард түмний дунд хуучны үлдэц, дурсгалын маягтай бус харин социализмын үеийн хүний оюун сэтгэлгээний эрэлт шаардлагад бүрэн нийцэж уран сайхны зориулалт, хүмүүжлийн нөлөө, танин мэдүүлэх ач холбогдол нь улам бүр өргөссөн билээ. Тэгэхдээ эдгээр төрөл зүйлсийн орчин үед оршиж буй байдалд гурван үндсэн онцлог бий.

	 

	1. Ардын уртын дуу, үлгэр тууль, жүжиг наадам, зан үйлийн яруу найраг зэрэг сонгодог хэлбэрүүд ард түмний оюуны соёлын өв уламжлал хэвээр хадгалагдаж байдаг. 

	 

	2. Ерөөл магтаал зэрэг зарим төрөл зүйл түүхэн нөхцөл байдалд зохицон шинэ агуулгаар баяжиж хэрэглэгддэг ажээ. 

	 

	3. Оньсого, зүйр цэцэн үг, богино дуу зэрэг төрөл хуучин уламжлалт хэлбэр, загварыг ашиглан орчин үеийн амьдралыг тусган зохиогдсон шинэ зүйлсээр баяждаг. Үлгэр тууль зэрэг төрөл зүйлс өнөөгийн хүмүүсийн дунд идэвхтэй яригдсаар буй боловч шинээр зохиогдох нь ховордсон явдал бол шинжлэх ухаан техникийн дэвшлийн нөлөөгөөр хүмүүсийн уран сайхны сэтгэлгээнд гарсан өөрчлөлттэй холбоотой. Өөрөөр хэлбэл хүмүүс байгаль орчинд домог үлгэр (миф)-ийн сэтгэлгээний маягаар бус үнэн бодитой байдлаар хандах болж энэ нь ч ардын уран бүтээлийн уран сайхны сэтгэлгээнд нөлөөлсөн гэж болно. К. Маркс хүмүүсийн сэтгэлгээнд гарсан ийм өөрчлөлтийн талаар хэлэхдээ «Грекийн уран сэтгэмжийн үндэс нь тэр үеийн байгаль нийгмийн үзэл бодол байсан юм. Төмөр зам, цахилгаан шугам, уурын тэрэгний үед тийм домог зохиогдохгүй байсан нь мэдээж хэрэг. Ахиллесийн домог, дарь тугалганы үед зохиогдох уу? Бас хэвлэлийн суурь машины үед «Илиада» тууль гарах сан болов уу? Чухамхүү ном хэвлэл бий болох цагт хууч үлгэр, домогт дуу, эгшигт тэнгэр улмаар туульсын яруу найраг буй болох нөхцөл шалтгаан устсан биш үү» (1, х 48) гэжээ. Гэхдээ энэ нь шинжлэх ухаан техникийн хөгжил уран сайхны сэтгэлгээнд урвуу байдлаар нөлөөлдөг гэсэн үг биш харин хүмүүсийн уран сэтгэмжийн аргыг өөрчилдөг гэдгийг тэмдэглэх нь зүйтэй. Нөгөө талаар үлгэр, тууль зэрэг аман зохиолын зарим төрөл зохиогдохоо больсон явдал бол бичгийн уран зохиол илүүтэй хөгжиж тэдгээрийн үүргийг гүйцэтгэх болсонтой холбоотой. Ийнхүү үлгэр тууль, домог зэрэг аман зохиолын зарим төрөл орчин үед шинээр зохиогдох нь ховордсон боловч өмнөх үед гарсан уламжлалт зүйлс нь ардын уран бүтээл, оюуны соёлын чухал дурсгал болон нийтийн дунд үлдэн яригдсаар байна. 

	Өнгөрсөн үед зохиогдсон боловч ард түмний дунд идэвхтэй тархсан хэвээр байж хөдөлчөрчин олны үзэл санаа гоо сайхны эрэлт шаардлагад бүрэн нийцэж буй уламжлалт хэлбэрүүдийг орчин үеийн аман зохиолд оруулж болно. Гэвч орчин үеийн аман зохиол нь өмнөх үеэс уламжлагдан ирж шинэ нөхцөлд зохицон хувьссан зүйлсээр хязгаарлагдах бус харьцангуй түүхэн богино хугацаанд гарсан шинэ бүтээлээр гол цөмөө болгодог ажээ. 

	Эдгээр нь хуучин уламжлалд тулгаварлан зохиогдсон байдаг ч үзэл санаа агуулгаараа ялгаатай. Орчин үеийн бодит байдал, түүхэн үйл явц нь аман зохиолын зүйлс шинээр зохиогдох үндсэн нөхцөл болж өгдөг буюу ард түмний шинэ амьдрал, хувьсгалт ололтыг шинэ үеийн аман яруу найраг идэвхтэй тусгадаг. 

	Манай шинэ нийгмийн түүхэн их өөрчлөлтүүдээс ардын аман зохиолд эн түрүүн 1921 оны ардын хувьсгалын ялалт туссан бөгөөд энэ нь ард түмэн зэвсэгт тэмцлийн хүчээр эрх чөлөөтэй золгосон явдал шинэ нийгмийн түүхэн их гол өөрчлөлтүүдийн нэг байснаар тайлбарлагдана. Мөн орчин үеийн аман зохиолын эхний бүтээл дуу байсан нь дуу бол хүмүүсийн амьдрал тэмцлийн байнгын дагуул, аман зохиолын хамгийн түгээмэл хэлбэрийн нэг байдгаар тайлбарлагдана. Тухайлбал 1921 оны ардын хувьсгалын эхний ялалтыг хийсэн журамт цэргийн хороонд орчин үеийн аман зохиолын төдийгүй, шинэ үеийн урлаг утга зохиолын анхны бүтээл болсон «Шивээ хиагт» дуу зохиогдож улмаар эрх чөлөөний төлөө зэвсэгт тэмцлийн ялалтын цуурай болж «Магнаг үсэгтэй туг», «Улаан туг» зэрэг хувьсгалын бусад дуу дараалан зохиогдсон юм. Эдгээр дууг зарим судлагсад бичгийн уран зохиолд хамааруулсан байдаг боловч гарал үүсэл, дүрслэлийн арга, уран сайхны онцлог зэргийг нь харгалзах юм бол аман зохиол гэж үзэх нь илүү зохистой мэт. Аман зохиолын гол нэг онцлог бол хамт олны бүтээлийн маягтай амаар зохиогдон нийтэд тархдагт оршино. Тэгвэл «Шивээ хиагт» дууг ардын журамт цэрэг Шивээ хиагт хотыг харийн түрэмгийлэгчдээс чөлөөлсөн хувьсгалын анхны түүхт ялалтын орой Дамдинсүрэнгийн даргалсан пулемёт сумангийнхан хуучин дуугаа орхиж хувьсгалын дууг, хамтран зохиохоор санал нэгдэн эхний бадгуудыг Гавар хуурч, Гомбожав нар, бусад нь дараагийн хэсгийг зохиосон байна. Эл дууг зохиоход хуурч Гавар, дууч Гомбожав нар голлох үүрэг гүйцэтгэсэн боловч бүхэлдээ энэ дуу хамтын бүтээл болжээ» (9. х 22). Аман зохиол хамт олны бүтээл байдаг гэсэн нь түүний аль нэг зүйлийг тодорхой хүн зохиосон байдгийг үгүйсгэсэн хэрэг биш. Аман зохиолын аль нэг бүтээл бичгийн уран зохиолын нэг адил тодорхой зохиогчтой холбоотой байж болох боловч тэрээр ардын уран сэтгэмж урнаар өгүүлэхийн уламжлалт арга хэрэглүүрийг ашиглан бэлэн тогтсон хэлбэр загварыг дуурайлгаж хөдөлмөрчин олны хүсэл эрмэлзлийг илэрхийлэн зохиодог байна. 

	Өөрөөр хэлбэл аман зохиолд бичгийн уран зохиолыг бодвол уламжлалын нөлөө илүү хүчтэй байдаг. Шивээ хиагт дууг анх «Хүрэл сүмийн үүдэнд хүж бариад мөргөнө» гэсэн хуучин дууны аяар зохиосон төдийгүй анхны хувилбаруудад эдгээр мөр хэвээр ордог байжээ. Түүнчлэн Улаан туг, Магнаг үсэгтэй туг дууг зохиоход тухайн үед түгээмэл дэлгэрч байсан Шар туг зэрэг тугийн тухай дуунууд уламжлал болсон байна. Ер нь уламжлалт утга санаа бүхий... хэд хэдэн бадаг хувьсгалын эхний гурван дуунд бий билээ» (10. х 29). 

	Аман зохиол олны дунд амаар тарахдаа ямар ч өөрчлөлт хувьсалтгүй анхны хэвээр байдаг бус түүхэн цаг үеийн онцлогт зохицон хувьсах буюу эсвэл ардын хурц ухаантан, цэцэн үгтний хийсэн засвараар улам баяжин сайжирдаг байна. 

	«Шивээ хиагт», «Магнаг үсэгтэй туг», «Улаан туг» дуунуудад ч энэ онцлог тодорхой харагддаг бөгөөд ялангуяа империализм ба хамжлагат бурангуй нийгмийн ёс журмыг эсэргүүцсэн ардын хувьсгал улам гүнзгийрэхэд (эдгээр), дууны шашны холбогдол бүхий мөр бадаг нийгмийн шаардлагаар гээгдэж... түүх болж үлдсэн юм» (10, х 31). Хувьсгалын сэдэвт дуунуудын эхний хувилбарт шашин шүтлэгийн утга санаа бүхий мөр бадаг байсан нь МАХН эхний шатанд харийн түрэмгийлэгчдийн эсрэг тэмцэлд улс орны дэвшилт эх оронч бүх хүчийг нэгтгэх зорилгын үүднээс нийгмийн бүх анги хүлээн авч болохуйц шашин суртал нутаг үндсээ хамгаалан тусгаар нэгэн улс болон тогтнох уриаг дэвшүүлсэнтэй холбоотой бол хожим шашны утга бүхий зүйлс хувьсгалын дуунаас гээгдсэн нь манай ард түмэн хувьсгалт их өөрчлөлтийн дүнд шүтлэг бишрэлийн хүлээснээс ангижран оюун санааны хувьд өссөн түүхэн онцлогоор тайлбарлагдана. Түүнчлэн «Магнаг үсэгтэй туг» дуу анх үүсэхдээ:

	 

	Магнаг үсэгтэй тугийг

	Мааньтын хөтөл дээр мандуулсан юм

	... Тодхон үсэгтэй тугийг

	Толгойтын хөтөл дээр мандуулсан юм

	 

	гэх зэргийн үгтэй байснаа:

	 

	Магнаг үсэгтэй тугийг 

	Магнай дээрээ мандуулсан юм...

	... Тодхон үсэгтэй тугийг 

	Толгой дээрээ мандуулсан юм. 

	 

	гэж утга агуулгын хувьд гүнзгийрсэн байна. Эхний хувилбарт түүхэн үйл хэргийн газар орны холбогдлыг тусгасан бол дараагийнх нь хувьсгалын үйл хэргийг өндөрт эрхэмлэн явахын утгыг илэрхийлж агуулгыг гүнзгийрүүлсэн ажээ. 

	Энэ бүхнээс үзвэл эдгээр дуу ардын уран бүтээл болох нь тодорхой байна. Гэхдээ энэ нь Шивээ хиагт дууг манай орчин үеийн уран зохиолын эхний бүтээл болгон тооцдогийг үгүйсгэсэн хэрэг биш юм. Мэргэжлийн ямар ч урлаг ардын уран бүтээлээс үүсэлтэй бөгөөд ялангуяа үгийн урлагийн эх нь ардын аман зохиол билээ. Түүнээс гадна бичгийн зохиол аман зохиолын холбоо маш нягт бөгөөд аман зохиолоос бичгийн зохиолд ашигласан, бичгийн зохиолоос аман зохиолд нэвтэрсэн жишээ маш олон. Гэхдээ аман зохиол бичгийн зохиолын хоорондын харьцаа холбоо түүхийн янз бүрийн үеүдэд өөр өөр байдалтай байсан билээ. Уран дүрслэлийн шинэ арга хэрэглүүрийг боловсруулах нь харьцангуй урт цаг хугацаа шаарддаг учраас нийгмийн түүхийн их эргэлтийн үеүдэд цоо шинэ үзэл санааг илэрхийлэх дүрслэлийн бэлэн загвар, арга хэрэглүүрүүдийг бичгийн уран зохиол нь юуны өмнө аман зохиол, хуучин уламжлалаас эрэн сүвэгчилдэгтэй уялдан энэ холбоо улам ойртон нягтардаг байна. Нөгөө талаар аман зохиолоос ийнхүү ашиглан шинэ үзэл санааг сурталчлах нь түүнийг олон түмэнд түгээх нөхцөл бололцоог улам ихэсгэдэг бөгөөд бичгийн уран зохиол амжилттай хөгжихийн үндэс болдог билээ. Ийнхүү эрх чөлөө тусгаар тогтнол, тэгш эрхийн төлөө тэмцэлд уриалан дуудсан ардын хувьсгалын шинэ үзэл санааг тусгаж ардын дууны уламжлалт хэлбэрийг ашигласан «Шивээ хиагт», «Магнаг үсэгтэй туг», «Улаан туг» зэрэг хувьсгалын эхний дуунууд зохиогджээ. 

	Эдгээр дуу нь хувьсгалын түүхт ялалтын уран сайхны тусгал болсон төдийгүй хувьсгалт үзэл санааны илэрхийлэл болон түүнийг түгээн олон түмнийг хувьсгалжуулахад асар их үүрэг гүйцэтгэсэн билээ. Шивээ хиагт дуунд ард түмэн эрх чөлөөгөө гагцхүү зэвсэгт тэмцлийн замаар олно гэсэн гүн санааг:

	 

	Шивээ хиагтыг авахад 

	Шилэн дэнлүү хэрэггүй 

	Шийдээд ирсэн гаминг 

	Ширмэн бөмбөгөөр сөнөөв 

	 

	гэж урнаар илэрхийлээд улмаар

	 

	Ардын намыг байгуулж 

	Аугаа зорилгыг тунхаглаад 

	Алимад дайсныг дараад 

	Ард түмнийг амаржуулав. 

	 

	хэмээн хувьсгалын зорилго, намын удирдан чиглүүлэх роль, ялалтын сүр хүчийг дууны хэлээр тунхаглан зарласан юм. Тэгвэл «Магнаг үсэгтэй туг» дуу анх ардын журамт цэрэг 1921 оны зун нийслэл Хүрээг чөлөөлөхөөр давшин явах замд зохиогдсон бөгөөд;

	 

	Тодхон үсэгтэй тугийг

	Толгой дээрээ мандуулсан юм аа хө 

	Тоолж баршгүй гамин чандрууг 

	Тойрч бүслээд дарсан юм аа хө

	 

	хэмээн ардын хувьсгалын нэг гол дайсан болсон гадаадын түрэмгийлэгчдийн харгис цэргийг дарсан түүхэн ялалтын тухай дүрсэлдэг бол Улаан туг дуунд:

	 

	Улаан тугийг мандуулаад 

	Улсын сүрийг бадруулав 

	Урвасан хулгай Найдан ванг 

	Уухай хийгээд дарав аа хө

	 

	хэмээн гадаадын түрэмгийлэгчидтэй сүлбэлдэж улс орныг дарангуйлж байсан ноёрхогч анги, феодалын дарлалыг сөнөөн устгаж хувьсгалт засаг төрийг байгуулан ард түмэнд эрх чөлөө олгосон түүхэн ялалтыг тусган зохиогджээ. Ийнхүү эдгээр дуунд «улс орноо гадаадын түрэмгийлэгчид, дотоодын дарлагч мөлжигчдөөс чөлөөлөх гэж хувьсгалд боссон ард түмний хувьсгалч дайчин сэтгэл санаа өргөн бөгөөд гүн далайцтай тодрон гарсан байна. Өөрөөр хэлбэл хувьсгалт дуунуудад империализм ба феодализмыг эсэргүүцсэн манай хувьсгалын утга агуулга тодорч байжээ» (6, х 35). 

	Хувьсгалын өмнөх үеийн утга уянгын олонх дуу хувь хүний бодол бясалгал, хувийн баяр баясгалан, гансрал гунигийн илэрхийлэл маягаар зохиогдсон байдаг бол хувьсгалын эдгээр дуу тэмцэлд боссон хамт олон, ард нийтийн сэтгэл санааг тусган зохиогджээ. Өөрөөр хэлбэл хувьсгалын дуунуудын уянгын дүр нь хувь хүн биш, ард түмэн нийтээрээ юм. Түүнчлэн хувьсгалын анхны дуу «Шивээ хиагтад»: 

	 

	Ухаа хонгор морьтой доо

	Улсын их жанжин даа

	Учир бүгдийг ухуулсан 

	Ухаан ихтэй хүн дээ

	 

	хэмээн Сүхбаатарын дүрийг гаргасан байдаг нь улам өргөсөж олон дуу зохиогдсоныг тэмдэглэх нь зүйтэй. Тэгэхдээ эдгээр дуунд Сүхбаатарын дүрийг нэг хувь хүний нь тухайд бус ард түмний удирдагчийнх нь хувьд тодруулан дүрсэлсэн байдаг. Сүхбаатарын тухай ардын дуунд түүнийг ард түмний эрхэм дээд эрмэлзлийн биелэл болсон үлгэр туулийн баатрын маягаар сэтгэж ард түмэндээ аз жаргал эрх чөлөө авчирсан гавьяаг нь магтан дуулсан байдаг. 

	 

	Алтан гялгар сэлэм нь 

	Аугаа Лениний бэлэг дээ 

	Ард үзэлтэй Сүхбаатар нь

	Ар халхын сүлд дээ

	 

	гэсэн дуунд Сүхбаатар тэргүүтэй монголын төлөөлөгчдөд их Ленин хувьсгалт үзэл санаа бүхий сургаал зөвлөгөө өгсөн түүхэн үнэнийг үлгэр туульсын баатрын алтан сэлэм бэлэглэдэг уламжлалт сэтгэмжтэй холбон түүгээр бэлгэдэн төлөөлүүлж урнаар дүрсэлсэн байна. Ийнхүү орчин үеийн аман зохиолд гарч буй Д. Сүхбаатарын дүр нь ардын үлгэрийн сэтгэмж, дүрийн хэв шинжтэй нягт холбоотой байдаг. Түүгээр ч үл барам үлгэр туулийн өгүүлэмжийг ашиглан Сүхбаатарын тухай домог зохиогдсон нь ч бий. Тухайлбал: «Жанжин Сүх» гэдэг домогт Сүхбаатар аливаа туульсын баатрын адил «Ухаа хонгор морио унаад ид шидэт сэлмээ зүүгээд харц олноо өмгөөлөх дайнд мордож сарын газрыг өдрөөр товчлон явсаар өглөөний улаан нарнаар өндөр уулын орой дээр амарч байтал өмнөөс нь харийн үй түмэн дайсан ирж яваа харагддаг. Ингээд жанжин Сүх тэдний өөдөөс ганцаар угтаж очиж:

	— Та нар одоо бууж өг. Миний түмэн цэрэг та нарыг бүсэлсэн, худлаа гэвэл хар гээд шидэт сэлмээ эргүүлэхэд түмэн цэрэг ярсхийн гарч ирсэнд дайсан бууж өгснөөр гардаг. Энэ домогт гарч байгаа шидэт сэлэм, ухаа хонгор морины ер бусын хурдан явдал нь шидэт үлгэрийн нэг үндсэн (дүрслэгдэхүүний) шинж юм (8, х98). 

	Судлагч П. Хорлоо энэ бүтээлийг үлгэр гэж үзсэн боловч төрөл зүйлийн хэв шинжээр домогт илүүтэй хамаарах мэт санагдана. Домог гэдэг бол амьдралд тохиолдож өнгөрсөн үнэн бодит баримт, түүхт үйл явдал, ортой явдлаас үндэс авч уран санаагаар ихэд чимэглэн үлгэр мэт болгон өгүүлсэн хүүрнэл зохиолыг хэлдэг билээ. Сүхбаатарын дүрийг ийнхүү үлгэр домгийн баатрын хэв шинжээр дүрсэлсэн байдаг нь нэгд: аман зохиолд уламжлалын нөлөө их байдаг буюу ямар ч шинэ бүтээл хуучин зүйлийн өгүүлэмж, зохиомжийг ашиглан зохиогддогтой. Хоёрт: Сүхбаатар бол ард түмний туйлын хүслэнгийн биелэл болсон баатар мөн байсантай тус тус холбоотой юм. Гэхдээ Сүхбаатарын тухай ардын ямар ч бүтээл санаанаас зохиогдсон бус ямагт түүхэн бодит үнэнээс эх авсан байдаг. Тухайлбал дээрх домог 1921 оны хавар Сүхбаатар тэргүүтэй ардын журамт цэргийн дайчид Дайтунгийн Өлөнт гэдэг газар гамингийн хэдэн зуун цэргийг уран аргаар ялсан тухай түүхэн үнэний тусгал болон зохиогджээ. Энэ тухай ардын журамт цэргийн дурсамжаас (5,х228) үзвэл: нутгийн ард олны хадсан өвсийг 300 шахам гамин цэрэг дээрэмдэн булааж аваад ачиж байхад нь Сүхбаатар өөрийн тавиад цэргийг орчмын бургас модонд бүгүүлээд нэг цэргийн хамт очиж «Та нарыг бид бүсэлсэн бууж өг» гэж сүрдүүлэн уран аргаар буулгаж авсан байна. «Жанжин Сүх» хэмээх домгийн түүхэн үндэслэлийг тодруулж буй энэ дурсамж нь нөгөө талаар аман зохиолын нэгэн төрөл болсон хууч ярианы хэлбэртэй бөгөөд үүнд Сүхбаатарын аймшиггүй чин зориг хурц ухааныг талархсан санаа тод гарсан юм. Орчин үеийн аман зохиолд хамгийн түгээмэл дэлгэрсэн төрөл болох хууч яриа нь нийгмийн болон хувийн амьдралд тохиолдсон ямар нэг сонин тэмдэглэлт явдлын тухай аман өгүүллэг бөгөөд өгүүлэгчийн хувийн туршлагаар эсвэл тухайн орчин үеийн хэн нэгний яриагаар батлагдсан зүйл байдаг. Мөн хууч ярианд өгүүлэгч нь тухайн үйл явдлын гэрч буюу оролцогч байдаг. Иймд домогт ямагт өнгөрсөн үеийн тухайн уран сэтгэмжээр өгүүлдэг бол хууч ярианд орчин үеийн буюу тун саяхны ямар нэг сонирхолтой үйл явдлын тухай өгүүлдэг билээ. Хувьсгалын сэдэвт орчин үеийн аман зохиолд ийнхүү 1921 оны ардын хувьсгал, түүний төлөөлөгчдийг талархан дэмжсэн үзэл санааг илэрхийлсэн байдаг. Ийм бүтээлийн нэг нь «Сэр сэр салхи» хэмээх дуу юм. Эл дууг манай урлагийн ахмад зүтгэлтний нэг Дамдинбазар зохиосон нь ардын уран бүтээл болон түгжээ. 

	 

	Сэр сэр жавар салхи нь

	салхилаад байна хө

	Цэн цэнгийн хур бороо нь

	дуслаад байна хө

	 

	гэж эхэлж буй нь байгалийн үзэгдлийг жирийн тоочин хэлсэн буюу салхи дэгдэн хур бороо орлоо гэсэн явцуу утгаар ойлгогдож болох боловч дараагийн бадгуудтай холбогдуулан үзвэл тийм бус Октябрийн хувьсгалын шууд нөлөөгөөр монгол оронд ялсан ардын хувьсгалын тухай зөн бэлгэдлийн аргаар гүн утгатайгаар өгүүлсэн байдаг. Тухайлбал сүүлийн хоёр бадаг нь утгын тайлал болж дууны гол агуулгыг илэрхийлдэг бөгөөд

	 

	Удирдах улаан салхи нь

	Умар зүгээсээ

	Угтан авах жавар салхи нь

	Өмнө зүгээсээ

	Дэгдэн гарах улаан салхи нь

	Дээд зүгээсээ

	Тосон авах жавар салхи нь

	Доод зүгээсээ

	 

	хэмээн өгүүлсэн нь «жирийн нэг салхи борооны байдлыг зурагласан биш нэгэн зүйл утга шилжүүлэн төлөөлүүлж Октябрийн хувьсгалын ялгуусан нөлөө монгол оронд тусаж түүнийг монголчууд баяртайгаар хүлээн авсан түүхэн үнэнийг маш урнаар дүрсэлсэн» (2), байна. Өөрөөр хэлбэл уг дуунд Зөвлөлт оронд ялан мандсан Октябрийн хувьсгалын нөлөөг умар зүгээс салхилж буй удирдах улаан салхиар төлөөлүүлсэн нь тодорхой байна. Ийнхүү хувьсгалын сэдэвт орчин үеийн аман зохиолд ардын хувьсгал, түүний ялалтын төлөө тэмцэгчдийг талархан магтсан үзэл санаа илэрхийлсэн байдгийн зэрэгцээ зарим бүтээлд нийгмийн хөгжил дэвшилд саад болж өнгөрсөн үеийг сэргээн босгох гэсэн хувьсгалын дайснуудыг илчлэн шүүмжилсэн утга тод гарсан байдаг. Ийм бүтээлд Барон Унгерн, атаман Семенов, гамингийн тухай, зарим ноёд феодалуудыг шоглон зохиогдсон шог хошин дуунуудыг хамааруулж болно. Түүнчлэн 1932 онд Архангай, Хөвсгөл зэрэг аймагт гарсан хувьсгалын эсэргүү бослогын тухайд «Буурал тэмээ» хэмээх дуунд

	 

	Бууран тэмээ байтлаасаа

	Бурантаг юунд нь сунгав.

	Бурхны шавь байтлаасаа 

	Буу юунд нь үүрээв

	Атан тэмээ байтлаасаа

	Ачаагаа юунд даадаггүй юм бэ?

	Авралт гэгээн байтлаасаа

	Амьтныг юунд нь алаав

	 

	хэмээн аман дээрээ буяны мөр хөөсөн гэх боловч үнэн хэрэгтээ хүн ардыг хядахаас ч буцахгүй болж хувьсгалын галыг унтраан хуучны харанхуй байдалд оруулах гэсэн эсэргүү лам нарын бослогыг эсэргүүцэж шүүмжилсэн байдаг. 

	Орчин үеийн аман зохиол нь шинэ нийгмийн түүхэн их өөрчлөлтийн уран сайхны тусгал болж ард түмний аж байдал, улс нийгмийн амьдралд гарсан шинэ дэвшилтэт зүйлсийг магтан дуулж хүн ардыг хөгжил дэвшилд уриалан дуудсаар ирсэн билээ. Тухайлбал: Социалист их өөрчлөлтийн нэг хэсэг болсон соёлын хувьсгалын үр дүнд хүн ард нийтээр бичиг үсэгтэн болж шинэ соёл боловсролын үйл хэрэгт татагдан орж буй тухай 1930-аад онд зохиогдсон дархад ардын нэг дуунд:

	 

	Агсан хээр мориныхоо

	Амыг нь татаад мордъё

	А-гийн долоон үсгээ

	Ахин шамдаад сурцгаая

	Эрвэгэр хээр мориныхоо

	Эмээлийг тохоод мордъё 

	Э-гийн долоон үсгээ

	Эхлэн шамдаад сурцгаая

	 

	хэмээн өгүүлж хөдөө орон нутагт сургууль соёлын газар өргөжин дэлгэрч бичиг үсгийн бүлгэм олноор байгуулагдаж байсан үеийн хүн ардын санаа сэтгэлийг харуулсан байна. Түүнчлэн улс нийгмийн амьдрал хүн ардын хэрэгцээнд шинэ соёлын ололт нэвтэрч радио, холбоо, цахилгаан гэрэл, машин техник түгэн дэлгэрсэн тухайд олон бүтээл зохиогдсон бөгөөд тухайлбал: Радио холбоо хэмээх дуунд:

	 

	Алаг цэцэг дэлгэрдэг нь

	Аадрын борооны ач юм

	Ардын чухлыг залгуулдаг нь

	Андуугүй үнэнч радио холбоо юм

	Навч цэцэг дэлгэрдэг нь

	Нар борооны ач юм

	Намын чухлыг залгуулдаг нь

	Найдвартан үнэнч радио холбоо юм

	 

	гэж шинэ соёл шинжлэх ухааны мэдлэг дэлгэрүүлж намын шийдвэр хувьсгалын үзэл санааг сурталчлах чухал хэрэглүүр болсон радио холбооны ач тусыг навч цэцэг дэлгэрэхэд нар хур хэрхэн чухал болохтой зүйрлэн (3,х146) магтсан байдаг бол олон үеийн туршид ард түмэнд хүнд дарамт болж байсан морин өртөөний албыг үүрд халж авто машины өртөө тээврийн үйлчилгээний албыг улсаас байгуулсан тухайд гарсан нэг дуунд:

	 

	Өргөн дардан харгуйгаар

	Өртөөний машин шуугиулна

	Үндэстэн олон бидэндээ

	Улсын чухлыг залгуулна 

	Ардын дардан харгуйгаар

	Авто машин шуугиулна

	Ард олон бидэндээ

	Албаны чухлыг залгуулна 

	 

	хэмээн хөдөлмөрийг техникээр хөнгөвчилж ард түмний аж байдал, соёлын хэмжээг дээшлүүлэх талаар нам засгаас авсан арга хэмжээг талархан дүрсэлсэн байна. Шинэ нийгмийн амьдралыг тусгах талаараа аман зохиолын төрөл зүйл тус бүр өвөрмөц онцлогтой билээ. Тухайлбал: Оньсого нь дууны нэг адил амьдрал ахуйд гарсан шинэ юм үзэгдлийг идэвхтэй тусгадаг боловч тэдгээрийг нэлээд уран сэтгэмжтэйгээр дусган харуулдаг. Тухайлбал:

	 

	Гал хоёр нүдтэй

	Гархин дөрвөн хөлтэй

	Хүндийг үүрэгч

	Гүрнийг тойрогч

	(машин)

	 

	Зэрэглээ шиг биетэй

	Жингэнэсэн дуутай

	Холыг ойртуулдаг

	Хоёрыг уулзуулдаг 

	(ярьдаг утас)

	 

	Торчиг торчиг явдалтай

	Торго бөсийн зууштай

	Жиргэр нягт мөртэй

	Жигтэй гавшгай оёдолчин

	(оёдлын машин)

	 

	гэх зэргээр амьдрал ахуйд гарсан шинэ зүйлс, машин техникийн бараг бүх зүйлийн тухайд оньсого гарсан бөгөөд эдгээрт уг зүйлийн шинж төлөв, үүргийг тодруулан урнаар дүрсэлсэн байдаг. Ардын хувьсгалын үеийн аман зохиол манай нийгэм, амьдралын дэвшилтэй сайн зүйл, ололт амжилт бүхнийг сэргэг тусгахын хамт, эх орны урагшлах хөдөлгөөнд саад тотгор бологч хуучин нийгмийн үлдэгдэл, ёс суртахууны хоцрогдол зэргийг хурц соргог шүүмжлэн илрүүлж байна. Үүгээрээ орчин үеийн ардын аман зохиол шинэ нийгмийг барьж байгуулахад хүчирхэг зэвсэг болж байна. 

	Ардын шинэ цэцэн үгэнд

	 

	Хүнд ачаа хөсөгт хортой

	Хүнд суртал амьдралд хортой

	Шагнал гэхэд ухасхийдэг

	Шаардлага тавихад урвасхийдэг

	 

	гэж шүүмжилж байхад ардын дуунд:

	 

	Өвөл хавар хоёрт нь

	Өвсөө барсан Дампил гуай

	Өөрийн хүний хоёрт нь

	Нэрээ барсан Дампил гуай 

	 

	гэх зэргээр залхуу хойргын харгайгаар хадлан авалгүй хоцорчхоод өвөл хаврын сард сандран бусдыг царайчлагч урагшгүй малчны дүр төрхийг харуулжээ. 

	Мөн ардын «Яана гээш вэ?» дуунд:

	 

	Бараан хээр адуунаас

	Борыгоо барихдаа яана гээш вэ

	Басгад бэргэдийг үймүүлэхээр

	Бичиг сурахдаа яана гээш вэ

	 

	Хөлөг хөөрүү мориныхоо

	Хөлийг нь доголгохдоо яана гээш вэ

	Хөдөлмөр ажил болоход

	Хүзүүгээ маажихдаа яана гээш вэ

	 

	гэж нийгмийн тустай хөдөлмөрөөс хойш сууж, соёл хүмүүжлээс хоцрогч үл зохилдох байдлыг шүүмжилжээ. Ийнхүү аж байдалд гарсан шинэ үзэгдлийг тусгах ялангуяа нийгмийн хөгжилд саад болж өдөр тутмын амьдралд тохиолддог хүмүүсийн дутагдал доголдлыг шоглон шүүмжлэх талаараа дархад, захчин, дариганга зэрэг ястны богино хошин дуунууд идэвхтэй үүрэг гүйцэтгэдгийг дурдалтай. Тэгэхдээ өмнө дурдсанчлан нам засгаас ардын уран бүтээлийг дэлгэрүүлэх талаар тавьж буй байнгын анхаарал халамж, хэвлэл радиогийн сурталчилгаа өргөссөөр буйтай уялдан эдгээр дуу зөвхөн тухайн орон нутгийн хамааралтай бус бүх ард түмний хүртээл болж байдгийг тэмдэглэвэл зохино. 

	Шинэ үеийн аман зохиолын доторх нэг гол сэдэв нь улс нийгмийн амьдралд социализм бүрэн тогтнохын нэг үндэс, малчин олны амьдралд социалист аж төрөх ёсыг нэвтрүүлэхийн нэг гол нөхцөл болсон хамтын аж ахуйн нэгдэл бөгөөд энэ сэдвээр зохиогдсон ерөөл магтаал, дуу маш олон билээ. Эдгээр ерөөл дуунд хөдөө аж ахуйд социализмын үндсийг таригч хамтын аж ахуйн давуу тал, нэгдэлчин олны ажил үйлсийг магтан дуулсан байдаг бөгөөд тухайлбал «Нэгдэлдээ дурламаар» гэдэг дуунд:

	 

	Хавтгай цагаан улзад минь

	Хаваржаа өвөлжөө тохилогхон

	Хамтын аж ахуй нэгдлийгээ

	Харах л бүрийдээ дурламаархан

	 

	хэмээн өгүүлж малчин олон сайн дураараа хөдөлмөр бүтээлээ хамтатган байгуулсан нэгдлийг талархан магтсан утга илэрхийлсэн байдаг бол нэгдлийн тухай ерөөл магтаалд:

	 

	Нэгдлийн төвөөр нь орж

	Нижгэр хөгжлий нь магтвал

	Иргэн бүрийнх нь гэрт

	Ильичийн гэрэл цацраастай

	Ардын хүүхдийг сургах

	Арван жилийн сургуультай

	Ухаантны бүтээлээр дүүрэн

	Унших номын сантай

	 

	гэх зэргээр орчин үеийн нэгдлийн төвийн байдлыг дүрслээд улмаар:

	 

	Хүн малын эмнэлэг

	Хүүхэд саатуулах газар

	Худалдаа үйлчилгээний төв

	Дутуу юмгүй цөм бүрэн

	 

	хэмээн нэгдэлчин олны амьдрал бол улс орны хөгжил дэвшлийн тодорхой жишээ, ард олны аж байдлын дээшлэлт, соёлжилтын нэг үзүүлэлт болж байдгийг урнаар өгүүлжээ. Орчин цагийн ерөөл нь ийнхүү ард олны амьдрал ахуйд гарсан өөрчлөлт дэвшлийг тусгаснаараа өвөрмөцийн зэрэгцээ хамгийн гол онцлог нь шашны нөлөө болон үгийн ид шидэд итгэх гэнэн хандлагаас ангижирч ард түмний эрхэм дээд эрмэлзэл, хүсэл мөрөөдлийн цэвэр илэрхийлэл болж хувь хүний аж амьдралын хамааралт зүйлс төдийгүй нийгэм улс төрийн холбогдолтой үзэгдлийг ч тусгах болж сэдэв агуулгын хувьд өргөжсөн болохыг тэмдэглэх нь зүйтэй. Орчин үеийн аман зохиолын утга агуулгын цар хүрээг тэлж буй улс нийгмийн хамаарал бүхий том сэдвийн нэг нь энх тайван, найрамдал нөхөрлөл юм.

	Шинэ аман зохиолын анхны бүтээл болох «Шивээ хиагт» дуунд:

	 

	Авралт нөхдийн ачаар

	Ардын түр засгийг

	Алтан булаг хотод

	Анх удаа мандуулав

	 

	гэж гардаг.

	Ийнхүү орчин үеийн ардын аман зохиол үүссэн эхний өдрөөс эхлэн Монгол-Зөвлөлтийн ард түмний найрамдлыг магтан дуулж монголын аман зохиол дахь эв нөхөрлөлийн сэдэв шинэ агуулгаар баяжсан (7,х11) юм. Өөрөөр хэлбэл аман зохиолд урьд нь голдуу хувь хүмүүсийн хоорондын үерхэл нөхөрлөлийг харуулж байсан бол энэ үеэс бүхэл бүтэн үндэстнүүдийн хоорондын найрамдалт харьцааг тусгах болсон билээ. 

	Монгол-Зөвлөлтийн найрамдал бол үзэл зорилго, үйлс хувь заяа, хүрэх ирээдүй нэгтэй ард түмнүүдийн шинэ маягийн харилцаа бөгөөд иймд манай орны иргэн бүхэнд эрхэм дотно санагддаг билээ. Энэ тухай ардын дуу ерөөл зэрэг төрөлд хамгийн тод томруун туссан байдаг билээ. Тухайлбал:

	 

	Рашаан ихтэй Улзын гол

	Аажмаар урсаад далайг зорино

	Ар монгол СССР хоёр

	Ах дүүгийн холбоо найрамдалтай 

	 

	хэмээн ардын нэг дуунд өгүүлдэг. «Рашаан гэдэг усны дээд билээ. Тэгвэл далайг зорьсон Улзын гол рашаан эхтэйн адил ирээдүйг зорьсон манай хоёр ард түмний нөхөрлөл найрамдал ариун үнэнч юм гэсэн санаа энд гарчээ. 

	Манай хоёр ард түмний найрамдал бол эрх чөлөө тусгаар тогтнолын төлөө хийсэн дайн тулалдааны цагт нэгэн экипажид, бүтээн байгуулалтын цагт нэгэн бригадад явж харилцан туслалцаж шалгарсан ган бат найрамдал бөгөөд энэ ариун холбооны түүхэн хуудас бүр орчин үеийн аман зохиолд туссан юм. Дархад ардын нэгэн дуунд:

	 

	Сэрвэгэр саарлыг минь нүдэнд

	Малин таараад өгөөсэй

	СССР-ийн улаан армид

	Сэлбэг болоод өгөөсэй

	 

	гэж гарч буй нь Зөвлөлт оронд фашистууд халдан довтолсон явдлыг монгол оронд түрэмгийлэн өнгөлзсөний нэгэн адил үзэж зөвлөлтийн улаан армид туслахаар хүлэг сайн морио бэлэглэж байсан малчин ардуудын бодол санааны илэрхийлэл болж байна. Тэгвэл Монгол-Зөвлөлтийн найрамдалд зориулсан ерөөл, магтаалд эрх чөлөөний төлөө тэмцэл болон социализмын бүтээн байгуулалтын их үйлсэд үзүүлсэн зөвлөлтийн ард түмний сэтгэл харамгүй өгөөмөр тусламж дэмжлэг, найрамдалт харьцааны түүхэн замналыг урнаар дүрслэн харуулсан байдаг. 

	Монгол түмэн эрх чөлөө тусгаар тогтнолоо байлдан олж хөгжлийн капиталист биш замыг сонгон их Зөвлөлт гүрэнтэй пролетарийн интернационалч найрамдлын холбоо тогтоон социализм байгуулалтдаа олж буй амжилт бүхэн бол МАХН-ын мэргэн удирдлагын ач билээ. Иймд орчин үед:

	 

	Нараа дагавал илчтэй

	Намаа дагавал ачтай

	 

	гэх зэргээр зүйр цэцэн үг зохиогдож

	 

	Өнгийн солонго татсан

	Өндөр оройтой Бүрэн хаан

	Үндэстэн олон ард биднийг

	Үнэнчээр удирдсан манай нам

	Ханан солонго татсан

	Хайрхан оройтой Бүрэн хан

	Хамаг олон ард бидний

	Хайрыг булаасан манай нам

	 

	хэмээн дуу гарч МАХН-ын ач гавьяаг магтан дуулсаар ирсэн юм. Ийнхүү аман зохиол нь монголын ард түмэн суут Лениний сургаал энхрий хайрт МАХН-ынхаа жолоодлого, их зөвлөлтийн ард түмний өгөөмөр тусламжийн ач үрээр эрх чөлөө, тусгаар тогтнолоо байлдан авч, хувьсгалт улсаа мандуулсны яруу тусгал, тэдний бадрангуй үйлс бүтээл, гүн итгэл тэмүүлэл, жаргалант амьдралын сүрлэг дуулал, ариун сайхан сэтгэл санааны илэрхийлэл болж байна.

	Хэрэв капитализм ардын уран бүтээл, түүний хамгийн баялаг төрөл зүйл болсон ардын аман зохиолыг бүрэлгэн устгадаг бол ардын хувьсгал, социализм нь ардын уран бүтээл, ард түмний билэг авьяасыг харин ч тал бүрээр цэцэглүүлэн хөгжүүлж байдгийг монгол шинэ үеийн аман зохиолын түүхэн хөгжил нотлон харуулж байна. Хувьсгалын жилд монгол ардын аман зохиол шинэ агуулга хэлбэрээр баяжин хөгжиж, манай шинэ соёлын салшгүй бүрэлдэхүүн хэсэг болж байна. 

	 

	X. Сампилдэндэв

	 


[image: Image]

	 

	1. ДУУ

	МАРКС ЛЕНИН

	Мандаж бүхий нарны гэрэл

	Манай ертөнцийг гийгүүлнэ

	Маркс Лениний суртлыг

	Магад үнэнээр дагацгаая

	Ургаж бүхий нарны гэрэл

	Уулын толгой дээр гийгүүлнэ

	Учралт гэгээн засаг төрөөн

	Улс нийтээр амаржуулъя

	 

	ЛЕНИН БАГШ

	Дэлхий дахиныг гийгүүлсэн юм хө

	Дэлгэр эрдэмт Ленин багшаа хө хө

	Дэлхийн олон ард бидэнд хө

	Дэвжих замыг холбож өглөө хө хө

	 

	Энэ дэлхийд онцлон гарсан юм хө

	Эрдэм төгөлдөр Ленин багшаа хө

	Эрхт гэгээн дэлгэр ёсыг хө

	Итгүүлж бидэнд зааж өглөө хө хө

	 

	Одон улаан туг нь болбол хө

	Орчлон даяар мандан хийслээ хө хө

	Онцын хайртай Ленин багшаа хө

	Учирлаж бидэнд зааж өглөө хө хө

	 

	(Манай дуу-манай түүх, — УБ. УХГ. 1982)

	 

	ШИВЭЭ ХИАГТ

	1. 

	Шивээ Хиагтыг авахад

	Шилэн дэнлүү хэрэггүй.

	Шийдээд ирсэн гаминг

	Ширмэн бөмбөгөөр сөнөөв өө,

	2. 

	Дөрвөлжин сүмийн үүдэнд

	Дөрвөн пулемёт зоосон юмаа хө.

	Дүрэмгүй муусайн гаминг

	Дөтийн замаар тонилгов оо. 

	3. 

	Ухаа хонгор морьтой доо ,

	Улсын их жанжин даа

	Учир бүгдийг ухуулсан

	Ухаан ихтэй жанжин даа. 

	4. 

	Баруун уулын орой дээр

	Баахан цэрэг жагсаад

	Бас түүний чанад

	Баатар жанжин батлав-аа!

	5. 

	Өндөр уулын орой-доо

	Үхэр буугаа зоосон юм-аа!

	Үелээд ирсэн гаминг

	Үнсэн чандруу болгов-оо!

	6. 

	Алсын уулын орой дээрээс

	Аянгын сумаар харваад

	Ардын цэргийн сүрээр

	Аюултай гаминг сөнөөв-өө. 

	7. 

	Авралт нөхдийн ачаараа

	Ардын түр засгийг

	Алтанбулаг хотонд 

	Анх удаа мандуулав. 

	8. 

	Ардын намыг байгуулж

	Агуу зорилтыг тунхаглаад

	Алимад дайсныг дараад

	Ард түмнийг амаржуулав-аа. 

	 

	(Монгол ардын аман зохиолын дээж бичиг. — УБ. УХГ. 1978. х. 268)

	МАГНАГ ҮСЭГТЭЙ ТУГ

	Магнаг үсэгтэй тугийг

	Магнай дээрээ мандуулсан юм аа хө

	Марташгүй гэмин чандрууг

	Магад үнэнээр дарсан юм аа хө хө

	Ай юу зээ юу

	Ардын намын журамт цэргээ хө хө

	 

	Тодхон үсэгтэй тугийг

	Толгой дээрээ мандуулсан юм аа хө хө

	Тоолшгүй гэмин чандрууг

	Тойруулж бүслээд дарсан юм аа хө хө

	Ай юу зээ юу

	Ардын намын журамт цэргээ хө хө

	 

	Алтан үсэгтэй тугийг

	Ардын намаас мандуулав аа хө хө

	Ард түмнийг зовоож байсан

	Араатан дайсныг даярцгаая аа хө хө

	Ай юу зээ юу

	Ардын намын журамт цэргээ хө хө

	 

	Агаараар нисдэг аэроплан

	Ардын намын сүрт зэвсэг ээ хө

	Ардаа байсан барон Унгернийг

	Алдалгүй дарсан юм аа хө

	Ай юу зээ юу

	Ардын намын сүрт зэвсгээ хө

	 

	Автоматаар галладаг пулемёт

	Ардын намын зэвсэг ээ хө хө

	Аюултай харгис дайснуудыг

	Алдалгүй намнасан юм аа хө хө

	Ай юу зээ юу

	Ардын намын журамт цэргээ хө хө

	 

	УЛААН ТУГ

	Улаан тугийг, мандуулаад

	Улсын сүрийг бадруулаад

	Урвасан хулгай дайснуудыг

	Уухай хийгээд дарваа хө. 

	 

	Сүртэй тугийг хийсгээд

	Сүрлэг жагсаалаар явцгаая!

	Сүүлийн үеийн дайснуудыг

	Сөнөөн устган дарцгаая!

	 

	Урай, урай, урай даа!

	Улсын сүрийг бадруулъя!

	Олон ядуу ардууд аа

	Улам улмаар нэгдэгтүн!

	 

	Байгуулсан ардын засаг дор

	Бат тангаргийг өргөж 

	Баруун зүүний этгээдтэй

	Байлдан тулж эсэргүүцье!

	 

	Урай, урай, урай даа!

	Улсын сүрийг бадруулъя

	Олон ядуу ардууд аа

	Улам улмаар нэгдэгтүн!

	 

	Сүхбаатар жанжны

	Сүүлчийн зоригийг хурцатгаж

	Шунахай харгис этгээдтэй 

	Цөхрөлгүй тулцгаая!

	 

	(Манай дуу-манай түүх. — УВ. УХГ. 1982)

	 

	СҮХБААТАР

	Хадтай хавцалтай даваан дээгүүр

	Харцага шиг дүүллээ, халзан хонгор

	Хатуу ширүүн зоригоороо 

	Ардыгаа удирдсан Сүхбаатар

	 

	Элгэн сарьдаг хадан дээгүүр

	Ирвэс шиг дүүллээ, халзан хонгор

	Эрс хатуу зоригоороо

	Ялалтыг зохиосон Сүхбаатар

	 

	Баатар жанжны байгуулсан

	Бат төрөө бэхжүүлье

	Бадруулж өгсөн гавьяаг нь 

	Бахдан мөнхөд дурсъя. 

	 

	(Монгол ардын аман зохиолын дээж бичиг. — УБ. УХГ. 1978. х. 268-269)

	 

	Д. СҮХБААТАРЫН ТУХАЙ АРДЫН ДУУ

	1. 

	Иртэй мөнгөн сэлэм нь

	Ильич багшийн бэлэг дээ.

	Эрэлхэг хөвгүүн Сүхбаатар нь

	Эрхүүд сурсан эрдэмтэй дээ. 

	Урт мөнгөн сэлэм нь

	Ульянов багшийн бэлэг дээ.

	Ухаант хөвгүүн Сүхбаатар нь

	Ухрахгүй хатуу зоригтой доо.

	Алтан гялгар сэлэм нь

	Аугаа Лениний бэлэг дээ

	Ард үзэлтэй Сүхбаатар

	Ар халхын сүлд дээ. 

	2. 

	Хадтай бартаатай харгуй

	Хазаартай мориндоо бэрхтэй

	Харгис Барон Унгерн

	Халх түмэнд аюултай

	Хөвчийн харгуй саадтай ч

	Хүлэг морин давна. 

	Хөсрийн дайсан хүчтэй ч

	Хөвгүүн Сүхбаатар дийлнэ. 

	3. 

	Навчтай модыг найгуулсан

	Намрын хонгор салхи уу даа

	Нам эвлэлийн суртлыг

	Нарийн сайнаар сурцгаая, нөхөд өө

	Хамаг модыг найгуулсан 

	Хаврын хонгор салхи уу даа

	Хатан засгийг байгуулсан

	Хайртай нөхөр Сүхбаатар даа.

	Хувьсгалт засгийг байгуулсан

	Хурц гавьяатай Сүхбаатар даа.

	Хувьсгалт намын суртлыг

	Хурдан сайнаар сурцгаая, нөхөд өө!

	Улсын ажилд зүтгэсэн

	Улаан гавьяат Сүхбаатар даа.

	Улаан партизаныг удирдаад

	Улсаа аварсан жанжин даа. 

	 

	(Өлзийсүрэн Б. Сүхбаатарын тухай дуу — Шинжлэх ухаан амьдрал. 1969, х. 3)

	 

	НАМ 

	Өнгийн солонго татсан

	Өндөр оройтой Бүрэн хаан

	Үндэстэн олон ард биднийг

	Үнэнчээр удирдсан манай нам. 

	 

	Ханан солонго татсан

	Хайрхан оройтой Бүрэн хаан

	Хамаг олон ард бидний

	Хайрыг булаасан манай нам. 

	 

	(Монгол ардын аман зохиолын дээж бичиг. — УБ, УХГ. 1978: х. 288— 269)

	 

	СЭР СЭР САЛХИ

	Сэр сэр жавар салхи нь

	Салхилаад байна хө

	Цэн цэнгийн хур бороо нь

	Дуслаад байна аа хө хө хө

	 

	Жир жир жавар салхи нь

	Салхилаад байна аа хө хө

	Цэн цэнгийн Хур бороо нь

	Дуслаад байна аа хө хө

	 

	Удирдах улаан салхи нь

	Умард зүгээсээ хө

	Угтаж авах жавар салхи нь

	Өмнө зүгээсээ хө

	 

	Дэгдэн гарах жавар салхи нь

	Дээд зүгээсээ хө

	Дэгдээн авах жавар салхи нь

	Доор зүгээсээ хө

	 

	(Манай дуу-манай түүх. — УБ. УХГ. 1982)

	 

	ОДОНТ УЛААН ТУГ

	Одонт улаан тугийг

	Орой дээрээ мандуулж

	Онцгой гавьяат Сүхбаатараа

	Олон үедээ дурсан магтъя

	 

	Алтан үсэгтэй тугийг 

	Ардын хөвгүүд мандуулж 

	Ачит нөхөр Сүхбаатар минь 

	Ардын төлөө зүтгэсэн юм 

	 

	Энэ дэлхийд тодрон гарсан

	Эрдэм төгөлдөр Ленин багш

	Эрэлхэг монголын ард бидэнд

	Эрх чөлөөг олгосон юм

	 

	Дэлхий дахиныг гийгүүлсэн

	Дэлгэр эрдэмт Ленин багш

	Дэлхийн олон ард түмэнд

	Дэлгэр жаргалыг олгосон юм. 

	(Сайхан хангайн дуулал. — Булган аймгийн хэвлэлийп газар. 1976. х. 30)

	 

	БУУРАН ТЭМЭЭ

	Бууран тэмээ байтлаасаа

	Бурантаг юунд нь сунгаав

	Бурхны шавь байтлаасаа

	Буу юунд нь үүрээв

	 

	Атан тэмээ байтлаасаа

	Ачаагаа юунд нь даадаггүй юм бэ

	Авралт гэгээн байтлаасаа

	Амьтныг нь юунд нь алаав

	 

	Үерэн сумтай буугаа

	Үүрийн шөнөдөө зооно доо 

	Үхээрийн муусайн эсэргүүг 

	Үд хүргэлгүй дарна даа

	 

	Т а й л б а р: 1932 оны хувьсгалын эсэргүү хөдөлгөөний тухай энэ дуунд бурхан шашны ёсыг сахисан лам хүн буу барьж хүн алсан буруу номтны тэрсүүд дүрийг ард түмнээс ийнхүү хурц шоглон дуулжээ. Үүнийг Хөвсгөл аймгийн орон нутгийг судлах музейн эрхлэгч Л. Жамбаагаас 1972 онд сурвалжлан тэмдэглэв. 

	 

	ЭСЭРГҮҮ НАРЫГ ДАРСАН ТУХАЙ ДУУ

	Бут цохигдсон феодалууд

	Буурай ядуу ардуудад

	Бороохой шийдэм бариулж

	Бууны амыг үмхүүлэв. 

	 

	Ардын засгийг устгаж

	Ачтай засгийг байгуулна гэж

	Ард түмнийг мунхруулсан

	Аюулт хорт дайснууд

	 

	Эсэргүү нарын үүр болсон

	Эрээн модон Тариатад

	Эрэлхэг цэргүүдийг хараад

	Эзэлж чадахгүйгээ мэдсэн юм. 

	 

	Эсэргүүцэн ирсэн дайсныг

	Их буугаа зоогоод

	Эрчимтэй пулемётоор шүршээд

	Аэропланаар сөнөөв...»

	 

	Т а й л б а р: Манай хувьсгалт улаан цэргүүд 1932 онд баруун аймгуудад гарсан хувьсгалын эсэргүү хөдөлгөөнийг дарж явахдаа дуулж явсан түүхт дуу. (Утга зохиол, урлаг. 1978 оны 2 сарын 3, №6 (1107)

	 

	ЭНХ ТАЙВАН

	1. 

	Тайвнаар нисдэг тагтаа шувуу

	Тайван энхийн бэлэг тэмдэг

	Дахин зэвсэглэсэн янк америк 

	Дайныг өдөөвч бүтэхгүй. 

	2. 

	Цэцэгтэй нисдэг тагтаа шувуу

	Цэнгэл жаргалын бэлэг тэмдэг.

	Цэргээ бэлтгэсэн янк америк

	Цэнгэл жаргалыг минь эвдэж чадахгүй. 

	3. 

	Аажмаар нисдэг тагтаа шувуу

	Ариун шударгын бэлэг тэмдэг

	Араатан болсон америкийн хөрөнгөтнүүд

	Ариун ертөнцийн хүчинд сөнөнө. 

	 

	СЭРВЭГЭР СААРАЛ

	(Дархад ардын дуу)

	 

	1. 

	Сэрвэгэр саарлын минь нүдэнд

	Малин таараад өгөөсэй!

	СССР-ийн улаан армид

	Сэлбэг болоод өгөөсэй. 

	2. 

	Мэлэн хүрэн моринд минь

	Малин таараад өгөөсэй!

	Махчин гитлерийг дарахад

	Нэмэр болоод өгөөсэй!

	 

	АВЬЯАСААРАА СУРНА

	1. 

	Ардгийн хүрдэг газарт

	Алгаараа хүрэхэд яадаг юм бэ?

	Амьтны сурдаг эрдмийг

	Авьяасаараа сурахад яадаг юм бэ?

	2. 

	Хүлгийн хүрдэг газарт

	Хүрнээрээ хүрэхэд яадаг юм бэ?

	Хүний сурдаг эрдмийг

	Хүслээрээ сурахад яадаг юм бэ?!

	 

	(Монгол ардын аман зохиолын дээж бичиг— УБ. УХГ. 1978. х. 268— 269)

	 

	СААЛЬЧНЫ ДУУ

	(Дархад ардын дуу)

	 

	1. 

	Үүрийн гэгээтэй уралдаж

	Үхэр сүргээ саая(л даа.

	Өтгөн тослогт сүүг нь

	Өгөөмөр төрдөө тушаая л даа. 

	2. 

	Сарны шингэлтэй уралдаж

	Сарлаг сүргээ саая л даа.

	Сайхан тослогт сүүгээр нь

	Сав хөнөгөө дүүргэе л дээ. 

	 

	НАРНААР МОРДООД

	(Дархад ардын дуу)

	 

	1. 

	Намын даргын шийдвэр хойно

	Нарнаар мордоод биелүүлье!

	2.

	Үүрийн даргын шийдвэр хойно

	Үүрээр мордоод биелүүлье

	 

	 

	НЭГДЭЛДЭЭ ДУРЛАМААР

	Хавтгай цагаан Улзад минь

	Хаваржаа өвөлжөө тохилогхон. 

	Хамтын аж ахуй нэгдлийгээ

	Харах л бүрийдээ дурламаархан!

	Хөндлөн цагаан Улзад минь

	Хүйтэн биш дээ дулаахан

	Хөдөө аж ахуйн нэгдлийгээ

	Хөгжих л бүрийд нь дурламаархан. 

	 

	(Монгол ардын аман зохиолын дээж бичиг,— УБ. УХГ. 1978. х. 268— 270)

	 

	ШАР ТАЛ

	Хөтлийн цаана хүнгэнэж байгаа нь

	Хөдөөх тракторын чимээ юм

	Хөдөлгөж түүнийг ажиллуулдаг нь

	Хөдөлмөр бүтээдийн эзэд юм

	 

	Талын дунд тоосордог нь

	Тариа хураалтын комбайн юм

	Тааруулж түүнийг эзэмшдэг нь

	Тайван хөдөлмөрийн эзэд юм. 

	 

	Алсын замд аялдаг нь

	Ачаа тээврийн машин юм. 

	Ажиллуулж түүнийг эзэмшдэг нь

	Ариун хөдөлмөрийн эзэд юм. 

	 

	Тайлбар: Хэнтий аймгийн Өмнөдэлгэр сумын жолооч Сандагийн Лувсангаас 1970 онд сурвалжлан бичив. (Цог. 1971. № 11)

	2. ЕРӨӨЛ, МАГТААЛ

	 

	ЧИМИДИЙН ЖИГМИД 1896— 1965

	Монголын Зохиолчдын эвлэлийн гишүүн Чимидийн Жигмид 1896 онд Шилийн гол аймгийн Зүүн Үзэмчин хошууны Сац хэмээх газар төржээ. 

	Ерөөлч бага залуу насандаа мал маллахын зэрэгцээ хошуу нутгийн захын харуулд цэргийн алба хааж явжээ. Жигмид бага наснаас хуур хуучир сурч үлгэр холбоо хэлж ардын аман зохиолын баялаг арвиныг бахархан биширч нутаг хошууны алдартай шүлэгч Гамалын шүлэг холбооноос тогтоон хэлдэг байсны дээр, хурим найрын хэлмэрчээр (ерөөл бэлгийн үг хэлдэг хүн) явж уран бүтээлийнхээ авьяасыг бадруулж байсан байна. 

	Хуурч Жигмид 1948 онд Монголын Зохиолчдын Хороо, БНМАУ-ын Урлагийн хэрэг эрхлэх Хорооноос эрхлэн явуулсан ерөөлч магтаалч нарын анхдугаар уралдаанд оролцож «Жаргалант амьдрал» гэсэн ерөөл хэлж тэмцээнд 1-р суурь эзлэн ардын ерөөлч гэж алдаршсан юм. Ерөөлч Жигмидийн уран бүтээлийг Монголын Зохиолчдын Хорооноос эрхлэн «Ерөөл магтаалууд» (1950), «Магтаал шог шүлгээс» (1952), «Ерөөлийн дээж», (1961) гэсэн нэртэй эмхэтгэн гаргасан байна. 

	 

	МОНГОЛ-ЗӨВЛӨЛТИЙН БАТ НАЙРАМДАЛ

	Харгис харанхуй засгийг

	Халж устгахын тулд

	Хатуу бэрх тэмцэлд

	Хамаг хүчээ зориулсан

	 

	Ухаант багш Ленин,

	Охь манлай эв хамт нам

	Октябрийн их хувьсгалыг

	Улс орондоо бадруулж

	 

	Орос эх орныхоо

	Олон үндэстэн ардад

	Тэгш эрхийг олгож

	Тэргүүн жаргалд удирдаад

	 

	Бүдүүлэг ядуулаг ёсыг 

	Бүрэн устгаж чадаад 

	Бүгд чөлөөтэй амьдардаг 

	Бүтээлийн орон болгов. 

	 

	Энх сайхан орны

	Эрчит нарны гэрэл

	Алтан хөрст дэлхийн

	Арван зүгт сацрахад

	 

	Ази тивийн монголчууд

	Аньсан нүдээ нээж

	Аюулт муухай дайсантай

	Ариун тэмцэл хийж

	 

	Сүхбаатар жолоодогч минь

	Сүрхий ширүүн аюул сөрж

	Багш Ленинд бараалхаж

	Баатар оростой нөхөрлөж,

	 

	Хад чулуутай адил 

	Хатуу давааг давж

	Хамаг олныг шаналгасан

	Гашуун зовлонг арилгав. 

	 

	Тэр өдрөөс эхлээд

	Энэ өдрийг болтол

	Эх сайхан орон минь

	Эрх чөлөөтэй амьдарч байна. 

	 

	Манлай намын ачаар

	Мандсан засгийнхаа хүчээр

	Орос улсын тусламжаар

	Олсон амжилтаа өгүүлбэл:

	 

	Арвин эх орондоо

	Амгалан тайван тогтносон

	Ард улсын минь нийслэл

	Алдарт Улаанбаатар минь

	 

	Алтан Богд уулынхаа

	Араар дүүрэн сүндэрлэж байна.

	Рашаан болсон Туулынхаа

	Дэнжийг бүрхэн тэлж байна. 

	 

	Арван найман аймагтаа

	Радио, телефон, онгоцоор

	Албан амины мэдээг

	Алгасалгүй түргэн хүргэж байна. 

	 

	Авьяас эрдмийг сайжруулах

	Арга туршлагыг солилцох

	Ардын соёлын орднууд

	Аль ч нутагт олон байна. 

	 

	Газар орны хот болгонд

	Гавьяат нарын бүтээлүүд

	Гайхамшигт өндөр комбинат 

	Гар үйлдвэр ч олон бий. 

	 

	Улаан булан театр клуб

	Уран сайхан, цирк кино

	Унших ном, сонин хэвлэл

	Улам ч их дэлгэрч байна. 

	 

	Хүн, малын эмнэлэг

	Хүүхэд, нялхсын цэцэрлэг

	Хөдөө хотын алинд ч

	Хөгжиж улам өргөжиж байна. 

	 

	Хуурай замын авто машин

	Хурдан нисдэг агаарын онгоц

	Урт замын вагон тэрэг

	Улсын тээврийг хангаж байна. 

	 

	Өдрийн наран адил тунгалаг

	Өнгө бүрийн чийдэнгүүд

	Хаа хаагүй ноцож

	Харанхуй шөнийг гэрэлтүүлж байна. 

	 

	Ирэх дөрвөн улиралдаа

	Ээлжит нутгаа сэлж

	Баян сайхан сүргээ 

	Багшруулж өсгөж байна. 

	 

	Төр улсаа хөгжүүлж

	Төрсөн орондоо зүтгэсэн

	Гойд сайн малчид

	Говь хангайд алдартай байна. 

	 

	Уудам эх оронд минь

	Уурхай баялаг нээгдэж

	Ард түмний минь амьдрал

	Адбиш сайхан дэгжиж байна.

	 

	Энэ гучин жилийн дотор

	Ингэж их хөгжсөн маань 

	Их Зөвлөлт гүрний 

	Энхрий халамжийн ач юм. 

	 

	Ардчилсан манай улсын 

	Алдарт энэ хөгжил бол 

	Аугаа их Зөвлөлт улсын 

	Ард түмний ач юм. 

	 

	Мал сүргээс эхлээд 

	Мандаж бадарсан амьдрал юм. 

	Манай намын ач юм. 

	Мятаршгүй түмний зориг юм.

	 

	Бат нөхөр Зөвлөлтийн

	Байнгын халуун тусламжаар

	Бадран цэцэглэж байгаа

	Баян Монголын ард бид

	 

	Эрхэм сайхан бүтээлээ

	Эх орондоо зориулж

	Энх тайвны үйлсэд

	Эгнэгт бат зүтгэнэ. 

	 

	1951

	 

	МАЛ БОЛ МАНАЙ АЛТАН ФОНД

	Алтай, хангай говь талд

	Бэлчээрийн чимэг манай мал,

	Арчилж хариулаад явахад

	Нутгийн чимэг манай мал 

	 

	Аль ч дөрвөн улиралдаа

	Ачаа өгсөн манай мал. 

	Ачиж хөллөж унахад

	Ашгаа өгсөн манай мал. 

	 

	Амттай сайхан идээтэй

	Ариун тэжээл манай мал,

	Ашигт сайхан баялагтай

	Амьд эрдэнэ манай мал. 

	 

	Алтан өлгий нутагтаа 

	Ариун сүрэг манай мал,

	Ард түмэн олны

	Амьдрал болсон манай мал. 

	 

	Алс ойрын замд

	Аян жин тээгээд

	Ард түмний ажилд

	Ачаа өгсөн манай мал,

	 

	Ширээ бөх нь сэрвийгээд

	Шил зогдор нь сэгсийгээд

	Ширэн таваг нь гялалзаад 

	Шинж сайтай алхалж байна. 

	 

	Атар сайхан нутагтаа 

	Амгалан тэнэгэр бэлчээд

	Албан амины хэргийг 

	Амархан бүтээдэг адуу минь. 

	Атаат дайсантай тэмцэх цагт 

	Ардын цэргийн унаа даа, 

	Амар төвшин одоо цагт

	Ардын хөдөлмөрийн хэрэгцээ дээ. 

	 

	Өргөн сайхан голынхоо 

	Өнгөтэй сайхан зүлгэн дээр

	Өөдөө сөөргөө бэлчдэг 

	Өнөр олон үхэр минь,

	 

	Ундарсан сайхан сүүгээрээ

	Ууж идэхийг хангадаг

	Хөсөг хөтөлд ороод

	Хүчээ өгч тусалдаг. 

	 

	Цайдам уужим талдаа

	Цайран ярайж харагдаад

	Цалгилам их шимтэй 

	Цагаан халзан хонь минь,

	 

	Хол ойрын бэлчээртээ

	Хонь минь тогтоод гоёхон оо!

	Хоёр гурван гэрээрээ

	Хурга минь дүүрээд баялаг даа. 

	 

	Хөхний сүүг нь саахад

	Тэжээл болсон ачлалтай

	Хөвөн ноолуурыг нь авахад

	Хүртээл болсон ашигтай

	 

	Хөх цагаан ямаанууд минь

	Хөдөө бэлчээд гоёхон байна

	Хөөрхөн цагаан ишгэнүүд минь

	Хөгнө дүүрээд гоёхон байна. 

	 

	Тансаг сайхан идээтэй

	Таван хошуу мал минь

	Тасралтгүй ундралтай

	Тавтай сайхан ашиг шим. 

	 

	Манай монголын залуучууд

	Малчин ардын хүүхдүүд

	Машин техник хэрэглээд

	Малынхаа шимийг боловсруулж байна.

	 

	Өргөн цагаан эсгий хийж 

	Өргөө гэрээ бүрж байна,

	Өнгө бүрийн будагтай

	Хивс цэмбэ нэхэж байна. 

	 

	Хөлдүү түүхий эдээр нь

	Хөм булигаар хийж байна. 

	Эвэр ясаар нь хүртэл

	Элдэв юмыг хийж байна. 

	 

	Хайрт намынхаа удирдлагаар

	Хөдөлмөрч малчин бүгдээрээ

	Машид хичээн чармайж

	Мал сүргээ өсгөж байна. 

	 

	Хувьсгалт уралдааны үүргийг

	Хугацаан дотор нь биелүүлье.

	Хурдан гавшгай ажиллаад

	Хувь дүүрэн давуулъя. 

	 

	1956

	 

	МАНАЙ ТЕАТР

	Агаарын нарны гэрэл

	Алтан дэлхийг гийгүүлэв. 

	Ардын хувьсгалт нам засаг

	Аугаа Монголыг гийгүүлэв. 

	 

	Алдарт, жанжин Сүхбаатарын

	Ачтай сургамж заавраар

	Авьяас эрдмийг нээгдүүлж

	Ард түмнээ хүмүүжүүлэхэд

	 

	Ардын авьяастныг бүлгэмдэж 

	Арван хэдэн гишүүнтэй

	Сайн дурын уран сайхан

	Сая эхлэн үүссэн байж. 

	 

	Алаг лимбэ, морин хуурын

	Аялгуу эгшиг хүнгэнэсэн юм. 

	Авьяастан олон залуучууд 

	Ардын дуугаа дуулсан юм. 

	 

	Шинэ үеийн байдал

	Шимтэй хөгжил арвижиж

	Шийдвэрт зорилгоо илтгэсэн

	Шилдэг гишүүд өргөжиж

	 

	Ачит намын хоолой болж 

	Ард түмэндээ ухуулга хийж 

	Алдарт төрийн дуу нь болж 

	Амьтны сонирхлыг татсаар байж

	 

	Хүмүүжин дэлгэрэх хаврын цаг 

	Хөх ногоо дэлгэрэх шиг

	Хөгжлийн замыг нээгдүүлж 

	Клуб болгон өргөжиж,

	 

	Агар зандан мод нь

	Арван зүгтээ цэцэглэх шиг

	Ану мөрөн далай нь

	Амаан дүүрээд долгилох шиг

	 

	Аугаа Монгол-Зөвлөлтийн

	Ард түмний найрамдал ёсоор

	Авхаалжит мэргэжилтэн нөхөд

	Ажил дээр нь туслан дэмжиж

	 

	Ардын цэнгэлдэх хүрээлэн гэж

	Ахиж бас нэг дэвшиж,

	Ардын театрын суурийг 

	Энх тэгж тавьсан юм. 

	 

	Яруу эгшигт дуунууд

	Яриан хөгжмийн жүжиг

	Яс үндэстний бүжиг

	Ямрыг ч шинээр зохиох болж. 

	 

	Хуурай газраас ус гарч

	Амьтныг ундаар хангах шиг

	Хувхай мод цэцэглэж

	Үр жимс дэлгэрэх шиг

	 

	Хувьсгалт намын удирдлагаар

	Урлагийн салаа дэлгэрч

	Хуучин шинийг хослуулж

	Хуурамч үгүйгээр харуулж. 

	 

	Утга агуулга нь тохирсон 

	Уран бүтээлээр ахисан 

	Ууган бүтээлч газар гэж 

	Улсын театр босгосон юм. 

	 

	Жүжиг дуугаа зохиодог

	Зохиолч сайтай болж байна. 

	Зүйлийн аялгуу оруулдаг

	Хөгжимч сайтай болж байна. 

	 

	Зүрх сэтгэл хөдөлгөхөөр 

	Жүжигчин сайтай болж байна. 

	Зүтгэл гавьяа нь илэрч 

	Цол шагнал хүртэж байна. 

	 

	Уудам монгол орны минь

	Улсын төв театр маань

	Улаан тугийн одонгоор 

	Улсын гавьяа шагнагджээ. 

	 

	 

	Шилэн цонх нь гялалзсан

	Шинэхэн будаг нь алагласан

	Шимтэй сайхан байгуулсан 

	Шинэ ордон сүндэрлэж байна. 

	 

	Бүжиг, хөгжим, жүжиг, дуу

	Байр байр нь олон юм. 

	Бартал тоочих ч хол байна. 

	Бачуу давчхан ярихад:

	 

	Доошоо дээшээ өрөөнүүд

	Довжоо шат нь сүлжсэн

	Дотор нь ороод үзэхлээр

	Долоон зуун суудалтай юм. 

	 

	Цаад цаадхыг үзэвч

	Насан өндөр өвгөн би

	Нарийн бүгдийг тоочин 

	Найруулж хэлээд барахгүй юм. 

	 

	Яаман хөндий дүүрэн

	Хөгжмийн аялгуу хангинах юм. 

	Янз янзын жүжиг дуу

	Тайзан дээрээ тоглох юм. 

	 

	Гарах зүйлийн дүр

	Газар орны байдал

	Гадна доторхыг үзүүлэх нь

	Хачин болоод сонирхолтой юм. 

	 

	Ургах нар ч гэрэлтэж байна. 

	Уул хот нь сүндэрлэж байна. 

	Хангай тал ч ялгарч байна. 

	Харанхуй шөнө ч болж байна. 

	 

	Харах нүд гялбуулж

	Хамаг одод жирэлзэж байна.

	Үзэгсэд олон түмэн ч

	Үнэхээр их сонирхож байна. 

	 

	Үүрийн гэгээ туналзаж

	Үзэгдэх бараа тодрох юм. 

	Хөх агаар цэнхэртэж

	Хөвөн үүлс нүүх юм. 

	 

	Хад мод нь хүглийсэн

	Хангай уул харагдаж байна. 

	Халуухан нарны гэрэл нь

	Хажууг нь дагаад гийж байна. 

	 

	Мотор гэрлийг нь тааруулдаг

	Монтёр сайтай театр юм. 

	Мод төмрийн урчуул

	Мужаан сайтай театр юм. 

	 

	Өнгийн будгаар зурдаг

	Зурагчин сайтай театр юм

	Өнгийн хувцас оёдог

	Үйлчин сайтай театр юм. 

	 

	Хад мод эвлүүлэх

	Барилгачин сайтай театр юм

	Хамаг ажлаа эмхэлдэг

	Захиргаа сайтай театр юм. 

	 

	Янз бүрээр уянгалуулах

	Хөгжимчин сайтай театр юм. 

	Яруу дуугаа эгшиглэх

	Дуучин сайтай театр юм.

	 

	Янз янзаар бүжиглэдэг

	Бүжигчин сайтай театр юм. 

	Ярилцах аялгуунууд тоглодог

	Жүжигчин сайтай театр юм.

	 

	Урлагийн авьяас нээгдүүлэх 

	Багш нар сайтай театр юм. 

	Утга агуулгыг тохируулдаг

	Найруулагч сайтай театр юм. 

	 

	Орон байрыг нь нямбайлах 

	Цэвэрлэгч сайтай театр юм. 

	Осол бурууг сэрэмжлэх 

	Манаач сайтай театр юм. 

	 

	Урлаг соёлын голомт

	Улсын төв театр юм. 

	Урлагийн бүтээлээ цэцэглүүлж

	Ууганы ойгоо хийж байна. 

	 

	Өнгө өнгийн гэрэл

	Өдрийн нар шиг, гэрэлтэж байна. 

	Өрнөн хөгжүүлэх багш нар

	Өсвөрийн залуугаа сургаж байна. 

	 

	Улсын гавьяат жүжигчин цол

	Урам зоригийг нь бадруулж байна.

	Урлагийн зүтгэлтэн нэмж

	Ургамал ногоо шиг цэцэглэж байна.

	 

	Ардын гавьяат жүжигчид бол 

	Алдар нэрээ цуурайтуулж байна.

	Авьяас хүчээ дайчилцгааж

	Ард түмнээ хөгжөөж байна. 

	 

	Гадаад дотоод орнуудтай

	Урлагийн авьяас солилцож

	Гайхамшиг алдар дуурьсгалаа

	Газар оронд цуурайтуулж байна. 

	 

	Түрэмгий харанхуйг гэгээрүүлж

	Төр улсдаа үнэлэгдэж бүхий

	Төв театрын нөхөд минь 

	Түгээмэл их амжилт олтугай. 

	 

	1956

	 

	ХАЛХ ГОЛЫН БААТРУУДЫН ДУРСГАЛД

	Монгол-Зөвлөлтийн дайчид, японы эзэрхэг түрэмгийчүүдийг Халх голд бут цохисны, хорин жилийн ойд зориулав. 

	 

	Долгонцог муухай япон самуурай

	Дорно зүгээс өнгөлзөн гарч 

	Тусгаар тогтносон манай улсыг

	Түрэмгийлэн боолчлох төлөвлөгөө хийсэн

	 

	Харгана зангуу өргөснүүд

	Хангай талд нь ургах шиг

	Харгис дайсан яргачид

	Халхын голоор довтолсон

	 

	Халх Монгол, Зөвлөлт улс

	Халуун хань нөхөр юмаа.

	Хатан зоригт баатрууд нь

	Хамтран байлдахыг бэлтгэсэн юмаа. 

	 

	Дээрх талыг нь битүүлж

	Онгоцон ангиар байлдаж

	Дөрвөн талыг нь битүүлж

	Явган, морьтой давшсан юмаа. 

	 

	Хуягт танкаа хүрчигнүүлж

	Хурдан морьдоо унаад

	Хурц зэвсгээ агсаад

	Хуй салхи шиг дайрсан юмаа. 

	 

	Ганхийн хүнгэнэж

	Гялсхийн дүнгэнэж

	Газраас дээшээ хөөрөөд

	Галуу нугас шиг цувсан юмаа

	 

	Харгис дайсны онгодыг 

	Харсан газраа гүйцэж 

	Хамар газраа унагахад

	Хар утаа савсаж байв аа. 

	 

	Орос, монгол цэргүүдийн

	Омог сүр нь бадарч 

	Олон төрлийн буугаар

	Онилж байгаад галласан юмаа. 

	 

	Буун дуу нь аянга мэт нүргэлж 

	Бутарсан сум нь мөндөр мэт шуугьж 

	Баагьсан утаа нь манан татаж 

	Буруу үзэлт дайсныг бут ниргэсэн юм аа хө!

	 

	Этгээд дайсан яргачны туг 

	Элс шороонд хэвтэж байсан, 

	Эрэлхэг манай ялалтын туг 

	Эгц дээшээ мандаж намирсан юм. 

	 

	Алдарт Ленин, Сүхбаатарын 

	Анх үүсгэн холбосон

	Ах дүү нөхрийн найрамдал 

	Ариун цусаар ахин гагнагдав. 

	 

	Суут намын удирдлагаар

	Соёл эрдмээ хөгжүүлж

	Нэн хүчирхэг амьдралт

	Нийгэм журамд давшин хөгжив. 

	 

	Элэгсэг нөхдөөр хүрээлүүлж

	Эв найрамдлаа бэхжүүлж

	Эвдэршгүй ган болд шиг

	Энх тайван жаргаж байна. 

	 

	Баатар дайчдынхаа дурсгалын хөшөөг

	Баянтүмэнд босгон байгуулж

	Байлдаж олсон ялалтынх нь ойг

	Баярлан тэмдэглэж байгаа нь бахтайяа хө!

	 

	1959

	 

	ЕРӨӨЛИЙН ДЭЭЖ

	Алтан дэлхийн хөрснөөс

	Агар зандан цэцэглэх адил

	Ар халхын нутагт

	Ардын хувьсгал үүсэн

	Авлигач феодалыг буулган

	Ардын засгийг тогтоож

	Анх удаа байгуулан

	Амжилт ялалтыг олоход

	Жанжин Сүхбаатар тэргүүлэн

	Засгийн эрхийг арддаа олгож

	Замын дарданыг заан өгч

	Жаргалын нарыг мандуулахад

	Багш Лениний хайр халамж

	Баатар Зөвлөлтийн тусламжаар

	Балмад дайсныг сөнөөн дарж

	Баярын тугийг намируулав.

	Ургамал бүхэн дэлгэрсэн

	Урсгал давлагаан шуугьсан

	Ундармал далай мөрөн голтой

	Уурхай шимээр баялаг хангалуун

	Уудам өргөн эх оронтой

	Улс ард нь бүрэн эрхтэй

	Улам өрнөн хөгжихдөө

	Аугаа Зөвлөлтийн ивээлээр

	Ачит намынхаа удирдлагаар

	Ардын ардчилсан орнуудын

	Ах дүү нөхдийн тусламжаар

	Авьяас эрдмээ солилцож

	Аж ахуй, соёлоо хөгжүүлэлцэж

	Ажлын туршлага авалцаж

	Амьдрал чинээгээ дэгжүүлж

	Хөндий дүүрэн хот барилга

	Хөгжил соёл маань бадарч байна.

	Бэлчээр дүүрэн мал сүргээ

	Бүгдээрээ арчлан өсгөж байна.

	Хөдөлмөрчин олон ардууд нь

	Хүмүүжил мэдлэгээ ахиулж

	Хөхиүн зоригтой ажиллацгааж

	Хөдөлмөрийн баатар алдаршуулж байна.

	Санаа тааран хөдөлмөрлөдөг

	Сайхан бүтээл гаргадаг

	Сангийн аж ахуй нэгдлүүд

	Саруул замаар давшиж байна. 

	Тал бүрхсэн малаа өсгөж

	Талбай хальсан тариа ургуулж

	Трактор комбайн хүнгэнүүлж

	Тавлаг тохилог амьдарч байна.

	Нийгэм журамт худалдааны

	Нэгдсэн бригад байгуулж

	Чийрэг цогтой залуучууд

	Чадал хүчээ бадруулж байна.

	Буйр далай, Хэрлэн мөрөн шиг

	Баян чинээлэг амьдралтай

	Бардаагаар бүтээх авьяастай

	Баатарлаг түмэн ардтай юм. 

	Онгоц машин галт тэрэг

	Онцын техникээр элбэгшиж байна. 

	Олон янзын фабрик завод

	Үйлдвэрийн газар өргөжиж байна. 

	Орос монгол орны

	Олон түмний найрамдал

	Оргилон ундрах булаг шиг

	Он тутамд батжиж байна. 

	Ард түмэн бүгд нь

	Ачит намаа хүрээлдэг

	Аль сайханд дэвшүүлж

	Ардын нам маань жолооддог

	Хуучин монголыг халж

	Хувьсгалт монголыг тогтоогоод

	Хувьтай мандсан гучин есөн жилийн 

	Хуримаа хийгээд баярлаж байна.

	Суут намын удирдсанаар

	Соёлоор биеэ чимэглэсэн

	Нийтийн сайхан хөгжилт

	Нийгэм журам байгуулж байна.

	Холгүй гэрэлт ирээдүйд

	Хосгүй сайхан жаргах

	Хорвоо дэлхийд алдартай

	Хүчирхэг эв хамтад дэвшихийг ерөөе!

	 

	1960

	 

	ОГТОРГУЙН БААТАРТ

	Алтан дэлхийн хөрснөөс

	Агар зандан цэцэглэх адил

	Аугаа Зөвлөлт улсаас

	Агаарын баатар тодорлоо. 

	Шинжлэх ухааны мэргэжилтэн

	Шилдэг гарамгай ажилчид

	Шинэ аргын хөлгийг

	Шидтэй бахтай бүтээлээ. 

	 

	* * *

	 

	Агаарын аялал хийхийг

	Анх удаа зориглон

	Амжилттай сайн явж

	Алдар дуурьсгасан Гагарин

	 

	Түүний сайхан туршлага

	Түгж цаашаа дэлгэрээд

	Дэлхий нийтэд алдаршин

	Дэвших шат нь залгалаа. 

	 

	Тэнгэр огторгуйд ниссэн

	Титов хүүгийн алдар

	Тив бүхэнд цуурайтаж

	Техникийн гайхамшгийг баталлаа. 

	 

	Холын замд аялж

	Хосгүй амжилт гаргая гэж

	Хошууч Титов зориглож

	Коммунист намдаа илтгэсэн юм. 

	 

	Ган болд шиг зоригтой

	Галын дөл шиг золбоотой 

	Гарамгай баатар Титов 

	Гандан бууршгүй алдартай!

	 

	Одон орныг чиглэж

	Огторгуйд цойлон аялахад нь

	Олон орны жирийн бид

	Онцын баярыг хүргэсэн юм. 

	 

	Хайрхан уулын зэрэглээ шиг

	Халин дүүлэх бүргэд шиг

	Харвасан сумны сүйхээ шиг

	Харахын завдгүй ниссэн юм. 

	 

	Хүссэн хэргээ бүтээгээд

	Хүрч ирээд бууснаа

	Коммунист намдаа илтгэж

	Хүсэл зоригоо ярьсан юм. 

	 

	Холын замын аяныг

	Хорин таван цагт багтааж

	Алтан дэлхийн бөмбөрцгийг

	Арван долоо тойрсон юм. 

	 

	Од сарны орныг

	Ойрхон очиж шинжсэн юм. 

	Орчлон дэлхийн байдлыг 

	Олон талаас нь харсан юм. 

	 

	Алтан Москва хотын

	Ард түмэн тэргүүлэн

	Агаарын аяллын нисэгчийн 

	Амгаланг эрж уулзсан юм. 

	 

	Хөгжмийн эгшиг хангинаж 

	Хөгжлийн туяа сацарч 

	Хөдөлмөрчин олон бүгдээрээ 

	Хөхиүн баяр дэвшүүлсэн юм. 

	 

	Алдарт Лениний алтан одонгоор 

	Энгэр юуг нь мялааж

	Аугаа Зөвлөлтийн баатар цолоор

	Алдрыг нь дуурьсгаж шагнасан юм. 

	Угийн барилдлагат өмөг түшиг

	Оройн чимэг Зөвлөлт улсын

	Огторгуйн баатар Титов тандаа

	Олон Монголчууд баярлаж байна. 

	 

	1961

	 

	МӨНХ АЛДАР

	Жолоодогч намын залгамж гэж

	Засаг төрийн туслагч гэж,

	Жанжин Сүхийн саналаар

	Залуучуудын эвлэл нээсэн түүхтэй! 

	Арван долоон гишүүнээс

	Ахин ахин өргөжсөн байна.

	Хот аймаг хөдөө нутагт

	Хороо үүр байгуулсан байна.

	Хуучны бүдүүлгийг хална гэж

	Хувьсгалт ёсыг дэлгэрүүлнэ гэж

	Хурц тангараг өргөснөө

	Холбиролгүй биелүүлсэн байна.

	Улс төрдөө ухуулагч нь байж

	Олон түмний ухамсар нээлцэж

	Онол буруутныг сөрөн тэмцэж

	Олсон эрх чөлөөгөө хамгаалалцан.,

	Нам, эвлэлийн программыг

	Нандин мөрдлөг болгож

	Харанхуйн мананг арилгаж

	Соёлын гэрэл цацруулж

	Эрэгтэй эмэгтэй залуус маань

	Эрдмийн далайд сэлж

	Өргөн түмэн ах эгч нараа

	Үсэг бичигтэн болгож

	Соёлын олон газрыг

	Үүр үүрээр эрхэлж

	Бүжиг жүжиг наадаж

	Бүх олныг баясгаж,

	Хөгжим дуу үүсгэж

	Хүүхэд залуусаа цэнгүүлж,

	Дуулах дууг нь түрэлцэж

	Дугтрах хүчийг нь нэмэлцэж,

	Хувьтай монголоо хөгжүүлсэн нь

	Хувьсгалт залуучуудын эвдэл юм.

	Ардын хүүхдийг хүмүүжүүлэхэд

	Пионерын холбоо дүүтэй байна.

	Ажил хэргээ хөтлөхөд

	Ах комсомолын туршлагатай байна. 

	Атар цэцэг шиг залуусын

	Авьяас эрдмийг нээгдүүлж

	Аж ахуй, соёлын салбар бүхэнд

	Ааг хүчээ сорин зориулж

	Ачит намын жолоог түшиж

	Ардын засгийн хуулийг журамлаж

	Алдарт төрдөө тулгуур болсон

	Аварга гавьяат залуучуудын эвлэл! 

	Эрүүл энхийн соргог манаа 

	Эмч залуус ачтай байна. 

	Эрдэм шинжлэх ухааныг 

	Эрхэлсэн залуус олон байна. 

	Оюутан, сэхээтэн, мэргэжилтэн 

	Багш залуус олон байна. 

	Олон зүйлийн үйлдвэртээ

	Ажилчин залуус зонхилж байна. 

	Ордон харш, байшин барилгыг

	Охид хөвгүүд маань сүндэрлүүлж байна.

	Сүрэг малаа өсгөдөг

	Малчин залуус алдартай байна!

	Сүү шимийг нь боловсруулдаг

	Саальчин охид ажилсаг байна. 

	Талбай дүүрэн тариа таригч

	Тариаланч залуус бахтай байна. 

	Трактор комбайн хөлөглөсөн

	Жолооч залуус баатарлаг байна. 

	Дэлхий газрын баялаг шим

	Уурхайд залуус хошуучилж байна. 

	Дэлгэр монгол улсынхаа

	Орлогын санг баяжуулж байна.

	Төлжин үржих малынхаа

	Төрөл угсааг сайжруулж байна. 

	Төлийг нь бүрэн бойжуулж

	Түм түмээр нь өсгөж байна. 

	Хахир хүйтнээс хамгаалах

	Хашаа саравч дулаан барьж

	Хадлан бордоог элбэг авагч

	Хашир залуус олон байна. 

	Хуурай газрыг усжуулж

	Худаг гаргагч нь залуус байна. 

	Хужир шүү бэлдэн зэхэгч

	Хурдан гавшгай нь залуус байна. 

	Урсгал голын усыг

	Ухмал сувгаар юүлж

	Ундаасмал талбайн тарианы

	Ургац гарцыг арвитгаж байна. 

	Атар газрыг хагалбарлахад

	Ардын залуус манлайлж байна. 

	Алтан шаргал тариаг

	Арвин өтгөн ургуулж байна. 

	Сангийн аж ахуй нэгдэлд 

	Санаачилга авхаалжтай тусалж 

	Сайхан бүтээл гаргадаг нь

	Самбаа золбоот залуус байна. 

	Энхэр балчир хүүхдийг 

	Эцэг эх нь хүмүүжүүлдэг шиг 

	Эрэлхэг монголын хөвгүүд охидыг 

	Эвлэлийн байгууллага хүмүүжүүлж байна. 

	Онол буруу дайсны

	Омрууг таслан тонилгосон

	Олзвой, Гонгор, Дандар тэргүүт 

	Олон баатрыг тодруулж

	Дархан хилээ хамгаалж

	Дайсан самууныг сөнөөхөд 

	Даваадорж, Тэгшээ дараалсан 

	Дайчин баатар эвлэлээс төрөв. 

	Атаатан дайсныг дарсны төлөө 

	Аранзал тугийн одонгоор 

	Ажил бүтээлийн амжилтын төлөө 

	Хөдөлмөрийн гавьяаны одонгоор 

	Суу их үйлсийн төлөө 

	Сүхбаатар жанжны одонгоор 

	Ахин ахин шагнуулж 

	Алдар гарсан залуучуудын эвлэл! 

	Ардын ардчилсан орны залуустай 

	Ах дүү нөхөрлөлөө бэхжүүлж 

	Авьяас эрдмээ солилцож

	Аж ахуй, соёлоо хамжилцаж байна. 

	Давхар давхар барилга барьж 

	Хот тосгон тэлж байна. 

	Дархан монголын хөгжил

	Даян дэлхийд цуурайтаж байна.

	Энэ бүхий үйлсдээ

	Энгүй ихийг бүтээсэн 

	Эвлэлийн гишүүд залуусын 

	Эгүүрдийн мөнх алдар бадартугай! 

	Нэн сайхан амьдралтай

	Нийгэм журмаа төгөлдөржүүлж, 

	Энгүй сайхан амьдралтай

	Эв хамтад дэвш! гэж ерөөе өө!

	 

	1961

	«БАЯСГАЛАНТ ХӨДӨЛМӨРИЙН» МАГТААЛ

	«Баясгалант хөдөлмөр» нэгдэл маань 

	Баянтүмэнд төвлөрсөн юм. 

	Бадрал хөгжлийн тухайд нь

	Байдал төлөвийг нь магтъя даа. 

	Хэрлэн голын хөвөөнд нь

	Хэсэг малчин хурж

	Хэтийн бодол зорилгоо

	Хэлэлцэж сайтар зөвшсөн юм. 

	Намын бодлого тогтоолыг

	Ном сонинд хэвлэж:

	— «Нэгдэлжинэ үү» гэсэн зөвлөмжийг

	Нийтийн адил угтсан юм. 

	Бүртгэлт гишүүн долоохон гэж

	Бултаж гэдрэг суугаагүй юм. 

	Бүтээх үйлс бүгдийнх гэж

	Бүрэн төгөлдөр итгэсэн юм. 

	Гар дээрх мал цөөн гэж

	Гансарч гуньж үзээгүй юм. 

	Ганц анжисны данстай гэж

	Газар тариалангаас бэрхшээгээгүй юм. 

	Буцалтгүй ийм зоригоо

	Булгийн ус шиг ундаргаж

	Бүхнийг уриалан хөдөлгөж

	Бууршгүй эрчээ авсан юм. 

	Хөрөнгө малаа нийгэмчилж

	Хүсэл хөдөлмөрөө хамтатгасан юм. 

	Хүчин чадлаа хөвчилсөн

	Хөдөлмөрч гишүүд нэмсэн юм. 

	Үй түмэн сүрэг малаа

	Үр төлөөр нь өсгөж байна. 

	Үнэн шударга гишүүд нь

	Өрнүүн бүтээл гаргаж байна. 

	Хамтын санал нийцэж

	Хоёр нэгдэл нийлсэн юм. 

	Хогшил чинээ нь арвижин

	Хүчин чадал нь бэхэжсэн юм. 

	Сүрэг малаа өсгөгч

	Малчин сайтай нэгдэл байна. 

	Сүү саалийг нь арвитгадаг

	Саальчин сайтай нэгдэл байна. 

	Төмөр модны дүйтэн

	Дархнууд сайтай нэгдэл байна. 

	Тоосго, зуурмаг найруулдаг

	Барилгачин сайтай нэгдэл байна.

	Тариа ногоо ургуулагч

	Тариаланч сайтай нэгдэл байна. 

	Трактор машин эзэмшигч

	Жолооч сайтай нэгдэл байна. 

	Сонор нямбайг эрхэмлэгч

	Аж ахуйч дэгтэй нэгдэл байна. 

	Сонин сэтгүүл түгээдэг

	Шууданч сайтай нэгдэл байна.

	Ажил төрлийн мэргэжилтэн

	Ажилтан сайтай нэгдэл байна. 

	Авьяас хүч нь оргилуун 

	Гишүүд сайтай нэгдэл байна. 

	Албан хэргээ хөтөлдөг 

	Захиргаа сайтай нэгдэл байна.

	Ачаа тээвэр залгуулдаг 

	Автомашин олонтой нэгдэл байна.

	Ардын хэрэглэхийг хангадаг 

	Агент худалдаа дэлгүүр байна. 

	Айлчин зочин амраадаг 

	Аялаг тохилог буудал байна. 

	Агаараар сониныг сонсдог

	Радио зангилааны газар байна. 

	Цэвэрч ариуныг журамласан

	Амтат хоолны газар байна.

	Нийц найрлага нь тохирсон 

	Нарийн боов хийж байна. 

	Нийтдээ хэрэгцээт зүйлсийг 

	Нэгдэл нийлүүлэн хангаж байна.

	Рашаан хэрэгцээтэй чанарын 

	Халуун усны газар байна.

	Харанхуй бүрэнхийг гийгүүлсэн 

	Гэрэл цахилгаан гялалзаж байна. 

	Соёл эрдэм дэлгэрүүлэгч 

	Клуб кино бэлэн байна. 

	Хүүхэд асрах саатуулах 

	Хүмүүжихийн газар бүрэн байна.

	Багачууд дүү нарыг боловсруулдаг

	Бага дунд сургууль байна. 

	Багш ажилтан нь эрдэмтэй 

	Барилга танхим нь тохилог байна.

	Балагт өвчнийг анагаадаг 

	Больниц эмнэлэг бэлэн байна. 

	Битүү далдыг ч оношилдог 

	Билгүүн ухаантан эмч нар юм. 

	Малын үржил, эрүүл эрхэлсэн 

	Зоо-мал эмнэлэг бас байна. 

	Өвчин хорогдлоос сэргийлэгч 

	Тэргүүн малчин тодорч байна. 

	Нэгдэл түмнийхээ хөгжлийг

	Нэрлэж тоочоод барахгүй дээ!

	Нийт дундын байдлаас, нь

	Нэмж товчхон яръя даа!

	Үнэнч шударга гишүүд маань

	Үйлс бүтээлээр арвин байна. 

	Үртэй дүнтэйг бүтээе гэж

	Үлэмж шамдан мэрийж байна. 

	Бадмаа лянхуан цэцэг нь 

	Багларч багсайн дэлгэрэх шиг 

	«Баясгалант хөдөлмөр» нэгдэл минь 

	Бадран тэлж хөгжиж байна. 

	Өнөр олон гишүүд нь

	Бүтээлийн хэрээр алдаршиж байна. 

	Өндөр настан буурлууд нь

	Өгөөжит тэтгэвэр хүртэж байна.

	Оноос он тутамдаа

	Олон туршлага нэмж байна. 

	Олон түмэн гишүүд маань

	Омог цогтой ажиллаж байна. 

	Сараас сар тутамдаа

	Сайхан туршлага нэмж байна. 

	Сайчууд олон гишүүд маань 

	Санаачилга авхаалж нэмж байна. 

	Өдрөөс өдөр тутамдаа

	Өрнүүн туршлага олж байна. 

	Өргөн түмэн гишүүд маань

	Өндөр зүтгэл гаргаж байна. 

	Энэ сайхан хөгжлийн

	Эхэн болсон булаг нь

	Эрдэм мэдлэг-амьдралын

	Иш нь болсон үндэс байна. 

	Хайрт намын жолоодлогоор 

	Хамтралч Зөвлөлтийн туршлагаар 

	Хамаг олон бид бүхэн

	Хамтын аж ахуй хөгжүүлж байна. 

	Хашаа саравч тохилог барьж

	Хадлан бордоо элбэг авч 

	Ханагар барилга сууцтай болж 

	Хавтай тухтай амьдарч байна. 

	Тал дүүрэн мал өсгөж

	Талбай хальсан тариа тарьж

	Тансаг таван идээ билгээр

	Тавлаг амгалан жаргаж байна. 

	«Баясгалант хөдөлмөр» нэгдлээ 

	Бахдаж магтвал ийм байна. 

	Баяр баярын дээдээр

	Бялхаж цалгиж байтугай!

	 

	1961

	 

	ТАРИАН ТАЛБАЙД

	Трактор машинаа хүнгэнүүлж

	Талын хөрсийг эргүүлж

	Тарианы үрийг суулгаснаар

	Талбай бүхэн халиурч байна. 

	Алтан шаргал тариагаа

	Авч хураадаг цаг нь болоод

	Аварга комбайнаар хадаж байна.

	Авто машинаар зөөж байна. 

	Ачиж зөөсөн будаагаа

	Аваачаад үтрэмд буулгаж байна. 

	Ашгүй их ургаж гэж

	Амьтан хүн баярлаж байна. 

	Моторын дуу хүнгэнүүлж

	Цахилгаан зай залгаж байна. 

	Монголын залуучууд эзэмшиж 

	Цайруулах машинаар ажиллаж байна. 

	Буртаг бохирыг нь ялгаж

	Будааны сайныг шигшиж байна.

	Дараа жилийн тариандаа

	Үрийн дээжийг нөөж байна. 

	Даяар олны хэрэгцээг

	Дагнаж сайтар хангаж байна. 

	Тахиа, гахай, малын

	Тэжээлийн зүйлийг авч байна. 

	Овьёос буудай эрдэнэ шиш,

	Олон зүйлийн хүнсний ногооны

	Ургац шимийг нь дээшлүүлж

	Улсын төлөвлөгөөг давуулж байна.

	Аварга комбайн трактораар

	Аугаа зөвлөлтийн тусалснаар

	Авьяас хүчээ дайчлан

	Амжилт гаргаад гялалзуулж байна. 

	Өндөр настан өвгөд хөгшид

	Өсвөрийн бяцхан үр хүүхдүүд

	Өрнүүн ихийг бүтээе гэж

	Өөрсдийн биесээр оролцож байна.

	Малчин монголын хүүхэд маань

	Машин техникээ эзэмшиж

	Нямбай сайхан ажиллаж

	Намынхаа даалгавар биелүүлж байна. 

	Багшийн заасан сургаалаар

	Бардам хүчээ дайчилж

	Бахтай зоригтой ажилладаг

	Баатарлаг залуус олон байна. 

	Эрэг шургийг нь чангаруулж

	Эвдрэл ирэхээс хамгаалж

	Эзэмшиж авсан техникээрээ

	Эрчимтэй бүтээл гаргацгааж байна. 

	Урьдаас сайн бэлтгэвэл

	Урагшаа давших хурдан юм. 

	Ах дүү нөхөдтэйгөө эвээ нэгтгэж

	Ажил хөдөлмөртөө шалмаг оролцож 

	Амжилт ихийг товойлго гэж

	Ариун сэтгэлээсээ захиж ерөөе!

	 

	1962

	 

	ЧИН СЭТГЭЛИЙН ЕРӨӨЛ

	Алдарт Монгол-Зөвлөлтийн

	Ард түмний найрамдал

	Анх байгуулснаас нааш

	Ахин ахин батжив аа. 

	Эрх чөлөөг олоход

	Эрдэм номыг сурахад

	Эдийн засгаа хөгжүүлэхэд

	Эзэрхэг түрэмгийгээс хамгаалахад

	Энхийн бүтээн босголтод

	Эдүгээ нийгэм журам байгуулахад

	Зүйл бүрийн тусламжийг

	Зөндөө үзүүлж ирсэн

	Зөвлөлт Улсын ачийг

	Зүйрлэж шүлэглээд баршгүй,

	Алтан дэлхийн шим

	Арвин тарианы хураалтад

	Аварга машин техникжүүлж

	Ажиллах хүчинд туслахаар

	Гурван зуун комбайнчаа

	Гурван сар ажиллуулж

	Ах зөвлөлтөөс үзүүлсэн

	Ач тус нь их байна,

	Аварга комбайнч мэргэжилтэн

	Ажилласан тэр хугацаандаа

	Анд нөхдөө сургаж

	Ажлын бүтээл гялалзууллаа. 

	Трактор комбайн машины

	Жолооч нар олныг төрүүлж

	Тариа ногоо ургуулах

	Мэргэжилтэн олныг бэлтгэж

	Энтэй хөрст дэлхийд

	Эрдэнийн бодис дэлгэрэх шиг

	Эрдэмтэн та бүхний туршлага

	Эрэлхэг монголд маань дэлгэрч байна. 

	Аймаг улсын хэмжээгээр

	Алтан тарианы хураалтад

	Амжилт өндөр гаргасан

	Алдар нэр тань цуурайтаж байна. 

	Цэцэн хурц мэргэжилтэн

	Цэхлэн тухайлж ирээд

	Цэлгэр бүтээл гаргасанд

	Чин сэтгэлээс ерөөе!

	 

	 

	ЭМЧИЙН АЧ

	Ардын засаг мандвай. 

	Аливаа бүхнийг шинэчилбэй. 

	Ард түмнийг эрүүлжүүлэх

	Авралт бодлого тунхаглавай. 

	 

	* * *

	 

	Амь насыг чинь даана гэж

	Аль дурласнаа гайтуулдаг

	Өвчин зовлонгоос салгана гэж 

	Өөрийн дурласнаа гайтуулдаг. 

	Эмгэг хуучныг арилгана гэж

	Эгээрч хүссэнээ гайтуулдаг,

	Хонх дамар хоржигнуулж

	Дамар хонх даржигнуулж

	Даага бяруу цуглуулдаг,

	Өнгөнд шунагч өөдгүй этгээд

	Ховдог шунахай авирлаач,

	Хууран мэхлэгч этгээдийн

	Зоргоор аашилдаг байдлыг

	Зогсоох цаг ирсэн юм байж. 

	 

	* * *

	 

	Тийм л цагийн эхэнд гэнэ.

	Тэмдэглэлт хорин нэгэн онд л гэнэ.

	Ардын эмнэлэг байгуулжээ. 

	Ашдын хөгжил нь тодорчээ. 

	Аугаа Зөвлөлт тусалж

	Ачтан эмч нараа ирүүлжээ. 

	Шастин, Орлов тэргүүтэн

	Сайн эмч хамжилцаж

	Шинжлэх ухааны эмнэлгийг

	Шамдуу хурдан хөгжүүлжээ. 

	Немой, Соболева дараалж

	Нэрээ мөнх үлдээснийг

	Найраг холбоо магтаалдаа

	Найруулж түрүүнд нь дурсъя,

	Анхны сувилагчийн сургуульд

	Арван есөн охин суралцвай,

	Ахиад цааш дунд сургуулиар

	Анхны бага эмч бэлтгэвэй. 

	Эрдэм дадлага хосолсон

	Эмч нарын эгнээ өргөжвэй. 

	Далдын далд өвчнийг

	Чагнуур аргаар таньдаг юм. 

	Дарж илж үзээд

	Даамай цааш нягталдаг юм. 

	Элэг зүрх уушгины эмгэгийг

	Рентген гэрлээр илрүүлдэг юм. 

	Энд тэндхийн согогийг

	Эргэцүүлж сайтар магадалдаг юм.

	Мэс засалч аргатан

	Мэргэжилт олон эмч нар

	Мэргэн багшийнхаа ачаар

	Мэдэц сурлага нь ахивай.

	Өвчтөн хүнийг хэвтэрт нь

	Өлгийтэй хүүхэд шиг энхрийлж 

	Өдөр шөнөгүй эргэж

	Өрөвч эелдэг тойлдог юм.

	Эмч, асрагч, сувилагчийн

	Энэ сайхан үйлс нь

	Өргөн түмний тусын тул

	Өдрөөс өдөрт дэлгэрвэй.

	Эхчүүд олонд зориулсан

	Амаржих газар бэлэн байна.

	Нялхас балчирт зориулсан

	Асрах газар олон байна. 

	Эм тариа бэлтгэдэг

	Завод сангийн газрынхан

	Эндэл ослоос авардаг

	Эмнэлгийн түргэн тусламжийнхан, 

	Ариун цэврийн албаны

	Шинжилгээ судлалын үйлчид,

	Ачтан тустан түмний

	Алиныг нэрлэж барнам бэ! 

	Эмнэлгийн байгууллагын хөгжил 

	Энтэй өргөн нь ил байна. 

	Эмчийн ачийн тухай

	Эргэж заримыг хэлье. 

	Анагаах ухааны сургуулийг 

	Амжилттай сайн төгсөөд

	Ажил бүтээлээр алдаршсан

	Ачтай эмч ч олон байна.

	Эрүүлийг хамгаалах ажилдаа 

	Идэвх хүчээ зориулж 

	Эгэл олондоо хүндлэгдсэн

	Эрдмийн зэрэгтэн ч олон байна. 

	Гадаад дотоодын сургуулийг 

	Гарамгай сайy төгсгөж

	Гардсан эмнэлгийн мэргэжлээрээ 

	Гавьяат сайчуул ч тодорч байна. 

	Рашаан шаврын зүйлээр

	Архаг хуучийг арилгадаг

	Арга туршлагат сайчуулын 

	Алдар нь илт товойж байна.

	Аюулт өвчин хэцүү юм,

	Аминд халгаатай дайсан юм.

	Ардын эмч нар ачтай юм.,

	Амь аврах баатар юм. 

	Уршигт өвчин тусгахгүй

	Урьдчилан сэргийлэх хүчтэй юм. 

	Ухуулж таниулж ярихын 

	Утга хүчин төгс юм. 

	Ариун цэвэр нямбай бол 

	Аливаа өвчин тусдаггүй юм. 

	Амтат идээгээ тохируулбал 

	Амь бие чийрэгждэг юм. 

	Энэ сайхан сургаал үг 

	Эмнэлгийн номд байдаг юм.

	Эрэгтэй, эмэгтэй бүгдээрээ 

	Эгүүрт журамлах хэрэгтэй юм.

	Амьтан хүнийг тарчлаадаг

	Өвчний зүйл олон юм. 

	Эл бүхнийг анагаадаг

	Эмч мэргэжилтэн ачтай юм. 

	Эрүүл энхийн ээлжгүй манаа

	Эмнэлгийн олон ажилтан 

	Ардын эмч та бүхэн минь 

	Анагаах ухааны үйлсдээ 

	Арвин шинийг бүтээж

	Ард түмэндээ ачийг хүртээж

	Ашид мөнхийн алдраа мандуулж

	Аз жаргалтай яваарай! гэж 

	Өвгөн буурал Жигмэд чинь 

	Өчүүхэн магтаал холбоогоо 

	Өндөр хөгжилт эмнэлгийнхэндээ

	Өргөн барих минь энэ байна. 

	 

	1965

	 

	МОРИН ӨРТӨӨНИЙ ТУХАЙ

	Ард олны хийдэг

	Морин өртөөний зүйлийг

	Аялгуут хөгжмийн эгшигт

	Шүлэглэж хэлье, би 

	Хувьсгалт засгийн өмнөх 

	Хуучин төрийн үеийг нь

	Хуур хөгжмийн эгшигт

	Холбож хэлье, би

	Хуучин төрийн өртөөчид

	Хүлэг морьдоо ядраагаад

	Хүнс тэжээлээ бараглаад

	Хүнээс царайчилж байхад нь:

	«Ван гүн морилж явна,

	Базааж түргэн унаа бэлд» гэж

	Бариу давчуу аашилсан

	Бачим элч довтолгож

	Улаан халзат өргөөг

	Вангийн орд гэж бариулаад

	Угалзтай хөх майхныг

	Урд талд нь татуулаад,

	«Хоол унд бэлд» гэж

	Хонь үхэр нядаалгаж,

	Унаагүй явган хүнийг ч

	«Уургын улаа бэлд» гэж

	Үүлгэр догшин загнаж

	Өртөө замынханд тушаадаг байлаа.

	Өө сэв эрж

	Эрүү хор тулгадаг байлаа. 

	Хар архины аагт

	Халуурч урвайсан ноёнтон

	Хатад авгай хүүхэдтэйгээ

	Хойш урагшаа цувдаг байлаа.

	Явж яваа зорилго нь

	Ямар хэрэг вэ гэхэд

	Авцаа өгцөө ч гэх шиг

	Амин хувийнх байлаа.

	Авхай хүүхэн ч гэх шиг

	Самуун завхай донтон,

	Амбан ноён ч гэх шиг

	«Аашилж» загнахын хэнээтэн

	Амин хувийн хэрэгт ч

	Ардыг хохироогч этгээдүүд,

	Албан явдал саатуулав гэж

	Аашилж жанчдаг байлаа,

	Муу морь өглөө гээд

	Модон дөнгөнд тарчлаана. 

	Унд хоол амтгүй гээд

	Улаач зарц нарыг торгодог,

	Хурдан морь эмээллэ гээд

	Хулсан ташуураар алхидаг

	Хэдэрлэж үг сөрлөө гээд

	Хэрэг тулгаж цаазалдаг. 

	Хуучин хаадын үеийн

	Өртөөчин олны pовлонг

	Хуур хөгжмийн эгшигт

	Үглэж тоочоод барна уу даа.

	Хувьсгалт засаг тогтоод

	Хувирч, өртөө ондоорсныг

	Хурж цугласан та нартаа

	Хуурын эгшигт ярья би. 

	Улаан мөнгөний ч олборгүй

	Удаан жилээр хийж

	Өрөнд учирдаг өртөөг

	Өршөөлт засаг өөрчлөв. 

	Олон цөөн малаараа

	Оноо ээлжээр хийдэг болгов. 

	Хоног сарыг хугацаалж

	Хохирол гарзгүй хийлгэдэг болгов. 

	Элч улаач хоёр

	Эрх тэгш болов. 

	Өртөөний зүйлийн алба нь

	Ардын төлөө болов.

	Энэ засгийн үед

	Өртөө ингэж өөрчлөгдөөд

	Эртний зовлон арилж

	Энгийн ард баярлав. 

	Хуурай газрын судагт

	Ус ирэхийн цагт

	Хорхой шавж дараалан

	Чийгийн амьтан баясдаг. 

	Харгис дэглэм өөрчлөгдөж

	Хувьсгалт ёс тогтоход

	Харц хүн жаргаж

	Хувийн сүргээ өсгөв. 

	Хувхай болсон модонд

	Навч нахиа дэлгэрэхэд

	Хурж цуглан жиргэдэг

	Жигүүртэн бүхэн баясдаг. 

	Хувьсгалт засаг тогтож

	Хуучин төр устахад

	Хүнд гинж тасарч

	Хүн бүхэн жаргав. 

	Хүч мэдэн уралдаж

	Хүчир хатууг ялаад

	Хүслэнт сайхан амьдралаа 

	Хөдөлмөрийн үрээр шинэтгэв. 

	Дэлгэр монголын ардууд 

	Дэмжилцэн зоригтой ажиллаад 

	Дэс дараагийн онуудад

	Дэгжин ирлээ, амьдрал нь 

	Дэгжсэн түмний амьдрал

	Төр улсаа бэхжүүлэв. 

	Түмний залуурч нам

	Түүнийг манлайлж удирдав. 

	Улсын есдүгээр хурал дээр 

	Утгалж үүнийг дүгнээд 

	Урагшийн замыг заав. 

	Удаан жилээр хэвшсэн

	Өртөөний журмыг өөрчилж 

	Улсын хүчээр хийнэ гэж

	Үнэт үгээ хэлэв. 

	Арван найман аймгийн

	Ардын төлөөлөгч зөвлөөд

	Ашиг тусыг нь магтан

	Алга ташин батлав. 

	Усны үзүүр царилгүй ч гэсэн

	Газрыг цоолоод бургилдаг, 

	Ухааны үзүүр зүүгүй ч гэсэн 

	Олны хүчийг нэгтгэдэг. 

	Ачит нам засгийн

	Ариун tнэ бодлого нь

	Ард бидний хүслэн гэж

	Ард түмэн сайшаав. 

	Хуучин төрийн үлдцийн

	Хэсэг нэгийг арилгалаа гэж

	Хүн бүхэн баяртай

	Хөдөлмөр бүтээлд чармайв.

	Мал сүргээ өсгөхөд

	Малчин бидэнд бололцоо гэж

	Магтаж байна, үүнийг 

	Мэрийж байна, малдаа. 

	Дэлхийн цэцэг ургах нь

	Наран, чийгийн хүч юм. 

	Тэгш чөлөөтэй ажиллах нь

	Манай намын ач юм гэж

	Ард олон бүгдээрээ

	Оюун тархиндаа шингээгээд

	Ардаг тарган морьдоо

	Бэлэглэж байна, өртөөндөө

	Нам засгийнхаа зорилгыг

	Нарны гэрэл шиг мандуулъя

	Навчит зандан мод шиг

	Эх орноо хөгжүүлье. 

	Өртөө байгуулах газраа

	Урьдаас сонгон олъё гэж

	Улирах дөрвөн цагт нь

	Олон агт бэлчээх

	Ус өвсөөр хангалуун

	Бэлчээрийн сайныг судлаад

	Ойр холын байдалд нь

	Километрээр тэнцүүлж

	Хоног үдийн буудлыг

	Хүлгийн явдлаар тааруулаад

	Түмний саналыг нэгтгэн

	Төхөөрч тохижуулав, өртөөг...

	Ахиад цааш нь өргөтгөв. 

	Авто өртөө байгуулав.

	Агаарын тээвэр хослов.

	Албан аминыхыг зөөв. 

	Хүн ард баясав. 

	Хөгжил дэвшил хурдсав.

	Өдрийн газрыг цагаар товчлов.

	Өрнөх хурдаа нэмэв. 

	 

	1949

	 

	АРХИНЫ ШОГ ШҮЛЭГ

	Алим жимсний үрээс

	Таримлаар гардаг архи ч бий. 

	Айраг сүү шимээс

	Нэрмэлээр гардаг архи ч бий. 

	 

	Орос, монгол архи

	Олон янзаар бий юм.

	Олж уугаад хэтэрвэл 

	Онц согтуу тэр юм. 

	 

	Цээлд байгаа загасыг

	Сэрээн төмөр хатгана.

	Цээжинд байгаа үгийг

	Шилтэй архи хатгана. 

	 

	Нуурт байгаа загасыг 

	Нуруун төмөр хатгана. 

	Нууж байсан үгийг

	Лонхтой архи хатгана. 

	 

	Бага багаар уувал

	Бахтай идээ архи юм.

	Балгасаар байгаад ахадвал 

	Балруулчихдаг идээ, архи юм. 

	 

	Хэмээр бага бага уувал,

	Хэнд ч хүртэгдэх идээ юм.

	Хэмжээнээсээ хэтэрвэл

	Хэрэгт оруулдаг идээ юм. 

	 

	Уусан дороо унтдаг

	Шулуун согтуу-архины хор!

	Учир журмаар ярьдаг

	Үглээ согтуу-архины хор!

	 

	Уулзсан хүнтэй хэрэлддэг

	Ууртай согтуу-архины хор!

	Урна тастана гэдэг

	Догшин согтуу-архины хор!

	 

	Хутга шөвөг эргүүлдэг

	Тэнэг согтуу-архины хор!

	Улс орныг үймүүлдэг

	Онгироо согтуу-архины хор!

	 

	Унасан морио магтдаг

	Гайхуур согтуу-архины хор!

	Уужим буян байна гээд

	Баярхах согтуу-архины хор!

	 

	Урьдын түүхээ яриад

	Уйлдаг согтуу-архины хор!

	Уяхан эгшиг хоолойгүй байж

	Дуулдаг согтуу-архины хор!

	 

	Уул талаар хэсдэг

	Тэнэмэл согтуу-архины хор!

	Унасан газраасаа босдоггүй

	Хэдэр согтуу-архины хор!

	 

	Ууя, бас нэг балгая гээд

	Гуйдаг согтуу-архины хор!

	Унтаа айлаар оръё гээд

	Хэсдэг согтуу-архины хор!

	 

	Аягатай архи чамлаад байх

	Хэнхэг согтуу-архины хор!

	Аль бас нэг балгая гээд

	Гуйдаг согтуу-архины хор!

	 

	Аяганы ширээ эргүүлдэг

	Адтай согтуу-архины хор!

	Ална булна гээд загнадаг

	Агсан согтуу-архины хор!

	 

	Авгай хүүхдийг үзээд

	Аальгүйтэх согтуу-архины хор!

	Аль муухай зангаар

	Авирлах согтуу-архины хор!

	 

	Ажил хөдөлмөрийн зүйлсээс

	Жигших согтуу-архины хор!

	Арав таван малаа

	Арчилдаггүй согтуу-архины хор!

	 

	Араа шүдээ шажигнуулдаг

	Аймаар согтуу-архины хор!

	Амны шүлсээ цувруулдаг

	Новшийн согтуу-архины хор!

	 

	Айл байвал оръё гээд

	Тэнэдэг согтуу-архины хор!

	Архи байвал ууя гээд

	Эрдэг согтуу-архины хор!

	 

	Шүд амаа хавирдаг

	Сүрхий согтуу-архины хор!

	Шүлс салс цувруулдаг

	Шүлхий согтуу-архины хор!

	 

	Ширүүн догшин загнаад

	Зоддог согтуу-архины хор!

	Шүүхэд гэнэт шилжигдээд

	Гэсгээлт үзэх архины хор!

	 

	Орон дээгүүр ойчдог

	Овтой согтуу-архины хор!

	Олноос сүүлд нь зөв зүгээр

	Явдаг согтуу-архины хор!

	 

	Эдлэл хувцсаа тайлж хаядаг

	Нүцгэн согтуу-архины хор!

	Эмээлтэй морио алдчихдаг

	Явган согтуу-архины хор!

	 

	Эмэгтэйчүүдийг доромжлоод

	Эргүүлдэг согтуу-архины хор!

	Элдэв хангайн зангаар

	Загнах согтуу-архины хор!

	 

	Санаан зоргоор загнана гэх

	Сагсуу согтуу-архины хор! 

	Санхүүгийн мөнгийг бүрэлгэх

	Сүйдтэй согтуу-архины хор!

	 

	Заавал өнөө харина гээд

	Загнах согтуу-архины хор!

	Замын Дунд ойчоод

	Унтах согтуу-архины хор!

	 

	Мөн бишгүй үгээрээ

	Яриа согтуу-архины хор!

	Мөрийтэй тоглоом тоглоод

	Мөнгөө бардаг согтуу-архины хор!

	 

	Өөрөө төгрөгөө барчхаад

	Өрдөх согтуу-архины хор!

	Өгсөн нөхрөө нэхэхээр

	Мэлзэх согтуу-архины хор!

	 

	Багын явдлаа тоочдог

	Алиа согтуу-архины хор!

	Багана бариад эргүүлдэг 

	Балмад согтуу-архины хор!

	 

	Балгасаар байж хэтрээд 

	Балрах согтуу-архины хор!

	Балай харайхуй замаар

	Замнах согтуу-архины хор!

	 

	Ган халуун наранд

	Хатмаар согтуу-архины хор!

	Гангар хүйтэн өвөлд

	Хөлдмөөр согтуу-архины хор!

	 

	Гадаа хөдөө унтаад

	Зүдрэх согтуу-архины хор!

	Гар хөлөө гэмтээгээд

	Зовох согтуу-архины хор!

	 

	Самуун дуртай нь таныг гэж

	Салгаж ярьсан биш би,

	Сайхан муухай явдлыг

	Сануулж ярьсан үг юм. 

	 

	Архи гэдэг идээ чинь

	Айхтар хэцүү идээ байна. 

	Ахдаж хэтэртэл уувал

	Алдаа завхраа гарах юм байна. 

	 

	Ам хүрч болохгүй идээ гэж

	Цаазалж хорьсон биш,

	Алдаа завхраа гарна гэж

	Ах дүү нөхдөдөө сануулсан юм. 

	 

	Алдар гарсан хөвгүүддээ

	Баярын хундага архи юм. 

	Ард бидэндээ

	Бэлгийн идээ архи юм. 

	 

	Алдарт төрийн наадамдаа

	Найрын идээ архи юм. 

	Аяга хундага тулгаад

	Аль нь ч хамаагүй уудаг юм. 

	 

	Эрхийг олсон сайчуулдаа

	Баярын хундага, архи юм. 

	Энгийн ард бидэндээ

	Бэлгийн идээ архи юм. 

	 

	Энх төрийн наадамдаа

	Найрын идээ архи юм.

	Эрэгтэй эмэгтэй ялгалгүй

	Эрэмбэ журамтай балгадаг юм.

	 

	Уухаа сайхан ууцгааж

	Уусан идсэндээ эзэн болж

	Учир журмаа сахицгааж

	Улс төрдөө зүтгэцгээе. 

	 

	 

	ТАНХАЙ ТЭР

	Хөрст дэлхийн шимээр

	Хөх ногоо цогцлох шиг

	Хөдөө аж ахуйн нэгдлүүд

	Хөдөлмөр бүтээлээр хөгждөг.

	 

	Нийтийн хүчээ нэгтгэж 

	Нэгэн зорилгоор ажиллахад

	Нэгдлийн ажлаас зугтаадаг

	Нийлэх дургүй танхай тэр. 

	 

	Хамаг олон гишүүд нь

	Хамтын хүчээр ажиллахад

	Хатуу бэрхээс төвөглөөд

	Хавьтаж өгдөггүй танхай тэр.

	 

	Хүн бүгд чармайгаад

	Хүчээ дайчлан ажиллахад 

	Хүнд хэцүүгээс төвөглөөд

	Хулчийж суудаг танхай тэр. 

	 

	Ажил хөдөлмөр хийх цагт

	Ард нь суугаад хоцордог, 

	Аму цалин буухын цагт

	Алгаа тосоод сарвайдаг.

	 

	Хөдөлмөр ажил хийхийн цагт

	Хөндийрч салаад зугтдаг 

	Хөлс цалин буухын цагт 

	Хүрээд ирдэг танхай тэр. 

	 

	Ажил хийвэл үнэрхэж

	Ашиг цалин чамлаж

	Амьтан хүнтэй хэрэлддэг

	Ажилд дургүй танхай тэр. 

	 

	* * *

	 

	Танхай түүний араншныг

	Та нар битгий дуурай даа

	Таарсан ганц нэг байвал

	Татаж авахыг бодоорой. 

	 

	Сагсуу зангаа гээгээд

	Санаачилга гаргаад ажиллавал

	Сайн сайхан амьдрах

	Саруул зам нь дэргэд юм. 

	 

	Ганц, усгүй тойромд

	Галуу хаанаас цугларах вэ?

	Гавшгай чадамгай ажиллахгүй бол

	Гавьяа хаанаас олох вэ?

	 

	Саглагар мод нь ургахгүй бол

	Шаазгай юун дээр цугларах вэ!

	Шалмаг зүтгэлтэй ажиллахгүй бол 

	Шагнал хаанаас олох вэ?

	 

	Урьдын хойрго гэмээ

	Устгаж бүгдийг орхиод

	Урамтай зоригтой ажиллавал

	Урагшаа хурдан давшина шүү. 

	 

	Хөгжил соёлоо бадруулж

	Хүмүүжил, мэдлэгээ дээшлүүлж

	Хөнгөн цовоо ажиллаж

	Хөдөлмөрийн алдар олоорой!

	 

	1960

	 

	ЭЗЭРХЭГ ХАРЬ ЕРТӨНЦ

	Өнгөн нүүрээ хувилгасан

	Үнэнч үгүй ертөнц

	Төв шударга ёсыг

	Тэнэг гэдэг ертөнц. 

	Өөдгүй шунахай этгээдийг

	Алдарт гаргадаг ертөнц

	Үгээгүй мөхөс ядуугаа

	Доорд үздэг ертөнц. 

	Үнэн бүрийг нь тооцвол

	Өстэй болдог ертөнц. 

	Үргэлж худлыг яривал

	Үнэтэй байдаг ертөнц,

	Адууныхаа олноор

	Ах нь гэдэг ертөнц,

	Амьдарлагаа барсан ядуугаа

	Ажиглах ч үгүй ертөнц.. 

	Дээлийнх нь өнгөөр

	Дээшээ гэдэг ертөнц

	Дэвснийх нь өнгөөр

	Морийг нь уядаг ертөнц. 

	Өлсөж даарах цагт

	Өрөвдөж үздэггүй ертөнц

	Баян ноён хоёроо

	Бялдуучилдаг ертөнц. 

	Ядарч зовсон хүмүүсийг

	Жанчиж дарладаг ертөнц

	Хорин хэдэн насанд нь

	Хонгор гэдэг ертөнц

	Хойрго хөгшрөх цагт нь

	Хойноо мартдаг ертөнц. 

	Эмс охидыг бузар гээд

	Эрхийг нь хасдаг ертөнц. 

	Хөрөнгө баян зарим нь

	Хөдөлмөр хийдэггүй ертөнц. 

	Хөөрхий ядуу ардуудаа

	Боолчлон дарладаг ертөнц

	Хөндлөн хажуугийн улсаа

	Хөнөөх дуртай ертөнц. 

	Хөрст сайн нутгийг

	Булаах дуртай ертөнц

	Хэрцгий зусарч түшмэлтэн

	Хээл хахуульд дуртай ертөнц

	Хэний үнэн байвч

	Хилс шүүдэг ертөнц,

	Эзэрхэг харь ертөнц

	Эгээ ийм байдалтай. 

	 

	(Жигмид Ч. Азжаргал. — УБ. УХГ. 1978)

	 


НАРАНГИЙН ТЭРБИШ

	Монголын зохиолчдын эвлэлийн гишүүн ардын ерөөлч Нарангийн Тэрбиш 1899 онд Төв аймгийн Өнжүүл сумын нутагт (хуучин Дархан чин вангийн хошуу Их шавийн отог) төржээ. Тэрбиш бага залуу наснаасаа ардын аман зохиол ерөөл магтаал зэргийг сонирхон тогтоож хурим найрт ерөөл бэлгийн үг хэлж авьяас билгээ хөгжүүлж байсан байна. 

	Ардын ерөөлч Ч. Жигмид 1962 онд анд ерөөлчийнхөө тухай дурсан ярихдаа «Тэрбиш бол алганыхаа толио дээр аягаа тогтмогц бэлэн зэлэн үг нь асгарч байдаг сан» гэж билээ. Тэрбиш 1948 онд Монголын зохиолчдын хороо, БНМАУ-ын Урлагийн хэрэг эрхлэх хорооноос эрхлэн явуулсан ерөөлч, магтаалч нарын анхдугаар уралдаанд оролцож «Монгол Зөвлөлтийн их нөхөрлөл» гэсэн магтаалыг хэлж тэмцээнд нэгдүгээр байр эзэлсэн үеэс ардын ерөөлч хэмээн алдарших болсон байна. 

	Ерөөлч Тэрбишийн бүтээлийг Монголын зохиолчдын эвлэлээс эрхлэн «Ерөөл магтаалууд» (1950), «Малчны жаргал» (1961) гэсэн нэртэйгээр эмхэтгэн гаргасан байна. 

	 

	 

	МОНГОЛ-ЗӨВЛӨЛТИЙН ИХ НӨХӨРЛӨЛ

	(магтаалаас)

	 

	Ази тивийн дундах

	Баялаг Монгол улс

	Арван нэгэн оны өмнө

	Аюулт зовлонг эдэлсэн

	Тэр хэцүү үед

	Тэргүүний хоёр баатар

	Ардын дотроос тодорч

	Арга бололцоог эрж

	Анхдугаар нууц бүлгэмийг

	Ардын дунд байгуулав. 

	 

	* * *

	 

	Золбоотой хоёр баатар

	Зовлон зүдүүрээ тоочсон

	Зохих бичгээ хийгээд

	Араатан дайсанд мэдэгдэлгүй

	Авч явах аргыг

	Анд нөхөдтэйгөө зөвлөөд

	Айхтар нарийнаар олов. 

	Агтыг гуядах ташуураа

	Гол дундуур нь нүхэлж

	Алд шар бичгээ

	Түүн дотор хийгээд

	Ам ёроолыг нь бөглөж

	Аргыг нь олж таглаад 

	Зөвлөлт Холбоот Улсаас

	Зүйрлэшгүй тусламжийг гуйхаар 

	Зүглэж хойшоо мордов. 

	Зорилго юугаа нийлүүлсэн 

	Золбоотой хоёр баатрын

	Зорих аяны замд

	Зовлон их тохиолдовч

	Үйзэн мөрний усаар

	Уух ундаа хийж

	Ой модны жимсээр

	Идэх хоолоо хийж

	Өшөөтөн дайсны

	Үрчгэр тагнуулд баригдалгүй 

	Атаат муу дайсны

	Аюулт тагнуулд осолдолгүй

	Өдөр унтаж

	Шөнө явсаар

	Зорьсон газраа хүрч... 

	Гань галзуу дайсныг

	Газар нутгаасаа цэвэрлээд

	Гашуун хар амьдралыг

	Ард түмнээс салгах

	Ариун сайхан тусламжийг

	Ах дүүгийн ёсоор олгож

	Ашдын сайхан жаргалыг

	Ариун орондоо зохиох

	Хүсэлт ариун тусламжийг 

	Хүсэмжлэн мөрөөдөн ярив. 

	Хөдөлмөрчин олны багш

	Хүндэт эцэг Ленинээс

	Даруй түүнийг зөвшөөрч

	Олны тэмцлийг нэгтгэх

	Ардын нам хэрэгтэй гэж

	Алтан сургаалаа хэлээд

	Давын өмнө одоохон

	Таны хүссэн ёсоор

	Тусгаар улсыг байгуулж

	Төр засгаа хамгаалахад чинь

	Эр чадалтай цэрэг

	Иртэй хурц зэвсгээр

	Зөвлөлт улс тусална

	Эр хүн санасандаа

	Эмээлт морь зорьсондоо

	Эрхэм хоёр баатрын

	Үйл хэрэг нь бүтэв. 

	Өөрийн орны нутагт

	Эргэн бушуу очоод

	Зовж зүдэрч байсан

	Жирийн олон арддаа

	Жаргалант амьдралыг олгоё. 

	Зөвлөлт танай улс. 

	Зөвлөж бидэнд тусалсныг

	Зүрхнийхээ угт шингээлээ. 

	Өнөр танай улс

	Өнчирсөн биднийг хамгаалж

	Энхрийлж тусалсан явдлыг

	Үй олон монголчууд

	Үеийн үед мартахгүй гэж

	Багш болсон Ленинд

	Бат тангаргийн үгийг

	Бахтай дуугаар хэлээд

	Баатар хоёр хөвгүүд

	Буцаж нутагтаа ирэв.

	 

	* * *

	 

	Ард олныхоо төлөө

	Өдөр ундгүй төхөөрч 

	Шөнө нойргүй аялсан 

	Баатар зоригт Сүхбаатар 

	Мандахын улаан нарнаар 

	Партизан цэргээ командалж 

	Бужигнасан тулалдаанд оров. 

	Балмад дайсан гамингийн 

	Баруун зүгээс нь аттаклаж 

	Булаг нэртэй хотын 

	Бүр төвд нь орж ирэхэд 

	Зүрх муутай гамингууд 

	Зүг чигээ мэдэхгүй 

	Зүүн баруун тийшээ гүйлдэж 

	Золбин нохой шиг зугтаав. 

	Хойноос нь хөөсөн партизанууд 

	Харийн зэвсэгт дээрэмчдийг 

	Харах бараагүй арилгаж 

	Хайх мөргүй сөнөөв. 

	Ардын баатар цэргүүд

	Аюулт гаминг сөнөөсөн нь

	Анхны хэрэг байв. 

	Азай буурлын махаар

	Аяны хүнс хийгээд

	Авгай хүүхдийн цусаар

	Амныхаа цангааг гаргагч

	Араатан шинжийг хадгалсан

	Атаатан дайсан Барон

	Арван мянгаад дээрэмчдийг

	Ар өвөргүй зэвсэглүүлээд

	Ардын намыг устгаж

	Агуу Зөвлөлтөд довтлохоор

	Зүүд шиг санааг санаалж

	Ардын цэргийн төвлөрсөн 

	Алтанбулагийг бүслэхээр

	Зүг бүрээс нь довтлов. 

	Ардын цэрэг бүрд

	Арав гаруй цэрэг оногдсон

	Амь тэмцэм тулалдаан

	Ахиад тэнд үүсэв. 

	Эцэггүй өнчирсөн

	Эгчгүй ганцаардсан

	Эрэлхэг Монголын малчдад

	Эр чадалтай цэрэг

	Иртэй хурц зэвсгээр

	Давын өмнө тусална гэж

	Дагшин их ордондоо

	Багш Лениний хэлснээр

	Энэ Монголын малчдад

	Эцгийн нь оронд эцэг

	Эгчийн нь оронд эгч

	Эр биеэрээ тусалъя

	Эрх чөлөөг нь олголцъё гэж

	Зориг саналаа нэгтгэн

	Зөвлөлтийн улаан арми

	Зүдүүртэй тэр үед

	Урт мөрөн долгилох мэт 

	Уурт арслан хүрхрэх мэт 

	Үүлний цахилгаан харвах мэт 

	Уул талыг бүрхэн

	Улаан тугийг намируулан

	Урт жад гялалзуулан

	Ура хийн орж ирлээ.. 

	Өстөн дайсан Бароныхантай

	Өвч тулалдаж байсан

	Ардын олон партизанууд

	Эрхлүүлж өсгөсөн ааваа ирсэн шиг 

	Энхрийлж өсгөсөн ээжээ ирсэн шиг 

	Энгүй их баярлацгаан

	Улаан армийн цэргийг

	Уухай хашхиран угтаад

	Бат холбоогоо зузаатгаж

	Баруун гараа барилцаад

	Баяр цэнгэл хийгээд

	Бузар яргачин Бароныхныг

	Бут цохин устгахаар

	Бушуу түргэн хөдөлцгөөв. 

	Зөвлөлт Монголын цэргүүд

	Зүүн баруун гараараа. 

	Зөвлөж хүчээ нэгтгээд

	Уршигт дайсан Бароныхныг

	Устгаж сөнөөхөөр дайрав. 

	Санаа муут яван хатна. 

	Сарьсан багваахай наранд хатна. 

	Шуналт муу Бароны

	Цуст харгис бодлого нь

	Хүүртэйгээ хамт балраад

	Хүчтэй гэсэн цэрэг нь

	Хайрла! Амийг минь! гээд

	Харсан зүг тийшээ гүйлдэв.

	Сүр хүч нь бадарсан

	Зөвлөлт, Монголын цэргийн

	Сэлэм жад нь гялалзаад

	Санаалж яваад сарнисан

	Чонын явдалт дайсны

	Цэврүү болсон толгой нь

	Сэлэм хутганд цавчигдаад 

	Сарнисан хоёр хөл нь 

	Шавхайд булуулаад ялзрав. 

	Тэг дундах бие нь

	Тасын хоол болов. 

	Тэр зүгийн дайн

	Тийм дүнг үзүүлж

	Түмний ялалтаар төгсөв. 

	 

	* * *

	 

	Эцэг таны сургаал

	Эрхэм таны тусламжтайгаар

	Ард Монгол бид

	Араатан дайснаа

	Алган дороо дарж

	Өшөөтөн дайснаа

	Өвдөг дороо гишгэж

	Эх орноо цэвэрлэж

	Ард олноо энхжүүлэв гэж

	Эрдэмтэн жанжин Сүхбаатар

	Эргэж Зөвлөлтөд очоод

	Ленин багшдаа илтгэв. 

	Ах Зөвлөлт улстайгаа

	Ард олныхоо хүсэлтээр

	Найрамдлын гэрээ байгуулж

	Найртай нөхөрлөлөө илэрхийлэв. 

	Сүхбаатарын минь шилж ханилуулсан 

	Сүр хүчит Зөвлөлт улс бол

	Аав эжий минь хамаатай

	Алаг бөөрний сүлбээтэй

	Буурал эжий минь хамаатай

	Булан бөөрний сүлбээтэй

	Түшвэл ах мэт

	Тулбал дүү мэт

	Энхрийлж өсгөсөн

	Аавтай минь адилхан

	Өвөрлөж өсгөсөн

	Ээжтэй минь адилхан

	Тохой зөрүүлэн барилцах

	Толгой нийлүүлэн нөхөрлөх

	Мах цусны гагнаатай

	Марташгүй үнэн хайртай

	Магад сайн нөхөр гэж

	Малчин би хэлнэ. 

	 

	(Монгол ардын аман зохиолын дээж бичиг. -УВ. УХГ. 1978. х. 274— 276)

	 

	 

	ЭРИЙН, ГУРВАН НААДМЫН МАГТААЛ

	1. Сур харвалт

	Далан бугын эврийг

	Дайж зүйж хийсэн

	Ерэн бугын эврийг

	Ийж зүйж хийсэн

	Алаг эрээн будагтай

	Асар их хүчтэй

	Ёнхор утсан хөвчтэй

	Энгээр том

	Эрдмээр гоё 

	Цэцнээр мэргэн

	Цэвэр шар

	Алаг нумаа

	Таргилд унасан

	Ташил зандан чигчээтэй

	Цул ясан булцуутай

	Тасын өдөөр өдөлсөн

	Таван хуруунд таарсан

	Эрхий мэргэнд хэвлэгдсэн

	Эр хүнд шилэгдсэн

	Эрээн хүрэн сумтай

	Ийм бэлтгэлийг барьсан

	Эрхэм мэргэн харваач нар

	Алс зууны газраас

	Алдалгүй харвацгааж 

	Алдарт мэргэн цолыг 

	Ах удирдагчаасаа авч 

	Онц мэргэн харваач гэж 

	Эгэл хүнд мэдэгдээд 

	Олж авсан цол нь 

	Олон түмний нүүр дээр 

	Мэргэн гэдэг нь мэдэгдсэн

	Удирдах газрын

	Эрх баригчдаас

	Үнэн гэдэг үнэмлэхийг

	Өвөртөө хадгалж

	Нээрэн гэдэг харваачийн

	Нэр цолыг алдаршуулсан

	Онцгой харваач нөхөр... 

	 

	2. Хурдан морь

	Хэвтэж төрсөн

	Хээлтэй гүүний унага

	Хангинаж хураасан

	Хар азарганы үрийг

	Хэзээний малласан сүргийнхээ дотроос 

	Энийгээ хурдан гэдгийг

	Эзэн болсон хүн нь

	Ажиглаж ширтэн шинжээд

	Олж түүнийг мэдээд

	Онцгой хурдан гэж

	Олон нийтийн наадамд

	Одоо барин уяад

	Тавь хоног хагсаагаад

	Ташаа махыг нь шуулгав. 

	Тав хоног хагсаагаад

	Таваг нурууг нь хатаав. 

	Тааруу нэгэн хоолтой

	Өл хоолыг нь тохируулав. 

	Өөрийн нутаг газраас

	Хөсөг майхантай гараад

	Уул ихийг даван

	Ус ихийг гатлан

	Улсын наадамд ирлээ. 

	Маргаашийн найман цагт нь

	Наадамчин олны цуглахад

	Ард олны дунд

	Радио хоолой хангинаад

	Асар чанга дуугаар

	Ардын их баяр нь

	Алсын чанарыг тайлбарлаж

	Агуу төрийн наадам

	Анхан ингээд эхлэхэд

	Азарга эцэг гэдэг ,

	Агтын хурдан хүлгийг

	Мэлмэгэр нүдийг нь бүрхээнэ гэж

	Хөхөл дэлийг нь боогоод

	Хурдан явахад саадгүй гэж

	Хур дэлийг нь боогоод

	Хурдныг унагч багачууд

	Арван хоёр настай

	Алиа хөөрхөн хүүхдээр 

	Зээ татуулан

	Гоо хашхируулан унуулж 

	Хувьсгалын улаан тугийг 

	Магнай дээрээ мандуулан 

	Газар холын тэртээд 

	Тоос нь харагдахгүй очоод 

	Газар хэмжээндээ хүрээд 

	Нарийн хоёр олмыг нь 

	Наалдуулж нэг чангалаад 

	Нааш цаашаа явахад нь 

	Захиж нэгийг хэлэв. 

	Замд үргэлжилсэн тоосоор 

	Хуй шороо босгон 

	Хайртай хурдан хүлгүүд 

	Хурдан бушуу уралдав. 

	Бяр шандсаа үзэлцэн 

	Баяр цэнгэлийн талбай 

	Баясгалант наадмын дунд 

	Ганцаар түрүүлэн ирэв. 

	Хурдан хүлэг түүнийг 

	Барих нэгэн хүн

	Алтан шар хундага барьж

	Бахтай том дуугаар

	Баялаг хурц үгээр

	Ард олны өмнө

	Асар майхны үүдэнд

	Алдар цолыг нь дуудав.

	Алдар цолоо дуудуулсан

	Айл гэртээ хайртай

	Адуун сүрэгтээ чимэгтэй 

	Агтын хурдан хүлэг!

	 

	3. Хүчит бөх

	Бариу давчуу зодогтой

	Барс арслангийн хүчтэй 

	Баатар зоригт бөхчүүд

	Аварга гарди угалзтай 

	Алтан мөнгөн шувуутай 

	Асар майхнаас гарч 

	Хангарди шиг дэвэлцээд

	Харцага бүргэд шиг шүүрэлцээд

	Ард олны өмнө

	Арга мэхээ гаргалцаж

	Аварга хүчээ үзэлцэж

	Мэх бүрээ гүйцээж

	Арав таван цагаар

	Арга ядан барилдаж

	Асар хүчний талаар

	Арай нэг дийлж

	Алдар цолоо авч

	Ард олондоо магтагдаж

	Аймаг сумандаа нэрлэгдэж

	Гойд хүч нь илэрч

	Гуядах мэх нь шалгарч

	Зүй ёсыг баримтлан

	Явдал учрыг нь тоочин

	Эрхийг барьсан комиссоос

	Эрэлхэг чийрэгийг нь дурсаж

	Эрхэмсэг цолыг нь өгөөд 

	Алдарт бөх түүний

	Аварга арслан чадал

	Олон түмэндээ алдаршиж

	Уудам орондоо хайрлагдав. 

	 

	(Монгол ардын аман зохиолын дээж бичиг. — УБ. УХГ. 1978 х. 276— 277)

	 

	МАЛЧДЫН ЗӨВЛӨГӨӨН

	(магтаалаас)

	 

	Энэ жилийн дүнг гаргаж 

	Ирээдүйн зорилгыг заасан 

	Ариун сайхан сургаалаа 

	Шижир алтыг шигшсэн шиг 

	Шинжилж дүгнэн хэлэв. 

	Эрдэм билгээр судлаад 

	Үр бүтээлээр нь баталсан 

	Энэ сайхан илтгэлийг 

	Малчин олон бидэнд 

	Мандах нарны гэрэл шиг 

	Мөрдөж ашиглах сургаал

	Магад, мөн гэж

	Мөнхөлж бодолдоо шингээгээд

	Зориглон хөгжиж байгаа

	Золбоотой малчин та нарыг

	Одоо би хэлэх нь:

	Идэж таргалдаг

	Зуны гурван сар

	Нэмж таргалдаг

	Намрын гурван сар

	Шуурганд эцээдэг

	Өвлийн гурван сар

	Хавсарганд хатаадаг

	Хаврын гурван сар

	Энэ дөрвөн улиралд

	Алд биеэ хайрлалгүй

	Арга сүвэгчлэн эрж

	Халуун наранд шарагдавч

	Халширч ер буцдаггүй

	Норж даарахаас айдаггүй

	Хүйтэн шуурганд чичрэвч

	Хариулга маллагаагаа муутгадаггүй

	Харанхуй хавсарганд нүдүүлэвч

	Харьж гэртээ шургадаггүй

	Өдөр нь хагас хооллож

	Шөнө нь хагас унтаж

	Сүрэг малаа хариулдаг

	Шилдэг малчин та нар мөн. 

	Ачтай мал сүргээ

	Аюулт зудаас хамгаалах гэж

	Ургамал сайтай нутгийг

	Ус элбэгтэй бэлчээрийг

	Урьдаас сонгон олоод. 

	Хамаг хүчээ шавхаж

	Хашаа саравчийг барихдаа

	Асар том чулууг

	Атан тэмээгээр тээгээд

	Энгэр нөмрийг түшүүлэн

	Эвий нь олж буулгаад

	Эвдэршгүй мөнх

	Эвтэй дулаан хашааг

	Үүдтэй тохилог саравчийг

	Мал, малын байдалд

	Магад сайн тохируулж

	Барилгачин хүнээс дутуугүй

	Бахтай сайхан бариад

	Баатарлаж байдаг та нар минь

	Арын сайхан хиагийг

	Амттай цагт нь хаддаг

	Өврийн сахлаг өвсийг

	Өнтэй цагт нь хаддаг

	Атар хээрийн бэлчээрийг

	Алтнаас илүү сонгодог

	Шургамал усны судлыг

	Цоолж дээш нь оргилуулдаг

	Зудтай өвөл сандардаггүй

	Хавсаргатай хавар тэвддэггүй

	Хашир сайн малчид минь

	Бүх малаа өсгөхөд

	Бүрэн аргаа дайчилсан

	Хээлтэгч малаа өсгөхөд

	Хэчнээн аргаа хослуулсан 

	Гарсан төлөө бойжуулахад

	Гараа ер хумхидаггүй. 

	Гавшгай малчин та нар минь

	Мал, малдаа сайн байна.

	Хангинаж хураадаг азарга

	Хэвтэж төрдөг гүү

	Хангинаж янцгаадаг унагаа

	Хариулж маллах цагтаа

	Айл олон нөхөдтэйгөө

	Амин хувиар харилцаж

	Аймаг, сумын нөхөдтэйгөө

	Аялуун үгээр зөвлөж

	Хашир сайн маллана гэж

	Хавийн адууг цуглуулаад

	Жигтэй сайн маллана гэж

	Жирийн адуучныг даргалаад

	Хонин дээлээ өмсөж

	Хүнс хоол бэлтгээд

	Атан тэмээ хөллөж

	Ханатай гэрээ ачаад

	Өвсний сайныг шилж

	Усны тунгалгийг эрж

	Алс холын нутагт

	Оторлож нүүдэг билээ.

	Тийм хүний малласан

	Түмэн олон сүрэг нь

	Туурай зуд боловч 

	Түүнд ер сүйтгэгддэггүй 

	Мөсөн зуд боловч

	Мөлхөм ер эцээдэггүй 

	Унага, даага, шүдлэн нь ч 

	Унгалдаж гүйн тоглосоор 

	Ардаг тарган морь нь ч 

	Ам зуун тэмүүлсээр 

	Хээлтэй тожгор гүү нь ч 

	Хур тарган хэвээр 

	Хаврыг давдаг билээ. 

	Ийм сайхан адуучид 

	Энд тэндгүй байхад 

	Эвий яав даа гэмээр 

	Элэг эмтрэм ажилтай

	Олиггүй муу адуучин 

	Орон нутагт байдаг. 

	Онцолж заримыг нь дурдвал: 

	Хэдэн цөөхөн адуугаа 

	Хэдэн хоногоор үзээгүй 

	Хэсэж дэмий тэнээд 

	Хэн хүнтэй хэрэлдээд 

	Хөлөг сайхан мориныхоо 

	Хөл нурууг аваад 

	Хэдрэг яс болгоод 

	Адаг сүүлийн үед 

	Адуугаа эрж сандардаг 

	Архичин хүмүүс байдаг. 

	Архичин тэр хүний 

	Адуун сүрэг хөөрхий 

	Ангаж хатах болохдоо

	Арын худагт очоод 

	Онгоц ховоог мэрж 

	Шавар шалбааг шимж 

	Шарлаж эцэж байдаг 

	Шалиг малчин дайралдвал 

	Шавхуурдаж түүнийг хөөнө 

	Сайн малчин үзвэл 

	Шинжиж түүнийг бүртгэнэ. 

	Им, тамгыг нь ажиглаж 

	Эзэн хүний нь сураглана. 

	Энэ сургийг дуулаад 

	Өнөө малчин гэлдэрсээр 

	Арай нэг олоход нь 

	Бага жижиг сарвааг нь 

	Балмад чоно зооглочихсон 

	Хээлтэй хэдэн гүү нь 

	Хээл хаяад сувайрчихсан 

	Эмнэг хэдэн байдас нь 

	Айлын адуунд сарничихсан 

	Ийм дүнтэй байдаг 

	Хоёр морь минь л байвал 

	Хорогдол хохирол ч гайгүй 

	Хог сэг гэж хараагаад 

	Хохь чинь гэж уурлаад. 

	Өөрийн тэнэг бурууг 

	Адуун сүрэгтээ өгөөд 

	Хөөстэй хөлс асгартал 

	Хөөгөөд гаднаа авчирдаг 

	Хэрцгий хүмүүс байдаг 

	Хэнхдэг цээжээ тэлсэн 

	Хэрцгий ийм хүмүүстэй 

	Хатуу ширүүн тэмцэлгүй 

	Хар хувиа хичээгээд 

	Хажуугаар нь бид өнгөрвөл 

	Хайрт намынхаа өмнө 

	Гэмтэн хүмүүс болно. 

	Харин түүнтэй тэмцээд 

	Хөдөлмөрийн замд оруулаад 

	Хэгжүүн байдлыг нь болиулбал 

	Хөгжлийн эзэн болсон 

	Хүндтэй хүмүүс тэр мөн. 

	 

	* * *

	 

	Ардаг хонгор мориндоо 

	Амтат өвсийг идүүлье гэж

	Амгай хазаарыг нь аваад 

	Хониныхоо дунд чөдөрлөөд 

	Алд шилбүүрээ бариад 

	Алт мөнгө шиг үнэтэй 

	Арвин цагаан хонио

	Уудам шар талдаа хариулж 

	Уянгат нарийхан хоолойгоороо 

	Учралт дуугаа дуулж 

	Аялуун торомгор нүдээрээ 

	Алсын барааг ширтэн 

	Адуу малыг сонирхож 

	Алдарт сүлдээ нэхэж 

	Шинэ номыг уншиж 

	Шинжлэх эрдмийг судалдаг 

	Шилдэг малчин охин 

	Хэний хонь хургалах бол гэж 

	Хариулсан хонио ажиглаж 

	Хаагуур бэлчээх вэ гэж 

	Календариа харж байхад нь 

	Шинэхэн оёсон малгайгаа 

	Шилэн дээрээ хаясан 

	Шилбүүр модоо хугалаад

	Сурыг нь бүсэндээ хавчуулсан 

	Оодгонож шарвадаг морио 

	Огло огло гуядсаар

	Олон хонины дундуур 

	Онгос онгос харсаар 

	Олиггүй муу малчин 

	Ойрхон хүрч ирээд 

	Өөрийн мэндийн хариугүй 

	Өнөө хэдэн хонийг минь 

	Үзэж харав уу? чи минь 

	Өглөө босоод харахад 

	Осолгүй л байсан юм сан. 

	Өдөр болсон хойно

	Үргэж хаашаа тонилох вэ? гэж 

	Өндөр дуугаар асуув. 

	Идэх хоолтой хөөцөлдөж 

	Айлын хаалгыг бүртгэсээр 

	Ингэж явах байдал 

	Ичмээр байна даа гэж

	Өнөө охин бодоод 

	Эрхэм залуу нөхөр минь

	Өглөө эртийн цагт 

	Өөрийн чинь гэрийн хойхно 

	Идшилж байсан шүү хонь чинь 

	Өвсний сайныг хөөгөөд

	Өгсөж очоо биз, хөндийг

	Одоо бушуухан олохгүй бол

	Эзгүй яваа хонинд

	Олон чоно осолтой шүү. 

	Олж түргэн авахгүй бол

	Олны шившиг болно шүү гэж

	Намуухан дуугаар хэлэхэд нь

	Налайчихсан нөгөөдөх нь

	Миний хэдэн хонь

	Чамд ямар хамаатай юм бэ

	Миний муу өөртөө

	Чиний сайн тэндээ л биз гэж

	Ууртай үг хэлчхээд

	Угзарч морио эргүүлээд

	Шав шув гуядаад

	Шал, шал давираад

	Цаашаа бушуу явлаа. 

	Өнөө муу хоньчин чинь

	Үдэш бүрийн наахна,

	Эрсэн хонио олоход нь

	Ишиг төлөг хоёрыг нь

	Өлөгчин чоно идчихсэн

	Ийм малчин байдаг

	Эрхэм олон сайчуул минь

	Энэ бүхий явдалтай

	Эрс хатуу тэмцэж

	Эрэлхэг намынхаа зорилгыг

	Эрчтэй хөдөлмөрөөр биелүүлье!

	 

	* * *

	 

	Өргөн шаргал говьд

	Өнтэй нутгийн голд

	Өвс шүүний элбэгт

	Өөрийн тэмээг бэлчээгээд

	Өдөр тутам хариулаад

	Ширээ бөхий нь суулгахгүй

	Ширэн тавгийг нь цоолохгүй

	Ширхэг үсийг нь ч хаяхгүй

	Шилдэг тэргүүний тэмээчид

	Хос сайхан зогдортой

	Холбоо хоёр бөхтэй

	Сүр жавхлан томтой

	Шүр шиг улаан зүстэй

	Ингээ ботголох цагт

	Хээр шилрүүлж алдахгүй

	Гарсан хөөрхөн ботгыг нь

	Гамтай сайхан арчилж

	Хөдөө гаргалгүй хөгнөж

	Хэвтэх бууцыг нь дулаалж

	Хөхүүлж аятай торниулаад

	Бодын тоонд оруулаад

	Өндөр бүтээлийг гаргадаг

	Хөдөлмөр гэхэд ханцуйгаа шамлаж

	Бүтээл гэхэд биеэ дайчилдаг

	Баатар зоригт малчид юм. 

	Өөрийн хэдэн тэмээг

	Өдөр ер хардаггүй

	Шөнө ер хураадаггүй

	Эзгүй талын жаварт

	Эргэх мөчийг өнгөрөөж

	Хэсэж тэнэж явахад нь

	Эдлэх цагаа болоход

	Унтсан нойрноосоо сэрсэн шиг

	Уулзсан хүнээс сураглан

	Унасан морио зогсоосоор

	Олж нэг авахад нь

	Боос хоёр ингэ нь

	Ботго хаян тураад

	Ботготой хоёр ингэ нь

	Булгийн шаварт үхээд

	Үлдсэн хэдэн тэмээ нь

	Дэрсний төнхөөр хооллож байдаг

	— Ботго хаяж орхидог

	Бузар ёрын мал вэ?

	Шаварт унаж үхдэг

	Шалдан хөх гувруу вэ? гэж

	Шалба гуядсаар авчирдаг

	Шалиг муу малчидтай

	Газар суулгүй тэмцээд

	Гар хумхилгүй ажиллаад

	Гарамгай их туршлагаа

	Газар сайгүй өрнүүлцгээе. 

	 

	* * *

	 

	Уудам сайхан энгэрт

	Урсгал сайхан усанд 

	Ургамал сайхан зүлэгт

	Ухаа хонгор үхрээ 

	Уурга барин хариулдаг 

	Удамтай сайн малчид аа! 

	Алтан шаргал талдаа 

	Ацтай хиагийн сайнд 

	Арвин сүргээ хариулж 

	Жилийн дөрвөн, улиралд 

	Жигтэй сайхан маллаж 

	Сав дүүрэн сүүг 

	Торх дүүрэн тосыг 

	Тун ихээр хураадаг. 

	Тэргүүний олон малчдаа 

	Орон нутаг газарт маань 

	Үдэш унтахаа мэддэг 

	Өглөө босохоо мартдаг 

	Өөдгүй малчид байдаг шүү

	Өөдгүй энэ малчидтай 

	Өвдөг нугалалгүй тэмцэж 

	Урагш нь түргэн дагуулаад 

	Үлгэртэй малчин болгохыг 

	Өөрийн зорилго болгохыг 

	Ерөөлч би чинь уриалъя!

	 

	 

	ТАВАН ХОШУУ МАЛ

	Хоньчин нэгэн хөвгүүн 

	Өөрт оногдсон буянаа 

	Өтгөн цагаан хонио

	Өөрийн зоригийг илэрхийлж 

	Өөр бусдаас гарамгайгаар 

	Энхрийлэн малладаг юм. 

	Мал сүргийн манлай 

	Хундан цагаан хонио 

	Хариулж маллахдаа

	Өвс устай бэлчээрийг

	Олж мэдэн чаддаг юм. 

	Хонин сүргээ бэлчээдэг 

	Хонгор сайхан нутгийн

	Гарсан сайхан ургамал

	Гашуун ногоог хэлбэл:

	Таана хөмүүл

	Ташааны цэцэг

	Гашуун амтат яргуй

	Гайхамшигт хурц хуйрга 

	Өнгө бүрээр бүтсэн бударгана 

	Аялдан дагалдсан ерхөг 

	Гэх мэт ургамал юм. 

	Урсгал сайхан ус

	Уул сайхан нутаг нь

	Өвөлжөө бууцны саравч нь 

	Өнө удаан бэхжилтэй 

	Өвлийн хүйтэнд нөмөртэй 

	Өргөн түмэнд алдартай

	Өндөр их ханатай

	Өргөн их зайтай. 

	Өвөлжөө байдаг билээ. 

	Энэ хоньчин хүү чинь

	Хувийн сүргийн дундаас

	Алхаа сайтай

	Агт морь нэгийг

	Хониндоо унаж хэрэглээд

	Ашиг ихтэй хонио

	Алсын бэлчээрт хариулж

	Ах дүү олондоо. 

	Арга туршлагаа хэлж 

	Айл саахалт малчдадаа 

	Үлгэр жишээ үзүүлдэг 

	Үнэн хоньчин хүү юм. 

	Энэ хүүгийн хариулдаг

	Өтгөн олон хонь нь

	Даргай эвэртэй

	Далбай чихтэй

	Халбагар сүүлтэй

	Хавтгай ууцтай

	Халзан цагаан хонины нь

	Ашиг зүйлийг нь хэлбэл 

	Хэрэглэдэг ноосны нь хэмжээ 

	Кило таван зуун граммаас доошгүй 

	Иддэг сайхан мах нь

	Амтат ногоогоор таргалуулсан 

	Алаг цоохор өөхтэй

	Амт чанар сайтай юм. 

	Манай малын манлай

	Морин сүрэг олонтой 

	Хөвчийн модыг эзэлдэг

	Хөндий талыг бүрхдэг

	Бахдам олон тоотой

	Бараан хээр зүстэй

	Сүрэг олон адуу нь 

	Сүлд хийморь мөн. 

	Үүний эзэн хөвгүүн 

	Эрэмбэтэй аятай малладаг гэнэ. 

	Уг гэрийн газраас

	Алс хол оторлодог гэнэ. 

	Алс тэртээ хангайд

	Ашигтай нутгийн голд

	Адуун сүрэгтэйгээ очоод 

	Урсгал усны тунгалгийг уулгаж 

	Ургасан өвсний сахлагийг идүүлж 

	Улирал цагийн байдлаар тохируулж 

	Урамтай гарамгай малладаг гэнэ. 

	Малчин хүүгийн малласан

	Адуу нэртэй сүрэг нь

	Мойл хар нүдтэй

	Монхор хөөрхөн хоншоортой

	Янз сайхан биетэй

	Хулан хоёр чихтэй

	Засмал дөрвөн туурайтай

	Заамал зургаан хүзүүтэй 

	Эрэлхэг гучин хоёр хавиргатай

	Эр чадлын хүчтэй

	Эзэн хүндээ түшигтэй 

	Энх төрдөө ашигтай 

	Эх орондоо чимэгтэй 

	Үй түмэндээ буянтай

	Онц гарамгай адуу юм. 

	Төрөх бойжих талдаа

	Төрж унагалсан гүүнүүд нь

	Барим атга хөхтэй

	Барж саамшихгүй сүүтэй

	Багтаж шингэшгүй айрагтай билээ. 

	Дэл сүүл өтгөн

	Дөмөн дөмөн алхаатай 

	Нуур, тамирын хүчтэй

	Азарга гэдэг бий. 

	Тэр азаргын хүч нь

	Сэмхэн сэмхэн алхахдаа 

	Сээзгийн чинээ довыг 

	Аван нэгэн хаялдаг 

	Аяар аяар гишгэлэхдээ 

	Аргийн чинээ довыг 

	Аван нэгэн үсэргэдэг 

	Агт морьдыг төрүүлэгч 

	Асар үзэмжтэй азарга юм. 

	Монголын тэмээн сүрэг 

	Мундаг том биетэй 

	Ашиг олз ихтэй 

	Агуу их чадалтай

	Айхтар том мал юм. 

	Энэ тэмээн сүрэг нь 

	Хангинаж буйлдаг ингэтэй 

	Хэнхдэгээр дайрдаг бууртай 

	Хэв янзыг нь хэлбэл

	Янз янзын зүстэй 

	Явдал алхаа томтой 

	Яамай сайхан мал юм. 

	Янзыг нь хараад байвал 

	Ухаа хонгор зүстэй 

	Уужим сайхан бөхтэй 

	Урт цэвэрхэн хошуутай 

	Уужим алаг нүдтэй 

	Уртгүй богино чихтэй 

	Тэгш дөрвөн тавхайтай

	Бөх гүжир нь гарамгай 

	Бөхийж идэх нь бахтай 

	Дааж босох нь таатай 

	Далдаас харах нь сүртэй 

	Гуа сайхан биетэй 

	Гучин хуруу зогдортой 

	Энгээр бага сүүлтэй 

	Эрдүүн хангалуун чадалтай 

	Алсын тээвэрт явахдаа 

	Ширмэл зургаан ширдгээр 

	Ширээ бөхий нь ороогоод 

	Сийлмэл хусан модоор 

	Ширдэг юуг нь даруулж 

	Эрчит нэгэн дээсээр 

	Эв хавыг нь тааруулж 

	Эвтэй нэгэн уяад 

	Эрийн чадалт залуу

	Эзэн хүн нь авч

	Эд бараа тээхээр

	Энгүй холын аянд

	Олон хоногийн хугацаагаар

	Очих газрын замаар

	Зорьсон газрын чигт

	Хүрч нэгэн байгаад

	Одоо тээврээ ачаад

	Орон нутагтаа буцахад

	Онц их бүтээлтэй 

	Онцгой их ашигтай

	Олон зүйлийн барааг

	Олон түмэндээ авчирдаг юм. 

	Монголын хайрт үхэр 

	Эзэмшсэн дэлгэр нутагтаа

	Эрт нэгэн цагаас

	Үзэсгэлэн гоо биетэй

	Өнгө бүрийн зүстэй

	Үнэт сүрэг мөн. 

	Энэ үхэр сүрэг нь

	Сэлмэн хоёр эвэртэй

	Торомгор хар нүдтэй

	Тохитой суурьшлын байртай 

	Сав дүүрэн дэлэнтэй

	Хувин дүүрэн сүүтэй

	Ашиг шим ихтэй

	Ард олонд тустай юм. 

	Энэ олон үхэр сүргийн

	Эцэг гэх бух нь

	Эртэй чанга мөөрдөг

	Зүс нь хэрэм шиг

	Зүрх нь чулуу шиг

	Эвэр нь жад шиг

	Эргийг сийлж урамддаг 

	Эрэлхэг сүр ихтэй мал юм. 

	Сэрхийн дүү

	Цэцгийн өнгөтэй

	Цэлмэг хөх ямаа

	Янзын алиа зантай

	Явж хэвтэхдээ хурдан 

	Ашиг шимийн талаар

	Асар их ашигтай

	Мяндсан цагаан ноолуур нь 

	Шингэж угтаа байгааг

	Эвлэж хийсэн самаар 

	Эвий нь олж самнаад 

	Хөвөн зөөлөн ноолуурыг нь 

	Хэзээд гарздалгүй аваад 

	Килолж хэмжиж үзвэл 

	Хэдэн зуун грамм 

	Өөрийн тэр ашгийг 

	Үнэлж мөнгөлж үзвэл 

	Өдий төгрөг болдог юм. 

	Эцэг гэдэг ухна нь 

	Асар том эвэртэй 

	Атга барим сахалтай 

	Цэнхэр хөх зүстэй 

	Цэвэр хөөрхөн хоншоортой 

	Цээж ууц нь тэнцсэн 

	Чийрэг сүрлэг амьтан юм. 

	Хөх халзан эхээсээ 

	Хөөрхөн цагаан хурга 

	Анх гараад байхдаа

	Нялхамсаг жаалхан бие нь 

	Нялзрай бага боловч 

	Ариун уургаа хөхөөд

	Амтат өвсөө идээд 

	Хөгнө уяагаа эзлээд 

	Хөрвөжин өсөөд ирэхдээ 

	Шилдэг малчин ардынхаа 

	Сэтгэл зоригийг хөгжөөж 

	Хот хороогоо дүүргэн 

	Хангинатал майлан үрждэг 

	Халзан цагаан хурга бол 

	Манай хонин сүргийн 

	Манлай үржлийн эх юм. 

	Энэ жилийн төл 

	Энхрийлэн өхөөрдөх унага 

	Ижил сүргийнхээ дотор 

	Анх ээжээс гарлаа. 

	Ачит эх нь

	Асран хамгаалж байлаа. 

	Бойжиж чадаагүй 

	Босож завдаагүй 

	Хөлжиж амжаагүй 

	Хөхөж завдаагүй 

	Хөдөлж дөнгөн байхдаа

	Тоо сайхан чих нь

	Солбичин байж

	Мойл хар нүд нь

	Бүлтэлзэн байж

	Монхор хөөрхөн хоншоор нь 

	Шонтолзон байж

	Байн байн өндөлзсөөр 

	Бойжих шагандаа орлоо. 

	Үсэрч нэгэн ойчсоор

	Тэнд нэг гишгэсээр

	Тэнэж нэгэн төөрсөөр

	Ачит ээжийнхээ

	Ариун цагаан сүүнд

	Хэлээ бултайлгаж

	Тагнай тавшин чармайсаар 

	Шимт сайхан сүүнд нь

	Шил мэт гулайтал цадаад 

	Азарга гэдэг эцгээ

	Далыг нь барин дагаж 

	Хөгжилт хөөрхөн ээжээ 

	Хөөрдөн наадаж тоглоод

	Анх гарснаа бодвол

	Адуу болохын шинжээ

	Авсаар олоод ирлээ. 

	Ботго гэдэг амьтан

	Бага балчир байхдаа

	Ачит ээжийнхээ

	Амтат сүүг хөхөж

	Айлын бага мал болж

	Бойжиж өсөх боллоо. 

	Дуугарч нэгэн тоглолоо. 

	Том харж үзлээ. 

	Дэвхэрч нэг давхилаа. 

	Тарайж нэг уналаа. 

	Ээж гэдгийг үзлээ. 

	Эргэж тойрон тоглолоо. 

	Эргүүлж тойруулж нухлаа 

	Ээжийг бэлчээрт гарахад нь 

	Эзэн хүний арчилгаанд орлоо. 

	Ээжээ дагах гэхэд

	Уяа ногт нь таараагүй

	Ус өвсөнд ороогүй 

	Учир ийм дээрээс

	Алс нэгэн явуулахгүй гэж 

	Алгын чинээ тавхайгаас

	Алд дээсээр уяж

	Аль болох хэвтшилд 

	Аятай сайнаар хадгаллаа. 

	Харин харайн байсаар 

	Хамхуул бут идэх боллоо. 

	Тэгж улам өссөөр 

	Тэмээн сүрэгтэй нийлээд 

	Тэнэгэр сайхан бэлчээртээ 

	Тэнхэл тавтай явдаг боллоо. 

	Гоо сайхан эхээсээ 

	Гарсан тугал бол 

	Сэртгэр хоёр чихтэй 

	Мэлтгэр хар нүдтэй 

	Гоо хүрэн зүстэй 

	Гоц сайхан мал сүрэг мөн. 

	Босож бойжихдоо 

	Бэлчээрт гарсан ээжээ 

	Бэлхэн ирэхийг харж 

	Бишгүй л удаан хүлээлээ. 

	Ам хэл минь хатаад 

	Арай ирэхээс нь өмнө 

	Мөөрч л байлаа. 

	Удал түдэл ч үгүй 

	Унд хоолондоо ороод 

	Олон түмэн ижилтэйгээ 

	Ус булагт очоод

	Уулын жалгаар бэлчээд 

	Тавтай тал нутагтаа 

	Нарийн хиаг идээд

	Эзний сэтгэлийг баясган 

	Эрдэнэт мал болдог юм аа! 

	Эхээс анх гарсан. 

	Ишиг гэдэг амьтан бол 

	Уул хадыг цуурайттал 

	Улс амьтныг сонстол 

	Учиргүй чанга майлж 

	Учралт ачит эхийнхээ 

	Өгсөн сүүг нь хөхсөөр 

	Өдөр бүр торниж 

	Их ч удаан болохгүй 

	Ижил нөхөдтэйгөө нийлж 

	Өлийж нэгэн харж 

	Өндөр юм өөд харайгаад 

	Балтайж нэгэн хэвтэж

	Багачууд хүүхдээс зугтааж

	Хойно хойноо өссөөр 

	Хожим сүүлдээ харин

	Мөнгөн цагаан ноолууртай 

	Мяндсан сайхан үстэй 

	Ашиг шим ихтэй

	Арвин их үржилтэй болоод 

	Ард малчин эзнийхээ

	Ариун сэтгэлийг баясгасан 

	Алтан сүрэг нь болдог байна. 

	Эрэлхэг намын минь шийдвэр 

	Энгүй их тустай

	Анхдугаар таван жилийн 

	Алдарт сайхан төлөвлөгөөг 

	Ард Монголын малчин бид 

	Түрүүнээс нь тосож

	Түргэн хугацаанд биелүүлэхийн тул 

	Наян настай өвгөн ч

	Найман настай балчир ч 

	Бас бусад нөхөд 

	Хэн боловч бүгдээр 

	Арга санаагаа нэгтгэж

	Амьдрал хөгжлийн үндэс

	Арвин олон сүргээ

	Атар газрын цэцэг мэт 

	Уул хөндийг бүрхүүлэн 

	Агаар тэнгэрийн од мэт 

	Ашид сайхан өсгөхийг

	Алдарт олон малчдадаа 

	Ариун сэтгэлийн угаас 

	Ард би ерөөе!

	 

	 

	БҮЛГЭМ

	Хөдөөгийн малчин хүмүүсийг 

	Хөгшин залуу ялгаагүй 

	Хөгжих бүлгэмдээ оруулж 

	Арав, хориос доошгүй

	Орон тоотой байгуулаад

	Орон байрыг нь засаад

	Анх хичээл эхлэхэд

	А, Б гэх зэргээр

	Ам эвлүүлэн хэлсээр

	Ахиж дөхөн сурсаар 

	Гучин таван үсгээ 

	Гүлдгэнэхгүй уншиж чаддаг 

	Эгшиг, саармагийг нь ялгадаг 

	Урт богино холбоог нь 

	Өөрийн нүдээр таньдаг 

	Бичигтэй хүн болоод 

	Арван хуруу нугардаг 

	Алтан номыг уншдаг 

	Авьяас чадалтай болмогц 

	Урам зориг нь сэргэж 

	Ухаан сэхээ нь, хөгжиж 

	Сар шахам болохдоо 

	Сайн сураад тайлагддаг 

	Чадалтай хүмүүс ч олон бий. 

	Саармаг эгшгээ ч мэдэхгүй 

	Салан сурагч ч бас бий. 

	Харандаа цаасыг нийлүүлээд 

	Хар дэвтрээ өвөртлөөд 

	Хариулах малаа бэлчээгээд 

	Хичээлдээ явдаг ч олон бий. 

	Үсэг бичгийг сурахад 

	Өөртөө тустайг мэдэхгүй 

	Ажил хөдөлмөр их 

	Аргагүй наана гээд 

	Ах дарга нартаа үглэдэг 

	Арчаагүй хүмүүс ч бас бий. 

	Сурах юм сан гээд

	Хэдэн малаа хариулуут 

	Хэмжээт цагийн сургуульдаа 

	Хожимдолгүй явдаг ч олон бий. 

	Хүн бүлээр муу гээд

	Хүн болгонд чалчдаг 

	Гөжүүн зантай ч бас бий. 

	Өтөлсөн болохоос биш 

	Үхээгүй би гээд 

	Үсэгт сурахын төлөө 

	Унд хоолгүй зүтгэдэг 

	Ухаантан хөгшид ч олон бий. 

	Эртнээс сураагүй юмыг 

	Одоо болсон хойно 

	Сурдаг маань хол гээд 

	Чалчиж суудаг ч бас бий. 

	Маркс-Лениний сургаал

	Манийг хөгжөөх зорилготой 

	Магад бичигт сураад 

	Манлай эрдэмтэн болъё гээд 

	Мэрийж байдаг ч олон бий. 

	Ташуур хөндлөн бариад 

	Тарган морь унаад 

	Танхайрч айлаар хэсээд 

	Таслаад байдаг ч бас бий. 

	Үсэг бичиг сурах нь 

	Эрдэнэт далайн охь гээд 

	Үнээгээ сааж явахдаа ч 

	Үнэн сонин өвөртлөөд 

	Уншиж явдаг ч олон бий. 

	Бул чулуу унасан юм шиг 

	Бусадтайгаа нөхөргүй юм шиг 

	Харах нүд нь, сохор юм шиг 

	Харайх хөл нь хазгар юм шиг 

	Бодох санаа нь тамхин дээрээ 

	Сарвайх гар нь гаансан дээрээ 

	Шалихгүй хүмүүс ч бас бий. 

	Эртний байдлаа өөрчилж 

	Эрдэм номд суръя 

	Үндсэн хуулиа үзээд 

	Үзэл суртлаа дээшлүүлье 

	Үсэг бичигт сураад 

	Үндсэн хуулийг судлаад 

	Жаргах ажлаа замная. 

	Улам цааш нь үзэж 

	Намын түүхийг судлаад 

	Наран мэт гэгээрч

	Наадах цаадхадаа багшлахаар 

	Эрдэмтэн болъё гээд

	Наян настай зөнөг 

	Таягаа тулаад алхаж байна. 

	Найман настай балчир 

	Номоо бариад уншиж байна. 

	Эрхэм олон нөхөд минь 

	Энэ бүх байдлыг 

	Оюундаа тунгааж бодоод 

	Үсэг бичиг сурахад 

	Эрдмээр биеэ зэвсэглээд 

	Уулын мод шиг цэцэглэж 

	Усны долгио шиг гялалзаж

	Уран ухаанаа ундруулан 

	Урагшаа хөгжин давшихыг 

	Үнэн сэтгэлээсээ ерөөе!

	 

	 

	ШАТАР

	Хөвчийн ойд ургасан

	Хөөрхөн залуу модыг

	Хөгжил ашигт хэрэглэх гэж

	Хөрөө сүхээр огтолж

	Хөтөл намаар давуулж

	Тээх хөсөгт ачаад

	Ашиглах газраа авчраад

	Аль урныг шилж

	Эвийн нарийн хөрөөгөөр

	Эвтэй сайхан зүсэж

	Элдэв зүйлд ашиглах

	Энэхэн дотроос

	Таатай наадаж

	Тактик сэлбэх

	Түмэн олны сонирхдог

	Эрхэм ухаант тоглоомыг

	Тоглох гэж бэлтгээд

	Гучин хоёр буудалтай

	Будмал нэгэн хөлгийг хийж

	Тэр дөрвөлжин хөлгөн дээр

	Тактикт мэргэн шатарчид

	Шатар юугаан асгаж

	Зүс бүрээр ялгасан

	Зүйтэй бүрээр нь ангижруулж

	Будаг шүүгээр ялгасан

	Буруу зөвийг мэдэх

	Үрийн олон хүүхэдтэй

	Үндсэн хоёр хошуу малтай

	Үнэн мөнийг ялгах

	Олонд нэрлэгдсэн ноёнтой

	Нөгөө шатраа нүүж

	Нөгөө нөхрөө дийлж

	Ханхай тэрэгний халуун шаг

	Адраат бэрсийн уран шаг

	Өөрийн морины өрөөлт шаг

	Өнчин хүүгийн өрлөн цод

	Бууран тэмээний уран нээлт хийж шалгарсан


Шатарт мэргэн алдартай

	Тан мэргэн цолтой

	Таньдаг нөхөр...

	 

	(Тэрбиш Н. Ерөөл магтаалууд. — УБ. УХГ. 1050)

	 

	Д. ЖАНЦАНЧОЙН ХЭЛДЭГ АЯЛГУУТ ХОЛБОО

	НАЙРАМДАЛ

	(Магтаал)

	 

	Зээ

	Алтан дэлхийн 

	Ард түмнийг 

	Аврорын дуугаар 

	Анх сэрээсэн

	Ахан дүү Зөвлөлт улсын 

	Асар их хүч чадлыг магтъя. 

	Эх дэлхийн хүмүүс 

	Энх тунх байсангүй 

	Эрт орой нэгэн цагт 

	Энхийг хүсэж байхад 

	Оросын баатар ард түмэн 

	Олон даянаараа хэлэлцэж 

	Хаант төрийг түлхэн унагаж 

	Хүсэл нийлэн тэмцэж

	Хойчийн үедээ дуурьсагдах 

	Холбоот улсыг байгуулсан юм. 

	Хөрөнгөтний үнэн царайг 

	Хүн төрөлхтөн жигшин үзэж 

	Хувьсгал хийхээр босоход 

	Халуун гараа орос улс сунгаж 

	Хань бололцож ирсэн билээ. 

	Дэлхийд нэрээ дуурьсгаж 

	Дэгжин өсөхийн үүдийг нээсэн 

	Дэмбэрэл ерөөл дэлгэрэн гийсэн 

	Дээдийн манлай 

	Зөвлөлт орон 

	Шарын шашинд номлогдсон 

	Нүүдлийн монгол орон

	Анхны галаа асааж

	Ардын засгаа мандуулахад

	Ариун бие

	Амь насаа хайрлалгүй тусалсан билээ. 

	Энэ л орныг түшвэл

	Энхжиний жаргал ирэхийг 

	Жанжин Сүхбаатар айлдаж 

	Эвдэршгүй бат найрамдлын 

	Эрдэнийн сайхан замыг 

	Их Ленин соёрхсон билээ. 

	Энх тайвны манаа. 

	Энхжин өөдлөхийн үүд

	Элбэрэлт Зөвлөлт орон 

	Орчлон дэлхийн багана 

	Оройн бадмаараг эрдэнэ 

	Оросын ард түмэн 

	Уудам тэнүүн нутагтай 

	Уртын сайхан дуутай 

	Хамаг монгол түмэн 

	Үйлдвэр хөдөө аж ахуйд ч 

	Үр шимтэй атар газарт ч 

	Үнэт металлын уурхайд ч 

	Үнэнч ханийн тус бий. 

	Өргөн уудам нутагтай 

	Өгөөж баян амьдралтай 

	Өнөөгийн монгол орныг 

	Өдрөөс өдөрт 

	Өсөн дэгжихэд нь 

	Өндөр их ачтай 

	Өмөг түшиг ах нар минь 

	Өлзийт мөрөө түшиж байна. 

	Энэрэл мөнхийн илчээрээ 

	Энэ дэлхийг дулаацуулж 

	Энхийн сайхан зүтгэлээрээ 

	Эвийн далай тогтоож 

	Үйлс бүхэн чинь бадрахыг 

	Үндэс мөчир чинь дэлгэрэхийг 

	Үнэнч хань Зөвлөлт түмэнд 

	Монгол нөхөд нь хандаж 

	Морин хуурын эгшигт 

	Үеийн үед дуурьснам Зээ.

	 

	1973

	 

	НЭГДЛИЙН ХҮЛЭГ

	(Магтаал)

	 

	Зээ

	Ай түмэн сүргийн нэгэн 

	Амгай зуузай гялалзуулсан 

	Агтын тэргүүн манлай

	Аргамаг сайхан хүлгүүд минь 

	Эр хүний хийморь

	Эрдэнийн гайхамшигт морьдоо 

	Эгшиг яруу хөгжимдөө

	Эвлүүлэн хэлж магтнам. 

	Унаган бага наснаасаа

	Удамтай шинжээ хадгалж

	Усан тэлмэн жороогоороо 

	Урсах мэтээр халгилсан

	Хангай говийн хооронд

	Халхын уудам нутгийн

	Хаа ч алдартай хүлгүүд минь 

	Төр улсдаа үнэлэгдэж

	Түмэн олондоо алдаршсан

	Түмэн эх, 

	Буган халиун 

	Арвай хээр жонон хар

	Ард олондоо цуутай,

	Аргамаг олон хүлгийн

	Алийг магтаж барах билээ. 

	Нэгдлийн хүлгүүд минь 

	Хумбан дөрвөн туурайгаараа 

	Хумхын тоосыг буцалгадаг юм. 

	Холбоо хоёр чихээрээ

	Холын чимээ сонсдог юм. 

	Хүрэхээр зорьсон газарт минь 

	Хурмын төдийд хүргэдэг юм. 

	Хурдан хүлгүүдийн

	Хувьт биеийг нь шинжвэл

	Адаг араа нь илүү гарсан

	Аман хүзүү нь бат бүрэлдсэн 

	Сээрээр өндөр

	Сэрвээгээрээ түлхүү

	Хурдан болдог нь

	Хуй найман шандсандаа 

	Хурц болдог нь

	Хумбан дөрвөн туурайндаа

	Хуртай ордог нь

	Харвин далан хоёртоо 

	Сайны шинж бүрдсэн 

	Сайхан морьд байна. 

	Их цэнгүүн наадмын 

	Өргөн их талбарт

	Ирээдүйн эзэн хүүхдүүд 

	Өрнөх цалгиун хоолойгоор 

	Өхөөрдөм гийнгоолоход 

	Улс олон түмний сонорт 

	Уянгалаг тодоор хангинахад 

	Баяр наадмын дэвжээ

	Бялхам цэнгэлээр дүүрэн байдаг 

	Наадамчин олны хараа

	Нэгэн зүг ширтэж

	Аль нэгдлийн түмэн эх 

	Анхланхан ирж

	Айргийн дээжээр мялаалгаж 

	Амгайт жолоогоо өргүүлэхийг 

	Сэтгэл яаран харцгаадаг билээ. 

	Хурмастын салхин адил 

	Хурдан шандаст хүлгүүд минь 

	Огторгуйн уудам мандалд 

	Ойлон цойлох пуужин адил 

	Олон морьдын дундаас 

	Онцгой тасарч ирдэг билээ. 

	Бүгд Найрамдах Бүрэн эрхт

	Бүх монгол ард улсын 

	Улсын их баяр наадмын өмнө 

	Олон живаа агтын дундаас 

	Онц гарамгайгаа гайхуулсан 

	Энэ баяр наадмын 

	Эрхэм жавхлант 

	Түмэн морьдын

	Түрүүнд ирдэг

	Тод магнай 

	Торгон жолоо 

	Өсөн дээшлэх

	Өрнөн шуугих хурдан хүлэг! 

	Монголын өтгөн адуун сүрэг 

	Мянга мянгаар нэмэгдэж 

	Үргэлжийн он жилүүдэд

	Үр төлийн гарзгүй 

	Уудам нутгаа бүрхэж 

	Улам улам арвижихын 

	Өлзийт ерөөлийг 

	Өөд нь өргөн дэвшүүлье!

	 

	1973

	Н. ЦЭВЭЭНРАВДАНГИЙН ХЭЛСЭН МАГТААЛ

	ӨЛГИЙ НУТГИЙН МАГТААЛ

	Униар татсан гурван цэнхэр 

	Урдхан талаар сунайгаад 

	Угаас миний өсөж төрсөн 

	Унаган нутаг энэ юмаа

	 

	Ийм сайхан нутгаа 

	Эргэн эргэн харахад 

	Малчин хүн баярлаж 

	Магтаал шүлэг ундарна. 

	 

	Хөдөө бэл талаар нь 

	Хонь ямаа налайж байна. 

	Шил нуруу уулсаар 

	Сарлаг адуу бэлчиж байна. 

	 

	Унаган морьдоо уралдах 

	Уудам сайхан талтай даа 

	Удамт сүргээ бэлчээх 

	Уул хөндий нутагтайдаа 

	 

	Өндрөө дагасан өвөлжөөтэй 

	Өлмийгөө барьсан хаваржаатай 

	Бууц болгон хашаатай 

	Булаг худаг устай даа. 

	 

	Хавцал голдуу замаар нь. 

	Хаагиж байна машинууд 

	Харгана голдуу түлшийг 

	Хадаж байна залуучууд

	 

	Түмэн жилээр түүсэн ч 

	Барагдашгүй түлштэй дээ 

	Мянган жилээр агнавч 

	Дуусам үгүй антай даа. 

	 

	Агь ерхөг голдуу

	Амтат шимт ургамалтай

	Агар зандан үнэртэй 

	Анхилуун сайхан цэцэгтэй. 

	 

	Аргамаг тарган морьдоо

	Унаж сойж явахдаа

	Атан ширээ тэмээгээ 

	Ачиж хөтөлж нүүхдээ

	 

	Хөдөлмөр хийхдээ хамтарч

	Хүч сорин ажиллахдаа

	Хөдөө нутгаа ногооруулж

	Хөхөө донгодом болгохдоо

	 

	Барилга байшин барьж

	Бригадын төвийг тохижуулахад

	Баруун солгойгүй хөглөж

	Морин хуураа дарахад

	 

	Дэвтэр харандаа барьж

	Бичиг үсэг сурахдаа

	Дэлгэж нээн барьж

	Ном сонин уншихдаа

	 

	Уян хатан хөтөлж

	Бүжиг наадаж хийхдээ

	Уран үгсийг холбож

	Шүлэг ерөөл бичихдээ

	 

	Араг шээзгий үүрч

	Аргал түлш түүхдээ. 

	Атан тэмээгээ хомнож 

	Аян жин тээхдээ

	 

	Отор нүүдэл хийж

	Мал сүргээ таргалуулахад

	Орон сууц барьж

	Амьдрал юугаа суурьшуулахад

	 

	Нялх үрээ бүүвэйлж

	Хойч үеэ хүмүүжүүлэхэд

	Нандин хайраа солилцож

	Нэгдэн ханилж гэрлэхдээ

	 

	Айраг цагаагаа гаргаж

	Архи дарсаа нэрж

	Агар хундагаа дүүргэж 

	Айлтгаж ерөөлөө хэлэхэд

	 

	Баянтүмэн уулын

	Баруун талд нутагтай 

	«Баясгалант амьдрал» нэгдлийнхний 

	Бахдам бүтээлээс дурдвал: 

	 

	Уурга чирсэн адуучин Ядмаа 

	Шилбүүр барьсан хоньчин Надмид

	Хурга тэвэрсэн төлчин Содном

	Хувин барьсан саальчин Насанхүү 

	 

	Ахмад малчин Жигмид, Нацагдорж 

	Аварга төлчин Баатар, Ширнэн 

	Алдарт ямаачин Жалцав, Зонров 

	Ажилч ня-бо Умдэлэг зэрэг

	 

	Найман настай хүүхэд гэсэн ч 

	Наян настай өвгөд гэсэн ч

	Нам засгийн шийдвэрийг

	Нарийн чанд биелүүлдэг. 

	 

	Төлөвлөгөөт үүргээ давуулж 

	Төл малаа өсгөж

	Төрөл бүрийн ажил дээрээ 

	Тэргүүлэн хошуучилж байдаг даа

	 

	Олон бүгдийг дурдалгүй

	Онцолж хэдийг хэлээд

	Өлгий сайхан нутгаа

	Өргөж магтан дуулахдаа 

	 

	Ариун тунгалаг нутгийнхаа 

	Аз жаргалыг магтъя

	Ачит нам засгийнхаа 

	Хайр ивээлийг хүндэлье.. 

	 

	АЛТАН ГОВИЙН МАГТААЛ

	Ургах нарны гэрэлд

	Уран зэрэглээ жирэлзсэн 

	Аясын салхины амьсгалтай 

	Агь таанын үнэртэй. 

	 

	Өрнүүн их амжилт нь 

	Газар бүхэнд дуурьссан

	Өрнөх их бүтээлийн 

	Гайхам ирээдүйд замнасан

	 

	Өргөн Монгол орныхоо 

	Өмнө зүгийн манлай 

	Алтан говийн сайхнаа

	Аялгуулж би чинь магтъя. 

	 

	Агь, таана нь ханхалсан 

	Арвин сайхан талтай. 

	Рашаан ус нь мяралзсан

	Горхи булаг олонтой. 

	 

	Хужир давс нь цайвалзсан

	Уудам уудам хөндийтэй. 

	Хулан тахь сүлжилдсэн 

	Урт сайхан нуруутай. 

	 

	Хаа холд цуутай

	Гурван сайхан цэнхэртсэн 

	Харлаг тэхийн зоо шиг 

	Молцог манхан долгиотсон

	 

	Хайлс заг нь багширсан 

	Ханагар уудам нутаг минь

	Харийн зочин гайхам

	Монголын сайхан орноо. 

	 

	Далай баян говьдоо

	Даланзадгад хот минь

	Түмэн өнгийн цэцэг шиг

	Буман сайхнаар ярайгаад

	 

	Анд зөвлөлт түмний

	Байгуулж өгсөн сургууль 

	Ахан дүү ёсны

	Бэлэг болон сүндэрлээд

	 

	Утсан олон шугам нь

	Амин судас шиг сүлжилдээд 

	Уурын өндөр яндангууд 

	Алсаас харахад сүмбэрлээд

	 

	Арвин уудам говийгоо 

	Эрч хүчээрээ өөрчилсөн

	Ажилч хичээнгүй түмний 

	Бүтээж босгосон хот юм. 

	 

	Найман зовхист харахад

	Ажил бүхэн өрнөсөн

	Найраг уянгын далайг

	Бахдаж цааш нь хэлбэл:

	 

	Нэгдэлч олон түмний 

	Байгуулж хийсэн хөдөлмөр

	Нэгдлийн тохилог сууринууд 

	Энд тэндгүй ярайгаад

	 

	Таван эрдэнэ мал

	Талыг бүрхэн налайгаад

	Тансаг баян говьдоо

	Тарна будаа шиг үржилтэй. 

	 

	Ханагар уудам говийнхоо 

	Хаа ч явсан сайхан 

	Хангалуун сайхан амьдралыг 

	Харж бахдаад баршгүй. 

	 

	Таван ханатын бууриар

	Энгүй говио тамгалж

	Дөрвөн цагийн эргэлтэд

	Энэ нутгаа цэцэглүүлж

	 

	Өргөө цагаан гэртээ

	Урин суулгаад зочлохдоо

	Өнөө үеийг магтанхан 

	Морин хуураа татдаг. 

	 

	Галтай цогтой говьчууд 

	Өрнүүн амжилт ундруулж 

	Гандан бууршгүй хөгжлийн 

	Өнөө үеийг залалцаж байна. 

	 

	Холын одны дуулиантай. 

	Хорьдугаар зуунд

	Энгүй говийнхоо дуулалтай 

	Эрхэм гавьяа нь мөнхөрсөн

	 

	Авхаалж сэргэлэн хувьсгалч 

	Ардын баатар Нанзад аа 

	Ухарч шантарч сөгдөөгүй 

	Улсын баатар Борыгоо

	 

	Алдарт үйлсийн дуулиантай 

	Анхны баатар Жижээгээ 

	Ардын зураач цолтой

	Авьяас билигт Маньбадарыгаа

	 

	Гавьяат багшийн цуутай 

	Түмэн шавьтан Чойнидыгоо

	 

	Ахмад үеийн дуурайл болгон

	Ажил үйлсийн жишээ болгон

	Амьдрал бүхэнд бахдал болгон

	Ая дуундаа магтаж байна. 

	 

	Үүлгүй тэнгэрт хаяарсан

	Үүрийн цагаан туяанд

	Дуу хуурын цуутай

	Дурдан цэнхэр говиос 

	 

	Таван жилийн төлөвлөгөөний

	Алдар цуутай гараанд 

	Талын Монголоо дуулсан

	Өргөн түмний зорионд

	 

	Өрнүүн их амжилтаа

	Газар бүхэнд дуурьсгасан

	Өрнөх их бүтээлийн

	Гайхам ирээдүйд замнасан

	 

	Ачит нам минь жолоодсон

	Амьдрал жаргал цэцэглэсэн

	Сүрэг мал бэлчээстэй

	Сүүн далай сөгнөөстэй

	 

	Өргөн монгол орны минь. 

	Өмнө зүгийн манлай

	Алтан говийнхоо сайхныг 

	Аялгуулж би магтлаа даа. 

	 

	1965

	(Үлгэр тууль, ерөөл магтаал. — УБ. УХГ. 1976)

	 

	С. ҮРЖИНХАНДЫН ХЭЛСЭН МАГТААЛ

	НЭГДЛИЙН МАГТААЛ

	Алсыг заагч -нам минь

	Амьдралыг хөтлөгч төр минь 

	Аугаа Зөвлөлт орны

	Ахан дүүгийн халамжтайгаар 

	Социалист хөгжлийн замаар 

	Сааралт гуйвалтгүй давшиж 

	Саруул гэгээн оргил өөд

	Сайхан орноо жолоодож байна. 

	Наран болсон нам засгийнхаа

	Нандин чухал заалт шийдвэрийг

	Нарийвчлан ухамсарласан олон түмэн

	Нэг нь нийтийн төлөө 

	Нийт нь нэгийнхээ

	Нэгдэлжих хөдөлгөөн өрнүүлж 

	Нэгэн саналаар зориглон тэмүүлэхэд

	Жалгын нэг байсан

	Жаран ганцыг нийлүүлж

	Талын нэг байсан 

	Тархай бутархайг нэгтгэлээ. 

	Амь амиа бодсон

	Арчаагүй байдлаа орхиж

	Хувь хувиа бодсон 

	Хуучин байдлыг халлаа. 

	Ганцаардах аюулгүй

	Хүнээр өнөр. 

	Малаар баян

	Хүн бүхэн ажилтай

	Хүүхэд бүхэн сургуультай

	Айл бүхэн соёлтой

	Ашиглах ном нь дэлгээстэй

	Амьдрах зам нь чөлөөтэй. 

	Ажил нь бүтэх үүдтэй

	Ардын хоршооллын тухай

	Аугаа Лениний төлөвлөгөөг

	Азийн зүрхэнд хэрэгжүүлсэн

	Ачит намдаа баярлана!

	Нэгдлийн зөвлөл маань

	Нийт гишүүдийнхээ төлөө

	Нийт гишүүд нь

	Нэгдэл нийгмийнхээ төлөө

	Дуугарвал дуу нэгтэй

	Дугтарвал хүч нэгтэй

	Далай баян амьдралтай

	Давуу их бүтээлтэй. 

	Сум нэгдэл, суурь бригад

	Нам эвлэлийн гишүүд

	Тэргүүний малчид

	Тэр бүгдээрээ. 

	Орчин тойрондоо

	Олон нөхдөө

	Оройлон хошуучилж

	Онц гарамгай ажиллаж байна. 

	Сүрэг малаа арчилж байна. 

	Сүү шимий нь ашиглаж байна. 

	Ноос үсийг нь авч байна

	Ноогдол үүргээ давуулж байна. 

	Төл малаа бойжуулж байна 

	Төлөвлөгөө бүхнээ биелүүлж байна. 

	Айраг сүүгээ боловсруулж байна 

	Ааруул идээгээ тавьж байна

	Ажил хөдөлмөрөөрөө шалгарсан 

	Аваргын болзол хангасан 

	Ардын Хурлын депутатад

	Алдар нэр нь дэвшсэн

	Оюун билэг нь эрдмээр бялхсан 

	Оносон ажил нь амжилтаар бялхсан 

	Одон медалиар энгэр нь дүүрсэн 

	Онцгой гарамгай малчидтай байна. 

	Хүний сэтгэл татсан

	Хөгжил баясал өрнөсөн

	Хөдөө нутаг тийш

	Хөлгийн жолоо залсан 

	Залуу халаа малчид нь

	Өвгөд дээдсийнхээ 

	Өгөөмөр туршлагыг 

	Өвлөн эзэмшиж

	Өндөр боловсролтой холбож 

	Халуун сүрхий ган

	Хайлган намрын цаг 

	Хахир хүйтэн өвөл 

	Хатуу бэрх хавар

	Харанхуй догшин шуурга 

	Хамуу маагуу

	Хатиар гувруу 

	Хачиг хувалз

	Хазгар доголон

	Халдварт өвчин 

	Харшлах бүхнээс. 

	Хариуцсан малаа 

	Хамгаалан сэргийлж

	Ганц ч малын гарзгүй

	Грамм ноосны хаягдалгүй 

	Хашаа хороогоор хангалттай

	Хадлан бордоогоор хүрэлцээтэй

	Хангах усны нөөцтэй

	Таван хошуу мал сүргээ

	Тарна будаа шиг үржүүлж

	Тансаг баян амьдарч байна. 

	Ихэр төллөвөл аминых болдог

	Эндэж осолдвол нэгдлийнх болдог

	Эх охины хүйс солигддог

	Их багын нас зөрдөг

	Алдаж осолддог

	Андуурч булаалддаг гэм

	Арилж байна. 

	Улаан белорусс

	Унадаг дугуй

	Мотоцикл тэрэг

	Моторт дугуй

	Агт морь

	Атан тэмээ

	А, Б жаран ес

	Ачааны машин

	Аль дуртайгаа унадаг юм байна. 

	Нэгдэл дундын үйлдвэр нь

	Нижгэр ажилтай

	Шижгэр бүтээлтэй

	Шийдэмгий хөгжиж байна. 

	Барилгын материал 

	Багсармал тэжээл

	Багаж хэрэгслээс эхлээд

	Байгаа хөрөнгийг нь барж тоочишгүй

	Нэгдлийнхээ төвийг тохижуулж

	Нүд сэргэм үзэсгэлэнтэй

	Сэтгэл баясгам үйлчилгээтэй

	Ид бахтай хөгжиж байна. 

	Эмчлэн сувилах газартай

	Эрчим хүчний шугамтай

	Ирсэн зочдын буудалтай

	Идэш уушны дэлгүүртэй

	Урлаг соёлын ордонтой 

	Утас радио холбоотой

	Балчир хүүхдийн цэцэрлэгтэй

	Бага дунд сургуультай

	Бараа таваарын дэлгүүртэй

	Баяр цэнгэлийн талбайтай

	Мал эмнэлгийн салбартай

	Машин тэрэгний гарааштай 

	Үр тарианы агуулахтай 

	Үржил станцын газартай 

	Үнээ малын фермтэй 

	Үйлчилгээний газар 

	Үсчин, гуанз 

	Халуун ус 

	Хашаа саравч 

	Орд харш 

	Орон сууц 

	Онгоцны буудал гээд л 

	Олон сайхан барилгатай юм байна. 

	Атар хээрийн бэлчээрт нь 

	Аварга трактор хүнгэнэж байна. 

	Анжис борной сүлжиж байна. 

	Үр тариагаа суулгаж байна 

	Үйлс бүтээл нь оргилж байна 

	Үндэс бүхэн нь дэлгэрч байна. 

	Алдарт намынхаа

	Аугаа сайхан шийдвэрийг 

	Амьдралдаа хэрэгжүүлэхийн төлөө 

	Урагштай ажлаараа

	Ухамсартай зүтгэлээрээ

	Улсаас өгсөн төлөвлөгөө 

	Уралдаанд авсан үүргээ 

	Улирал сараар биелүүлж 

	Ажиллагааны сайнаар 

	Аваргын болзол хангаж 

	Баялаг сайхан бүтээлээрээ 

	Баатрын болзол хангаж 

	Өөдрөг сайхан ажлаараа 

	Өрнөн цэцэглэж яваа 

	Өнөр баян нэгдэлчдэдээ 

	Өнөд мөнх мандаж явахын 

	Өлзийт ерөөлийг 

	Өргөн дэвшүүлж байна. 

	 

	ТАВАН ХОШУУ МАЛЫН МАГТААЛ

	1. Хонин сүрэг

	Хороо хотоо чимэглэсэн 

	Хонхор дүүрэн бялхсан 

	Хонгор сүү нь мэлтэлзсэн

	Хоормог тараг нь дэлгэрсэн 

	Хотолж ирдэг

	Хурж зогсдог 

	Хун цагаан зүстэй 

	Хонин олон сүрэг 

	Хургалж төллөх үед нь 

	Хуурай бууц базаасан 

	Хужир шүү зэхсэн 

	Хашаа хороо зассан 

	Хадлан бордоо бэлдсэн 

	Халууцам дулаан хэвтэр 

	Хөрвө, нялхын тасалгаа 

	Уут, угж хүртэл бэлэн 

	Ус нь хөлдөхгүй худагтай 

	Ариун цэврийн хэрэглэлтэй 

	Анагаах эмээр хангалттай 

	Арчлах эмч жижүүртэй 

	Хавтгай дөрвөлжин ууцтай 

	Халбагар дугариг сүүлтэй 

	Халуун дулаан илчтэй. 

	Хамгийн чухал ашигтай 

	Хашир малчин эзэнтэй 

	Олон зуугаар суурилсан 

	Овоо толгод бүрхсэн 

	Ойр холын хариулгатай 

	Олон замын бэлчээртэй 

	Таана ногоо ханхалсан 

	Тавар товор хивсэн 

	Тарайж тэрийж ярагласан 

	Тарга хүч нь гүйцсэн 

	Тариа будаа шиг үржсэн 

	Тансаг баян сүрэг юмаа. 

	 

	2. Ямаан сүрэг

	Гартаам алаг зүстэй 

	Ганган хээнцэр маягтай

	Хонинд ээлтэй

	Хотонд бараатай

	Сэлмэн хоёр эвэртэй

	Сээтэн босоо чихтэй 

	Уураг сүү арвинтай 

	Удам төрөл олонтой

	Сувд эрдэнэ шиг ноолууртай 

	Шуурхай хөнгөн хөдөлгөөнтэй 

	Хонийг баахан дагууламтгай 

	Хорооны мухрыг эзлэмтгий 

	Нөмрийг түргэн оломтгой 

	Нөхрийг жаахан гадуурхамтгай 

	Асга хаданд авирамтгай 

	Амтат ургамлыг шилэмтгий 

	Дуу дуугаараа төллөсөн 

	Дулаан хашаанд байрласан 

	Тэвгэн бутан сахалтай 

	Тэсвэр хатуужил овоотой 

	Торомгор хөөрхөн нүдтэй 

	Тоодгор хөөрхөн сүүлтэй 

	Тоогүй баян сүрэг юмаа

	 

	3. Үхэр сүрэг

	Үхэр мөргөдөггүй 

	Үнээ сувайруулдаггүй 

	Дуулга хүзүү нь бүдүүрсэн 

	Дух магнай нь буржийсан 

	Бөгтөр сэрвээтэй 

	Бөөрөнхий эвэртэй

	Турж эцэж ядраагүй 

	Тугал махаа бараагүй 

	Угтаж хэрдэг 

	Урамдаж мөөрдөг

	Улаан хүрэн бухын 

	Уул ижил сүрэг нь гэвэл 

	Савга сайтай сарлагууд 

	Сайхан биетэй хайнагууд 

	Сайн угсааны үнээнүүд 

	Рашаан булаг шиг сүүгээрээ 

	Ард түмнийг хангасан 

	Арьс ширээр зузаан 

	Ашиг шимээр арвин 

	Салаа дөрвөн туурайтай 

	Сахлаг их хөөвөртэй 

	Саалгасан сүү нь сав дүүрч 

	Сайхан идээ нь таваг дүүрч 

	Мөөрч уулзах нь

	Мөрөөдлийн шинжтэй 

	Мөргөлдөж салах нь 

	Тэрсэхийн янзтай 

	Тэргэнд орвол тэнхээтэй 

	Тэнэг нь хөдөлбөл адраатай 

	Заанаас дутуугүй чадалтай 

	Загаснаас дутуугүй усчин 

	Зам таарвал цувдаг 

	Залхуу нь хүрвэл хэвтдэг 

	Хээрийн бэлчээрт хэвтэмтгий 

	Хэлээ ороож идэмтгий 

	Нанжин согоо эвэртэй 

	Нарийн гоёмсог сүүлтэй 

	Хүзүү сэрвээ нь түхийсэн 

	Хөх дэлэн нь сэрвийсэн 

	Хүдэр чийрэг шандастай

	Хүч тарга ихтэй

	Төөрч ердөө үзээгүй 

	Төл ердөө алддаггүй

	Цувж ирдэг 

	Цугларч саалгадаг 

	Сүүн далай

	Сүргийн дээд үхэр сүрэг юмаа. 

	 

	4. Адуун сүрэг

	Хулан цуглартал янцгаасан

	Хурд хүч нь жагсарсан

	Ар өврөө бүрхсэн

	Адуун сүрэг нь гэвэл:

	Хөөвөрлөж дэллэсэн адуунууд

	Хөрвө нялх унаганууд

	Хөгшин залуу гүүнүүд

	Хөөрхөн цовоо дааганууд

	Уядаг хурдан хүлгүүд

	Уургач сайн морьд

	Унааны тарган агтнууд

	Эд бүхэн нийлж эрдэнийн сүрэг болдог байна. 

	Сэргэлэн цовоо зантай

	Сэтгэл сэргэм алхсан

	Сэгсэрч зайлж жороолсон

	Хазаар даран тэмүүлсэн

	Халж дарж дугтарсан

	Хайвж дайвж сайварласан

	Хатирч өргөж цогьсон. 

	Хадтай газар гантай юм шиг

	Харанхуй шөнө дэнлүүтэй юм шиг

	Хазаар булаам агсан ч бий

	Хавар болоход гүйдэг ч бий

	Булгиж цамнадаг эргэцээ ч бий

	Бусгаж харайдаг ааштай ч бий

	Буруу зөвгүй номхон ч бий

	Тэр бүхэн нийлээд 

	Тэнгэрлэг сайн адуун сүрэг билээ. 

	 

	5. Тэмээн сүрэг

	Буурал мэлзэн хоншоортой

	Бужгар өвдөг зогдортой

	Буйллаж сургадаг

	Бурантаглаж эдэлдэг

	Хаварт даардаг

	Хавсарганд хэвтдэг. 

	Халуунд салхиддаг

	Яарсан хүнд явдал нь удаан

	Ядарсан хүнд алхаа нь ширүүн

	Урт удаан настай

	Уран цээлхэн хүзүүтэй

	Уянгалаг сайхан дуутай

	Ширээ тэгш бөхтэй

	Шил дүүрэн сэвлэгтэй

	Шилдэг сайхан ноостой

	Шилэн тунгалаг нүдтэй

	Шим сүү арвинтай

	Өндөр гоолиг биетэй

	Өргөн зузаан тавхайтай

	Өөртөө богинодсон сүүлтэй

	Өвлийн хүйтэнд тэсвэртэй

	Өл хоол даахдаа сайн

	Алтан хонгор зүстэй

	Алс хол бэлчээртэй

	Аварга том алхаштай

	Аян замд итгэлтэй

	Ачиж явахад түшигтэй

	Айл хотоо нүүлгэдэг

	Аргал усаа буулгадаг 

	Ач тусыг нь хэлээд баршгүй 

	Ашиг орлогыг нь хэмжээд баршгүй 

	Ширээ тарган шилдэг ат 

	Шилээ шөргөөсөн бууран тайлаг 

	Үржлийн олон ингэ 

	Үеийн олон ботго тором

	Эд бүгд нийлж тэмээн сүрэг болдог юм. 

	Бага насанд нь

	Унаа эдэлгээ үзүүлж бай!

	Уналга хөсөгт бэлтгэж бай! 

	Тээвэр зөөвөрт хэрэглэж бай! 

	Тэсвэртэй номхон болгож бай!

	Хамар амыг нь хайрлаж бай

	Халамж гамтай эдэлж бай! 

	Хань ижлээр нь явуулж бай! 

	Таалалтай бэлчээрт нь хариулж бай! 

	Тарга хүч авхуулж бай!

	Тавтай ханатал усалж бай! 

	Өвөлжөө бууцаа тохилог засаж

	Өвс бордоогоо арвин их авч 

	Өвөл хаврын хатуу цагт

	Таван хошуу малаа 

	Тарган цатгалан онд оруулж 

	Хөрсжиж гүйцээгүй нэг наст малаа 

	Хөрөвжих болоогүй нялх төлөө 

	Толгой бүрэн торниулж

	Төлөвлөгөөт даалгавраа давуулахыг 

	Малчид нэгдэлч та бүхэндээ

	Урт насалж удаан жаргахын

	Өлзийт ерөөлийг 

	Өргөн дэвшүүлж барья!

	 

	МАЛЧНЫ ГЭРИЙН ЕРӨӨЛ

	Хангайн модыг харуулдаж хийсэн

	Хашир мужаан урлаж хийсэн

	Нарс модыг нааж хийсэн

	Нимгэн модыг нийлүүлж хийсэн

	Маажин будгийг найруулсан

	Маягийг нь тохируулж хээлсэн

	Салхин самбар хаалгатай юм

	Салгаж тавьдаг нугастай юм. 

	Олон түмнийг уриалан дуудсан татуургатай 

	Орох гарахыг түр хүлээлгэсэн гогцоотой

	Тавхийж хаагддаг

	Торхийж нээгддэг

	Дотуур гадуур бүслүүрийн

	Татуургыг хаалганд нь

	Тохируулж ширсэн

	Оргил сарьдгийн оёороор

	Ой хөвчийн хаяагаар

	Оволзож цалгилж урссан

	Орхон, Сэлэнгэ,

	Онон, Хэрлэнгийн хөвөөгөөр

	Ширэнгэ шугуйд ургасан

	Шивэр ганган бургасан дундаас

	Шилж сайныг сонгож олоод

	Шингэн дуут сүхээр

	Ширвэж цавчиж аваад

	Ногоон хальсыг нь цэвэрлээд

	Нойтон чийгийг нь хатаагаад

	Өө сэвий нь дараад

	Өндөр богиныг нь чацуулж

	Өлгий утсан нүд тааруулж

	Өрөмдөж цоолсон

	Өдийхөн нарийн нүхээр

	Өөгүй зүссэн

	Өргөн урт үдээсийг

	Өөд нь сүвлэж гаргаад

	Өвдөглөж дарж байгаад

	Өндийж угзарч

	Цахалж чангааж

	Чангаруулж үдэж

	Цаана наана нь товчилсон

	Арван таван толгойтой

	Аялаг цагаан хана юм байна. 

	Галын гэрлийг гадагш нь бадраасан

	Нарны гэрлийг нааш нь гийгүүлсэн 

	Зүймэл хусан тоонотой

	Зүсмэл цуулбар уньтай

	Далбаа навчит баганатай

	Дайлж тогтоосон шилтэй

	Ухаан гаргаж урласан

	Угалз гаргаж хээлсэн

	Унь тооно баганатай юм байна. 

	Улаан буурал зогдор

	Унаган морины дэлээр

	Урлаж хийсэн чагтага нь

	Барьсан гэртээ сүлд нь болж

	Бачимдуулсан салхинд

	Аргамж нь болдог юм байна. 

	Идэвхтэй ажилчны гараар

	Эрчимт моторын хүчээр

	Эсгийлэх фабрикт

	Эвлүүлж зулж

	Эргүүлж дарж хийсэн эсгийг

	Өө гаргалгүй хайчилж

	Өөдөс гаргалгүй эсгэж

	Өглөө үдшийн завд оёод

	Хойно урдаасаа зөрүүлж нөмөргөсөн дээвэртэй

	Хоёр хатавчнаасаа эхэлж барьсан туургатай 

	Хол зөрж элбэгдсэнгүй

	Ховордож дутсангүй таарчээ. 

	Хоршоо худалдааны газраас 

	Тоолж метрлэн үзээд

	Толгойлж эвхсэн ямбуу авч

	Ташаалдаж эсгээд

	Тааруулж оёод

	Давхарлаж нөмөргөсөн бүрээстэй юм

	Татаж чангалсан бүслүүртэй юм. 

	Өдөр нь гурвалжин

	Өнцөг нь дөрвөлжин. 

	Өрхөө өөд нь

	Өргөж тавиад

	Түлхэж дээшлүүлээд

	Тэгшилж тааруулаад

	Саяхан хадсан шинэхэн оосрыг нь

	Саарч алдрахгүй

	Салхинд дэрвэхгүй 

	Сайнаас сайн уяад 

	Аагим халуунд наран нэвтрэхгүй

	Аадар бороонд ус нэвтрэхгүй

	Аюултай хүйтэнд жавар нэвтрэхгүй

	Аюулгүй сайн бүрээстэй болжээ. 

	Эрээн даавууг

	Эвдэж эсгээд 

	Эвлүүлж оёод

	Эмжиж янзлаад

	Эрээлж өлзийлсөн хөшгөө

	Эргэн тойронд нь татаж тааруулаад

	Тагнайлж ширээд

	Тансаг цэмбээр эмжсэн

	Тав зургаан дэвсгэрээ

	Тал бүрээс нь уулзуулж дэвсээд

	Ээрч нэхсэн

	Эрээлж үсэлсэн

	Эдэлгээ сайт хивс

	Энг нь тэнийлгэж дэвсээд

	Өнгөлсөн цагаан орнууд

	Өдөн зузаан дэрнүүд

	Нэхмэл сайхан бүтээлгүүд

	Урдуур нь татсан хөшигнүүд

	Угааж индүүдсэн даавуунууд

	Торго магнаг хөнжлүүд

	Толгой боодог алчуурууд

	Тохируулж татсан аравчтай юм байна. 

	Доторлож гадарласан өнгөцүүд

	Тоног янз тогоруу хадаастай

	Том сайхан хүрэн авдар дээр

	Тогтоон байрлуулсан зүйлээс чинь

	Тоймтой ганц хоёрыг хэлбэл

	Толгой нүүрээ хардаг

	Тойруулж хувцсаа засдаг

	Том жижиг тольтой юм байна. 

	Нааж хийсэн нарийлж урласан жаазанд нь

	Нам засгийн удирдагчид

	Найз анд нөхөд нь

	Аав ээж, ах дүү нь 

	Алаг хонгор үрсийнх нь зураг хөргийг

	Алс үүрдийн дурсгал болгон хадгалсан юм байна. 

	Хүлэг хурдан морь

	Хүчит сайн бөх

	Эрээн булчингаа эрсэн

	Эрхий хуруугаа чимчрүүлсэн

	Харснаа анддаггүй

	Харваснаа алддаггүй

	Хавтгай мэргэн харваачийн зургийг

	Хадгалж дурсаж явдаг юм байна. 

	Уужим зайтай шүүгээнүүд

	Угсарч тавьсан чемоданууд

	Уншдаг номын санд нь

	Олон мэргэжлийн ном

	Орчин үеийн зохиолууд

	Роман тууж жүжгүүд

	Өөрөө бие дааж судалдаг номууд

	Өдөр тутмын хэвлэлүүд

	Манай намын түүх

	Маркс, Лениний сургаал

	Тухайлсан түүх намтар

	Тусгай мэргэжлийн хичээл

	Бугуйн цаг

	Бичгийн цаас

	Бийр харандаа

	Бэх үзэг

	Өнгийн будаг

	Өврийн дэвтэр

	Хүүхдийн сурах бичиг

	Хүснэгт хэмжүүрийн шугам хүртэл бүрэн

	Ардчилсан орнуудын хөгжил

	Амжилт бүтээлийн цуурай 

	Аж үйлдвэрийн мэдээ сэлтийг 

	Алгасалгүй таниулж байдаг

	Радио хүлээн авагч байна. 

	Ширээний цаг

	Шилэн аяга

	Шинэ оны хуанли

	Шаазан завьяа

	Шатар даам

	Шагайн хэрэглэл

	Хүүхнүүдийн эдлэл

	Хүүхдийн тоглоомоос

	Хоёр нэгхэнийг хэлбэл:

	Хурууны бөгж

	Хумсны хутга

	Хуванцар тоглоом

	Энгэрийн зүү

	Резин тоглоом

	Чихний ээмэг

	Чихмэл тоглоом

	Живх өлгий

	Үсний хавчаар

	Үлээж хийлдэг тоглоом 

	Үнэг туулайн хүүхэлдэй

	Шаазан морь

	Шахмал тэмээ 

	Ойр зуурын жижиг эдлэл

	Орчин цагийн олон тоглоом байна. 

	Том жижиг биедээ

	Тохируулж хийсэн хувцсыг чинь

	Тоймтой хэдийг хэлье. 

	Торгон дээл

	Дотуур хувцас

	Хар цагаан хурган дээл 

	Хавар намрын өмсгөл 

	Хатуу ултай хром 

	Хаймар ултай гутал 

	Халзан сарьстай

	Хамар богинотой наамал 

	Дугуй малгай

	Дурдан бүс

	Дулаан хувцас 

	Хөвөнтэй дээл 

	Хөнгөн хувцас 

	Үнэт даавуу 

	Үйтэн хуар дээл 

	Минжин малгай

	Минчүү чисчүү тэрлэг 

	Идэр гурван есийн

	Ирмүүн сүрхий хүйтэнд 

	Эдэлж өмсдөг

	Эсгий гутал 

	Илбэнх хүрэм

	Үстэй дээл

	Үнэгэн малгай хүртэл байна. 

	Уран эхчүүдийн

	Утас зүүний хайрцагт

	Урт богино зүү 

	Нарийн зуушаа утас 

	Нанжин залаа

	Тэрэгтэй утас

	Тэвнэ шивүүр

	Тэмээний утас 

	Төмөр хуруувч

	Түүдгэн утас

	Нэхмэлийн зүү

	Нийтгэсэн утас

	Бүдүүн зүү 

	Бөөрөнхий утас

	Ончгүй нийтгэсэн утас 

	Огторхон үлдсэн учиг 

	Хаваасны зүү

	Хагас ноолийн утас 

	Шаглаасны зүү

	Шандас шөрмөс хүртэл байдаг юм байна. 

	Гоо сайхны хэрэглэлээс

	Гол зүйлийг хэлбэл:

	Үсний тос

	Үнэртэй ус

	Нүүрийн тос

	Нүдний шил

	Шүдний сойз

	Саван оо

	Сахлын машин

	Аяга шанаганы алчуур тэргүүтэн

	Айл болгонд байдаг

	Ариун цэврийн хэрэглэл бүрэн байна. 

	Оёдлын машин

	Стол шургуулга

	Ижил цэвэрхэн сандлууд

	Эвхдэг цагаан ор

	Идэш ууш хадгалдаг

	Эргэнэг шүүгээ хүртэл байна. 

	Сияан төмпөн 

	Сэнжтэй сав

	Цагаан данх

	Цайны домбо

	Хайч шилээвэр

	Халуун сав

	Халбага сэрээ

	Шаазан аяга

	Шанага халбага

	Гурилын гампанз

	Гулууз заазуур

	Угаагч машин

	Усны лааз

	Угаагуурын сав

	Тогооны хавхаг

	Том жижиг хувин

	Тоос сорогч машин

	Тогоор халдаг жигнүүр

	Тооцооны тоолуур хүрд

	Галын хайч

	Гар чийдэн

	Зуух соруул

	Зурах чүдэнз

	Олон зүйлийн янжуур

	Ороомог дүнс хүртэл байна. 

	Эхийн алдар одонг

	Энгэр дээрээ гялалзуулсан

	Эгч дүү нар маань

	Эрхэм зочломтгой заншлаараа 

	Гадагш татсан яндантай

	Гал сайтай зуухан дээр

	Түмбэгэр тогоогоо тавьж

	Түүдгэн галаа бадрааж

	Алаг эрээн бүтээлэгтэй

	Ам дөрвөлжин хэлбэртэй

	Аяга шаазангийн ширээн дээр

	Авчирч тавьсан зүйлийг хэлбэл: 

	Таван тамсаг бүрдсэн цай

	Таваг дүүрэн идээ

	Талх тос чихэр

	Хэвлэж хийсэн боов

	Хэрчиж хийсэн боорцог

	Хайлж найруулсан тос 

	Хандалж буцалгасан ээзгий

	Хатааж тавьсан ааруул

	Эвлүүлж шахсан бяслаг 

	Иргэн хонины шүүс 

	Идэхэд амтлаг

	Идээнд чимэгтэй

	Өрөм нэртэй идээгээр

	Өнгөлж чимсэн юм байна. 

	Айраг тараг

	Архи сархад

	Амтат жимс,

	Аль сайхан зүйлээ

	Арвин ихээр бэлтгэж

	Улс олныгоо

	Урин зочилж байгаа нь

	Тэд бүхний амьдралд

	Тэмдэглэлт өдөр болж байгаа биз ээ. 

	Өргөө гэрээрээ тохилог

	Өмсөж эдлэхээрээ баялаг

	Өгөөмөр сайхан амьдралтай 

	Өнөд мөнхөд мандаж явахын

	Өлзийт ерөөлийг дэвшүүлье!

	 

	(Үлгэр тууль, ерөөл магтаал. — УБ. УХГ. 1976)

	 


Г. ОРГОЙ

	Монголын залуучууд оюутны 2-р их наадмын мөнгөн медальт, сайн дурын уран сайханчдын улсын үзлэгийн мөнгөн медальт, Өмнөговь аймгийн Мандал-Овоо сумын Хөдөлмөр нэгдлийн тэмээчин. 

	 

	ИЛГЭЭЛТИЙН ЭЗЭН ТЭМЭЭЧИН ЗАЛУУЧУУДАД ЗОРИУЛАН ХЭЛЭХ ЕРӨӨЛ

	1. Эхлэл

	Таван хошуу малын дундаас 

	Тэмээн сүргээ онцлон үзэж 

	Орон улсдаа ашигтай сайхан 

	Орчлон дэлхий дээр ховор үнэтэй 

	Уудам говьдоо идээшилж дассан 

	Улаан хүрэн тэмээн сүргээ 

	Улам олон болгоно гэсэн 

	Улсын бодлого сайхан байна. 

	Нөөц бололцоо ашиглан 

	Нөхөн үйлдвэрлэлийг явуулж 

	Үүлдэр угсааг нь сайжруулж 

	Үр төлөөр нь өсгөж 

	Үс ноосыг нь исмэгдүүлнэ гэсэн 

	Үнэтэй сайхан тогтоол бий билээ 

	Энэ тогтоолыг биелүүлэхийн төлөө 

	Энхрий мал сүргээ өсгөхийн төлөө 

	Мал маллагааны арга ажиллагааг 

	Магад сайтар мэдье дээ гэвэл 

	Удаа дараагийн баатруудынхаа. 

	Улсын аварга малчдынхаа 

	Алдарт сайн тэмээчдийнхээ 

	Аварга сайн төлчдийнхөө 

	Хэлж ярьж зөвлөсөн 

	Хэвлэл, сонинд нийтлүүлсэн 

	Хүлээн авагчаар нэвтрүүлсэн 

	Нутаг усныхандаа болбол 

	Нүдний нь өмнө харагдаж байгаа 

	Арвин баялаг ажиллагаануудаас 

	Авах жишээ элбэг байна

	Байгаа бололцоогоо ашиглаж

	Байнгын хариулгад маллаж 

	Байх бэлчээрийг нь хуваарилж 

	Байр хэвтрийг нь дулаалж 

	Байгалийн хадланг хадаж авах 

	Байгаа тэжээлээ татаж авах

	Бага насны тэмээн сүргээс

	Буруу зөрүү заазалдгийг зогсоож

	Отроор нүүж таргалуулах

	Олсон таргыг нь хамгаалах

	Осол эндээс сэргийлэх гээд

	Олон олон ажлуудыг нь

	Орхилгүй цөмийг нь хэлж яаж барах вэ?

	Залгамж хойд үеийнхээ

	Залуу идэр тэмээчдэд

	Зарим нэгхэн зүйлээс нь

	Захих зөвлөх журмаар

	Нутаг бэлчээр тохируулах

	Ботго төлийг нь бойжуулах

	Ингэ буураа нийлүүлэх

	Эмнэг догшныг нь сургах

	Үс ноосыг нь авах

	Сүү саалийг нь ашиглах

	Ундсан хэдэн ажил дээр нь

	Өгүүлж би чинь хэлье. 

	 

	2. Нутаг бэлчээр

	Нутаг бэлчээр тохируулахдаа 

	Нуруу хөндий олонтой 

	Нунтаг зөөлөн хөрстэй

	Нуур усаар элбэгтэй

	Заг бударганан говьтой 

	Задгай сайхан хужиртай 

	Зайдуу холдоо уултай 

	Завсар талдаа цагаалжтай 

	Боргио хөндий газар байвал 

	Болдог нутаг нь тэр юм шүү 

	Ус ногоо байлаа ч гэсэн 

	Уудаг иддэг нь их болохоор 

	Ургамал ногоо ховорхон байвал 

	Удаан хугацаанд цадна 

	Хонь адуу цадсан ногоонд 

	Хоолшиж өрдөө чадахгүй 

	Хорхой нь дэмий хүрээд л 

	Хойшоо урагшаа явна 

	Гарсан ногоо ховор байвал 

	Галуурч цуваад тогтдоггүй 

	Газар нутгаа чадахгүй бол 

	Гадаа тогтож хонодоггүй ээ

	Галуурч цуваад болсонгүй гээд 

	Гадаа тогтож хоносонгүй гээд 

	Хайхралгүй орхивол 

	Хариулалгүй тавивал 

	Хааш нь хамаагүй явуулчихвал 

	Сул дэмий тэнэснээс 

	Сураггүй алга болох 

	Хээр дэмий явснаас 

	Хээл хаяж сувайрах 

	Усгүй цангаснаас 

	Унгас ноос нь ургаагүй 

	Уул зүсээ ч олоогүй. 

	Унамал бөхтэй эцэнхий 

	Янзын өвчинд нэрмэгдсэн 

	Бүтэн хамар нь онгой болсон 

	Бүлтгэр нүд нь сохор болсон 

	Бүхий бие нь тураалд хүрсэн 

	Бүтэл муутайхан мал болж 

	Эмчлээд эдгэхгүй

	Тэжээгээд тэнхрэхгүй байж байгаад 

	Хотол олондоо хохирол болж 

	Хорогдлын акт дээр

	Материал болдог гэж бий шүү 

	Ханагар том биетэй ч гэсэн 

	Хараа үзэмж сайтай ч гэсэн 

	Хатууг даах тэсвэртэй ч байсан 

	Эзэн хүнийхээ арчилгаа маллагааг 

	Эгнэгт хүсэж байдаг

	Эмзэг нандин амьтан

	Шим сайтай ногоог

	Шилж сонгон идүүлбэл

	Шинэ соргог бэлчээрийг 

	Шилжиж нүүгээд оторловол 

	Шил шиг тунгалаг усаар нь 

	Өдөр болгон усалбал 

	Ширхэг зөөлөн хөрстэй 

	Нам дор газар бэлчээвэл 

	Зорьсон зүгтээ цувдаггүй 

	Залсан зүг рүү налайгаад 

	Харсан зүгтээ цувалгүй 

	Хариулсан газар тогтдог 

	Өглөө оройн сэрүүнд бол 

	Өег тайван идээшилж 

	Үд дундын наранд болохоор

	Үүлэн сүүдэр шиг бөөгнөж

	Захыг нь хуниад хураасан юм шиг 

	Зайгүй хашаанд хийсэн юм шиг 

	Шавар устай газар байвал 

	Шавж бөөгнөж хэвтдэг 

	Шавж бөөгнөж хэвтэхдээ 

	Тавтай сайхан амардаг 

	Тавтай сайхан амрахдаа 

	Тарга хүч нь нэмэгддэг 

	Хойд бөх нь зузаараад 

	Хондлой тийшээ өргөсөөд 

	Хом сууж таргалаад 

	Хоёр бөхний нь доод талаар 

	Ховд сууж овойгоод

	Холбоо хэлхээ нуруун дээр нь 

	Хонхор тогтож ховилтоод 

	Өнгө сор нь гялалзаад

	Өндөр тэмээ намхан ч юм шиг болоод ирвэл 

	Хүч тарга нь гүйцэх нь тэр 

	Хүссэн хүсэл биелэх нь тэр ээ. 

	Хүч тарга сайн малтай,

	Хүний санаа тайван 

	Хүрэх өвчин ч байхгүй байна 

	Хүйтэн жавар ч дулаан байна. 

	Өсөх төл нь товир байна 

	Өгөх ашиг нь элбэг байна 

	Өвөл байлаа ч зун шиг байна 

	Хашаа хороо тохилог байвал 

	Хадлан бордоо нь элбэг байвал 

	Хариулга маллагаа сайтай байвал 

	Хавсарга хэзээ тавьсныг 

	Хайхрах жавар хаачсаныг 

	Хавар хэзээ болсныг 

	Хайхарч мэдээгүй байтал 

	Өвөл хаврын зургаан сар 

	Өдөр тоолбол 180 хоног 

	Өнгөрч хэдий нь гарсан байдаг 

	Өнөө жилийн шинэхэн ногоонд 

	Оторлон нүүх болсон билээ л

	 

	3. Ингэ хээлтүүлэг

	Ингэ буурын нийлүүлэг гэдэг 

	Их ажлын эхлэл юм шүү 

	Энэ жилийн ажиллагаа маань

	Ирэх жилийн төл юм шүү 

	Шинэ буур тавих болбол 

	Шинжлэх ухааны үндэстэйгээр

	Шилж сонгох хэрэгтэй

	Буур тавих тайлгаа

	Урьдаар сонгож олоод 

	Бусдын сүргээс авч тавивал

	Удам угсаа сайжирдаг 

	Шилж тавьсан буурын чинь

	Шинж байдлыг хэлэх юм бол 

	Шилбэ бэрэвхий бүдүүвтэр 

	Ширээлэх бөх нь богиновтор 

	Бөхний нь зай уужим

	Бөөсөг засаа нь тэгшхэн. 

	Өнгө зүс нь бараан 

	Өрвөлөг овоо нь намхан 

	Тэнүүн уужим цээжтэй

	Тэгшхэн сайхан борвитой

	Сахлаг зөөлөн ноостой

	Сартгар уужим хамартай 

	Сайн буурын удам байх

	Сүүтэй ингэний ботго байх 

	Барьж тавихад номхон 

	Бахираа хэдэр зангүй 

	Ууж идэхдээ шударга

	Унамгай номхон тайлаг байх хэрэгтэй 

	Цагаа болоход орсон буур

	Цацган сүүлээ шавсан буур

	Хөвөн хөөсийг хаядсан

	Араа шүдээ хавирсан 

	Арслан бар шиг агсарсан

	Монхор бүдүүн хошуугаараа

	Моторын дуу шиг дүнгэнэсэн 

	Ормол буурт сүр бий

	Омог догшин уур бий 

	Ууртай догшин буурт

	Улаан залааг хийдэг

	Улаан залааг хараад

	Улс амьтан болгоомжилж явдаг учиртай 

	Олон цөөн ингэтэй нь хамаагүй

	Ормол бууртай тэмээгээ 

	Их сүргээсээ ялгаж бай

	Ингэ буураа хамгаалж бай

	Гаднаа дандаа хурааж бай

	Гардан дандаа нийлүүлж бай

	Хоёр бууртай тэмээтэй бол 

	Хооронд нь зайтай бэлчээгээд

	Хоногт нь буураа уяна 

	Бурантаг уяа нь осолдвол 

	Бууран тэмээ ноцолдвол 

	Өвдөг хөлөө хугалдаг 

	Өгзөг хонгоо сэтэлдэг

	Өөхөн таргаа ч хагалдаг

	Өс хонзон санадаг

	Буруулуулж ингээ туудаг

	Буцаж ирэхгүй явдаг гэж бий шүү 

	Тэр бүгдээс сэргийлж

	Тэмээ буураа хамгаалж 

	Журам дэглэмийг нь сахиж

	Журнал дансаа хөтөлж 

	Нийлүүлэгт орох ингээ 

	Бүрэн хээл авхуулбал

	Нийгэм олондоо хийх

	Бүтээлийн маань үндэс тэр билээ 

	Олон хоног сараар 

	Ороод гарсан буур

	Хоол ундаа мөрөөдөөд

	Хоолой хөндийг бараадаад

	Гарсан буур ганиггүй шүү

	Ганцаар явчхаж болзошгүй шүү 

	Хаясан ингээ хамгаалангаа

	Гарсан буураа тэжээж бай

	 

	4. Ингэ ботголуулах

	Ботго төлөө бойжуулахдаа 

	Бодох санах зүйл нь гэвэл 

	Хээлтэй байгаа ингэнүүдээ 

	Хэдий алдад ботголохыг нь 

	Хээлтүүлэг нийлүүлгийн бүртгэлээсээ 

	Хэмжээ хугацааг нь мэдэж аваад 

	Хээр сувай тэмээнээсээ

	Хэсэглэж авч хариулаад

	Хэрж уяж хамгаална

	Ботгоо гарах болоод ирэхээр

	Биеийн нь байдал хямарч

	Ботго төлөө гаргах

	Боломжтой газар хайж

	Ингэн тэмээ шилэрнэ гэдэг

	Ийшээ тийшээ явахын нэр 

	Ижил сүргээсээ салахын нэр 

	«Нийслэл хүүгийн» хэлдгээр 

	Нээрэн үнэн дутаахын нэр 

	Холын барааг шилбүүрдэж 

	Хоёр нүд нь бүлтэлзэж 

	Хондлой самбаа нь хонхолзон 

	Хойш урагшаа холхиж 

	Алаг хоёр нүдэнд нь 

	Архин цэнхэр нулимс 

	Асгарч бөмбөрч харагдвал 

	Аргагүй шилэрч байгаа тэмээний 

	Шинж тэмдэг тэр билээ 

	Шилэрч байгаа ингийг

	Уяж тогтоох учиртай 

	Шилж сонгож бас

	Уях газраа хараарай 

	Өвтгөж нухаж болзошгүй 

	Өндөр товгор зүйлгүй 

	Өнхөрч уйлахад нь аятайхан 

	Өргөн зайтай талбайд 

	Өвдөг сөхрөхөд нь эвтэйхэн 

	Өөгүй зөөлөн хөрсөн дээр 

	Өөрийн нь хөдөлгөөнд чөлөөтэй 

	Уртхан шигд уяна 

	Гарсан ботго анхандаа 

	Ганхаж савж ойчдог

	Ганхаж савж ойчихдоо

	Газар толгойгоороо савдаг 

	Хатуу ширүүн газар байвал 

	Хатган сүлбэх модтой байвал 

	Хад чулуунд ойрхон байвал 

	Торомгор нүдээ сохолж мэднэ 

	Толгой тархиа ч гэмтээж мэднэ 

	Тогтож цомбойн хэвттэл нь 

	Тосон барьж хамгаалаад 

	Чих хошууг арчиж 

	Чийгтэй биеийг нь эгшээж. 

	Чихэртэй цайгаар амлуулан 

	Жаахан хөөрхөн тэмээгээ 

	Нэмнэж тордож авна 

	Жавар салхи ихтэй байвал 

	Зулайвч хийж хамгаална

	Анх удаа ботголж байгаа

	Ингэ гунжин тэмээ 

	Ааш зан хоёроороо 

	Ижил байх ёсгүй ээ 

	Ботгоо голоод орхидог 

	Хэнэггүй гуйж ч байдаг 

	Ботголж сурсан ингэ шиг 

	Номхон гунж ч байдаг 

	Ботгыг нь барихаар дайраад байдаг 

	Харамч гунж ч байдаг 

	Болгоомж муутай яваа хүнийг 

	Дэвсдэг тийрдэг ч байдаг

	Гишгэлт зогсолтыг нь тохируулж 

	Гижиг хажгийг нь гаргаж 

	Хөх дэлэнг нь угааж 

	Хөөрхөн ботгыг нь амлуулж 

	Урдуур хойгуур нь явж 

	Уйгагүй сайн ажиллавал 

	Уярч номхрох ёстой 

	Өргөн зайтай зэлэнд 

	Өөрийн нь ээжийн дэргэд 

	Өчүүхэн жижиг тэмээнийхээ 

	Өрөөсөн хөлөөс нь уяж байгаад 

	Торнин бойжоод ирэхээр нь 

	Толгойг нь ногтолж уядаг 

	Дэндсэн урт уяатай бол 

	Дэргэдэх малтайгаа орооцолддог 

	Дэндүү богинохон уяатай бол 

	Дэлэн хөхдөө хүрэхгүй 

	Уяа угсаагаа базаагаарай 

	Урт богцны нь тохируулаарай 

	Арван дөрөв хоногтойгоосоо 

	Хоол тэжээл гоочилдог 

	Ахар богинохон хүзүүтэй тул 

	Газар хүрэхгүй тонголзоно 

	Өндөрхөн шиг ургамалтай бэлчээрт 

	Эхтэй нь хамт бэлчээгээд 

	Өдөр нь уяж амраагаад 

	Шөнөд нь тавивал сайн шүү

	Өөр бусдын тэмээнээс хамгаалах нэг арга нь энэ ээ. 

	Иймэрхүү маягийн ажиллагаагаар 

	Ботго бойжуулалт эхлээд 

	Ирэх жилийн дүн гартал 

	Арван гурван сар үргэлжилдэг юм

	 

	5. Эмнэг хангал сургалт

	Ботго байхад нь бойжуулаад

	Тором байхад нь тордоод

	Гурав дөрвөн наснаасаа

	Гунж тайлаг нэрийг олж

	Эмнэг догшин явахаа больж

	Эдэлгээ унаанд ордог билээ

	Эмнэг тэмээг сургана гэхэд

	Эдэлгээний номхон тэмээ болгоно гэхэд

	Эрхэмлэж бодох зүйл бий

	Эмнэг тэмээг сургахдаа

	Эр бяраа гаргавал

	Эв дүйгүй ажиллавал

	Эргэж хэдэрч зогсдог

	Энгэр аргүй сэвсэддэг 

	Эргүүлж тавьсан гүзээ шигээ

	Эвгүй байдалд оруулдаг

	Хаалга дуугарахаар халширдаг

	Хамаг бие шархирдаг

	Бараа хараад бархирдаг

	Барих гэхээр дутаадаг

	Оосорлоход орилдог

	Ойж бууж цовхордог

	Олиггүй тэмээ болгочихгүй гэвэл

	Ойлгож мэдүүштэй зүйл нь

	Хальстай буйл хийдэггүй учир

	Засах шаардлагатай

	Хатсан буйл баалуулдаг тул

	Эмнэг тэмээг буйллахдаа бодох хэрэгтэй

	Эрүүл хамрыг цоолох учир болгоомжлох хэрэгтэй

	Зассан буйл чинь цэвэр байвал зохино 

	Залсан юм шиг эгцхэн байвал зохино 

	Ац мөс нь тэнцүү байх хэрэгтэй 

	Арзгар барзгар өөгүй байх хэрэгтэй 

	Товх түг нь бөх байх хэрэгтэй 

	Том жижиг нь тохирсон байх хэрэгтэй юм шүү 

	Унаж сургах тэмээгээ

	Сарын өмнө буйллаад

	Уруул хамар хоёрынх нь

	Хөндүүр шархыг эдгээгээд

	Анхан барьж аваад

	Амыг нь сулавтархан боогоорой

	Оёмол бөөрөнхий дээснүүдээр

	Олон удаа угзарч

	Онцолж чангалж боовол

	Оосорлуулахдаа дургүй тэмээ болдгийг 

	Ойлгож мэдээрэй

	Тохох тохом тохиног байвал сайн 

	Дөрөөний сур бөх,

	Дөрөөлсөн эзэндээ тохирсон байх сайн 

	Барьсан ташуур бахим байвал зүгээр 

	Бас тэгээд суртай байвал сайн шүү 

	Хангал эмнэг тэмээг

	Хамгийн анхан барьж мордоод 

	Хандсан зүгт нь явуулж 

	Ялдам зөөлхөн аргаар 

	Явдал дунд нь залж сургана 

	Бурантаг ногтоо тэгшхэн барьж 

	Буруу зөв тийш нь даялан сургана 

	Мал тууж сургасан эмнэг 

	Маш амархан залж сурдаг

	Урагш хойшоо эргэж тойрохдоо 

	Уян налархай тэмээ болдог билээ 

	Ярдаг догшин зангүй 

	Ямар ч эдэлгээнд ашигтай

	Зөрүүд буруу зангүй

	Зөв сайхан эдэлгээний тэмээ гаргахад

	Зөвлөж хэлэх үг маань энэ байна

	 

	6. Ноос авалт

	Ноос унгасыг авахын цагт

	Ноогдол үүргээ биелүүлэхийн үед 

	Норм төлөвлөгөө давуулна гэхэд 

	Эх орны маань цаг уур

	Эрс тэс байдаг учраас

	Эхэлж ноослох хугацаа маань

	Эртдэж оройтох учир бий 

	Цагийн байдал ямар байхыг

	Цаг уурын хорооноос

	Магадалж шинжилж үзээд

	Малчин бидний анхааралд

	Хүйтэн дулааны нь градусаар

	Хүчтэй салхий нь метр секундээр нь заагаад 

	Хүлээн авагчаар нэвтрүүлж

	Өдөр болгон хэлдэг тул

	Мэдэн будилах зүйлгүй юм

	Мэрийж ажиллах л ёстой юм

	Авдаг ашгийг нь нэмэхийн төлөө

	Ажилладаг хугацааг нь богиносгохын төлөө 

	Тооцоолж хийсэн данстай

	Тодорхой заасан хугацаатай

	Тоймлож баримтлах төлөвлөгөөтэй

	Билүү гуранз сайтай

	Бэлхэн хурц хайчтай

	Бэлтгэсэн олон савтай

	Бэлтгэл сайтай эхэлбэл

	Бэрхшээх зүйл байхгүй

	Барьж хяргах хайчиндаа

	Бариул зөөлөвч хий!

	Бариул байсан ч эвгүй бол

	Гар хуруу цэврүүтүүлдэг

	Хайчны үзүүр хурц бол

	Хатгаж зураад болдоггүй

	Хатгаж зураад эхлэхээр

	Хавчиж хөдлөөд хяргуулдаггүй

	Хөдөлгөөн хурдан дэвсдэг

	Хөндий байсан ч тийрдэг

	Ат ингэнүүд аагтай

	Арвин баялаг тэнхээтэй

	Аминдаа ч бас гижигтэй

	Авир гаргаж болзошгүй ээ

	Хөдөлгөөн бүрийд нь ажиглаж 

	Хөдөлмөрийн хамгаалал хийж 

	Хөл борвийг нь боож ноосол!

	 

	7. Сааль ашиглах

	Ботго төлөө бойжоод ирэхээр

	Борог хоолонд цадаад ирэхээр

	Боломж бололцоо олдвол

	Бригад нэгдэлдээ ойрхон 

	Ботготой ингэ чинь олон бол

	Ээлжийн болгож хуваагаад

	Сахлаг ногоо найгаж ганхах

	Сайхан зуны улиралд

	Саалийн хугацаа эхэлдэг билээ

	Ингэн тэмээг эртхэн бэлчээж

	Үдлүүлж сааж сургах

	Эртний сэрүүнд ботгоо тавьж

	Идээшлүүлж цатгаж уяхдаа

	Ноцож шүүрч баривал

	Ороо догшин болно

	Ноос унгасыг нь орооцолдуулж уявал

	Орилоо хэдэр болно

	Ногт уяа нь муухан байвал

	Осолдож алдуулж сурна

	Эхэнд нь ханатал хөхүүлэхгүй бол 

	Эргэж тойрч тэлүүлдэг

	Элдэв янзын зан сурна шүү

	Газар холоос ингэн тэмээ

	Галуурч цуваад ирэхэд

	Гадаа байгаа ботгонууд

	Гунганаж тосоод угтахад

	Малчин эмэгтэйчүүд хувин барьж 

	Сааль сүүндээ шамдахад

	Малчин хүүхэд шилбүүр барьж

	Ингэн тэмээ хорьдог

	Тамир тэнхээ ихтэй ч гэсэн

	Тавхай шилбэ томтой ч байсан

	Тавхан настай хүүхдийн

	Эрх мэдэлд зэрэгцэж

	Тайван тухтай зогсож

	Ээлж дараалан хөхүүлж

	Сүж ингэнүүд налалзаж

	Сүүн далай мэлтэлзэн

	Саасан сүү хөөстэй

	Саалийн хувин бялхаж

	Шингэн цагаан айраг

	Хувин дундаа исэж

	Шимийн цэнхэр архийг

	Хүндэт идээнд зориулж

	Ширхэггүй цагаан ааруул

	Хүний хэрэгцээнд гаргадаг билээ 

	Айргаа бүлж тосыг нь авах

	Аарцаа зүсэж ааруул тавих зэргээр 

	Ажил бүгдийг хослуулж

	Ашиг шимийг нь авдаг билээ

	 

	8. Төгсгөл

	Мал сүргээ олшруулна гэдэг 

	Манай намын зорилго байна 

	Малчин бидний үүрэг байна

	Мал сүргээ олшроод ирэхээр

	Маллах эзэн хэрэгтэй гэдгийг

	Нам улс толилж үзээд

	Насан залуу багачуудаа

	Намын уриа эвлэлийн илгээлт авхуулж 

	Ирүүлж очуулж байхад

	Тооцоолж хийсэн бүтээлгүй

	Тодорхой хийсэн ажилгүй

	Биеийн амрыг харах дуртай

	Бэлхэн юмаар амьдрах санаатай 

	Суурин газар суух дуртай 

	Сум аймагт байх зантай 

	Залуу залуухан настай

	Зарим нэгхэн хүн

	Мал маллах болохоороо

	Магнай дух нь атирдаг мөртөө

	Мах сүүг нь харахаараа

	Малилзтал инээгээд

	Тарган бүдүүн малыг хараад

	Тавлаг яриа дэлгэж суухыг нь чагнавал 

	Өсгөж үржүүлэхийн талаас

	Өчүүхэн төдийг ч хэлэхгүй мөртөө

	Өөх махны нь арвин дээр

	Өлөн нүдээ тусгаж байдаг

	Өөдгүй зан байх шиг байна шүү

	Өөрийн оронд үйлдвэр байсаар байтал 

	Өгдөг авдаг газар байсаар байтал 

	Үнэтэй сайхан түүхий эдийг

	Үрж хаядаг гэм ч

	Үзэгдэж байх шиг санагддаг юм

	Техник хөгжсөн үйлдвэртэй

	Тэнд эндгүй харилцаатай

	Тэргүүн зэргийн монгол оронд 

	Тиймэрхүү байдал

	Үргэлжлээд байвал

	Тэмээ малаа өсгөж үржүүлэхэд

	Хортой нөлөө болно гэдгийг

	Хойшид анхаарч бодууштай юм 

	Зүй бусын хорогдол гэдэг

	Зүгээр суугаад арилдаггүй

	Зүйл бүрийн хөдөлмөрийн

	Зүтгэл бүтээлээр арилна гэдгийг

	Зүрх сэтгэлдээ мэдэцгээж

	Социалист уралдаанаар жигүүрлэж

	Сонгодог арга ажиллагааг нэвтрүүлж 

	Нам засгийнхаа тогтоол шийдвэрийг 

	Нарийн чандаар биелүүлж 

	Ариун сүргээ өсгөхийн төлөө 

	Ажил бүгдээ чиглүүлж

	Ашиг шимийг нэмэхийн төлөө

	Арга бүгдийг сүвэгчилж

	Эмгэг өвчнийг устгаж

	Эрүүл энх сүрэгтэн болцгооно

	Эмнэг догшныг сургаж

	Эдэлгээ унаанд оруулж

	Хужир шүүг нь арвижуулж

	Худаг усыг нь элбэгшүүлж 

	Хөдөлмөрийн баатруудын туршлагыг 

	Хөдөө төвгүй эзэмшиж

	Нийгэм дундын хөрөнгөө 

	Нүүгэлтүүлэн хариулж

	Гангийн бэрхшээл тохиолдвол

	Ганган улаан тэмээнээсээ 

	Ганц ширхгийг хороохгүй байхын 

	Өлзийт бэлгийн ерөөлийг

	Өргөн монгол орныхоо

	Өнцөг бүрд нь ажиллаж байгаа

	Өсвөрийн залуучууд

	Тэмээчин нөхдөдөө

	Аяа зээ

	Айлтган барьж дэвшүүлье. 

	 

	Говь түшээ гүний хошуу Өмнөговь аймгийн Мандал-Овоо сумын ард Гомбын Оргой, 47 настай, халх, Шинэ бичиг мэднэ. 

	 

	ТЭМЭЭНИЙ ЦОЛ

	БНМАУ-ын нэрийн өмнө 

	Өмнөговь аймаг ... ... 

	сумын харьяат ... ... нэгдлийн гишүүн

	... ... -ний 

	Шилж сойсон шинжин таньсан 

	Тэнэгэр говийн чимэг болсон 

	Тэмээн сүргийн манлай болсон 

	Энэхүү сайхан хүзүүтэй 

	Урхан (уран) ганган хийцтэй 

	Ургаа ширээ бөхтэй

	Удам үүлдэр сайтай

	Өндөр сайхан биетэй 

	Өргөн сайхан цээжтэй 

	Өтгөн сайхан ноостой

	Өвдөг зогдор сахлагтай 

	Мойл сайхан нүдтэй

	Монхор сайхан хамартай

	Мэлүү хоёр чихтэй

	Мөнгөн буурал хоншоортой

	Тамир тэнхээ ихтэй

	Ташаа хондлой уужимтай

	Урт нурууг дүүлэн тэшиж

	Уудам хөндийг туулан тэшиж 

	Уруу өөдгүй гулган тэшиж 

	Уужуу тайван бөмбөн тэшиж

	Газрын холдоо галгиулан тэшиж 

	Ганган сайхан хүзүүгээ

	Сунган сунган тэшиж

	Гайхан харсан

	Түмэн олны өмнө

	Түрүүлэн ирсэн

	Эзэн хүний сэтгэлийг баясгаж

	Энэ баярын цог хийморийг бадруулж

	Үргэн үргэн дүүхэлзэж

	Үүлэн сүүдэр шиг нүүгэлтэж

	Алаг асрын үүдэн дээр

	Ард түмэн олны өмнө

	Цог хийморио бадруулж

	Цол гуншингаа дуудуулсан

	Хүнд ачаанд үүртдэггүй 

	Хүйтэн жаварт даардаггүй 

	Холын замдаа цуцдаггүй

	Хоол ундаар гутдаггүй 

	Элсэн далайн хөлөг

	Ээрэм талын үзэсгэлэнт

	Эх орны баялаг

	Хүч чадал

	Хүдэр чийрэг

	Эрдэнэ баялаг

	Эрхэм сайхан тэмээн сүрэг ээ.

	 

	АРДЫН ХУВЬСГАЛЫН ЕРӨӨЛ

	Зээ

	Өнө эртний заншлаар

	Өвгөн буурлуудынхаа удмаар

	Өнөө бидний монголчууд

	Өөдөө дэвших ерөөлийг

	Өндөр дуугаар хэлдэг заншилтай билээ 

	Алдарт жанжин Сүхбаатар бол 

	Аюултай цагт авардаг

	Амгалан цагт асардаг

	Алсын сайн нөхрийг түшиж

	Аугаа их Ленинтэй

	Ах зөвлөлтийн ардуудтай

	Ашдын заяагаа холбож

	Амьдралынхаа замыг нэгтгэж

	Алжааж ядрах уйтгар үгүй

	Айж эмээх түйтгэр үгүй. 

	Амар сайхан амьдруулсан билээ

	Эрэлхэг жанжин Сүхбаатар

	Эрхэм дотнынхоо нөхөдтэй

	Элбэж хамт байгуулсан

	Энэ манай нам

	Эрхт монгол улсыг

	Эмхлэн удирдаж

	Эгнэн батжиж ирлээ

	Эрэлхэг цогтой намын

	Эгнээ нь батжихын үйлсэд

	Эцэг удирдагч Сүхбаатар минь. 

	Эгнэшгүй гавьяа байгууллаа

	Төрөлхийн хайрт оронд минь

	Төгс мандахын үйлс

	Төмрөөс илүү бат бөх

	Төр засаг хэрэгтэй байхад

	Түг түмэн ардын

	Түргэн боссон тэмцлийг

	Түрүүлж Сүхбаатар удирдаад

	Түр засгийг байгуулаад

	Түйтгэр болсон хаадыг

	дэвсгэрээс нь унагаагаад

	Түмэн ардын засгийг

	Түүний оронд тогтоолоо

	Түмэн ардын засаг минь

	Түгшүүртэй бэрхийг ялсаар

	Түүхтэй сайхнаар мандаж байна

	Ухаант жанжин Сүхбаатар

	Улсын армийг байгуулж

	Урагштай сайнаар удирдаж

	Улаан партизаны бүлгээс

	Ургаж гарсан арми маань

	Удаан тэмцлийн үр дүнд

	Улам ч хүчтэй боллоо

	Далайгаад цавчсан сэлмэнд нь

	Даахгүй цаг байгаагүй

	Дайраад орсон аттакт нь

	Давахгүй цаг байгаагүй

	Дархан улсаа мандуулсан

	Дайчин баатрын арми

	Дайснаа ямагт дарсаар

	Даян улсаа баталж байна

	Ил далдын дайсантай

	Ижилгүй хурцаар тэмцэж

	Залхаг болсон баруунтан

	Зальхай хорт нугалаатан

	Зандалч чанарын муусайн

	Зарц нарыг

	Зангидмал хүчит манай намын

	Жанжин шугамыг тэрсэлж

	Замбараа дэглэмийг эвдэх

	Завшаангүй оролдлогыг хийж байхад 

	Залуу удирдагч Сүхбаатар

	Зад цохиж хаяад

	Замаа сайхан цэвэрлэв... 

	... Хөтөлбөр болсон нам минь

	Хөвчин монгол улсаа

	Хөрөнгөтний боолчлолын аюулаас

	Хөндий холуур хөгжөөгөөд

	Хөгжлийн маань үр дүнд

	Хүн хүнээ үл дарлах

	Хөдөлмөрийн шинэ харьцаа

	Хөдөлшгүй бат тогтлоо

	Дэлхийн хоцрогдсон орнууд

	Дийлсэн пролетарийн зүгээс

	Дэмжлэг тусламжийг хүлээж 

	Тэрсэлт капитализмыг үзэлгүй

	Дэвшилт социализмд орж болно гэсэн 

	Дээд ухаант Лениний

	Дэвшилт сургаалыг

	Дэлхий дахинд манай орон

	Тэргүүн зэрэгт нь биелүүллээ... 

	... Энэ үйлсийн ачаар

	Эргэн тойрон бэлчсэн

	Элбэг их малтай

	Эд таваар хийсэн

	Элдэв олон үйлдвэртэй

	Эрдэнийн үрсийг тарьсан

	Эрдэм соёлын сургуультай

	Эгшиг дуу хангинасан

	Энх цэнгэлийнхээ оронд

	Эдийн сайныг эдэлж

	Эрдмийн ихийг сурч 

	Энх тайвнаар жарган суухын ерөөлийг дэвшүүлье!

	 

	Дорноговь аймаг өндөр настан Жамба овогтой Чилхаа (67 настай,эр, яс үндэс дариганга) хэлжээ

	 

	УЛААН ДАВААНЫ МАГТААЛ

	Алтай нурууны салбар

	Алс баруун зүгт

	Урианхай ардын нутаг

	Улаан даваа;гэдэг

	Эрт дээр үеэс

	Эзэн хааны зарлигтай гэж 

	Эгэл олон нэрийг нь хэлэхгүй

	Үеийн үед шүтсээр

	Улам сүр нь нэмэгдсэн шиг 

	Морьтой хүн муухан явж 

	Адуу мал олноор сүйдэж 

	Тэр хавийн хөгшин залуугүй 

	Улаан даваа гэж хэлэхийн оронд 

	«Ольбуу хайрхан» гэж

	Олон жил тахигдсан

	Ойр хавьгүй зартай болж 

	Тийм нэгэн даваа нь

	Тэр миний нутаг болохоор 

	Биширдгийн нэг нь

	Би ч бас байлаа. 

	Баатар зоригтой шинэ үе 

	Зарлигтай улаан давааг

	Засахаар шийдэж

	Залуу хүчин цугларч

	Заан чадлаа гаргаж

	Замын чулуу зайлуулж. 

	Зайр асгыг чигжиж

	Хонин хадыг ховхолж

	Хотгор гүвгэрийн нь тэгшилж

	Техникийн хүч ажиллуулж

	Тэмээн асгыг тэсэлж

	Үхэр хадыг үйчиж

	Үйрмэг хайр дэвсэж

	Салаа жалгын усыг

	Санасан тийшээ гүйлгэж

	Сайхан ханагар замыг

	Сардаа ажиллаж гаргалаа. 

	Баатар зоригтой ажилчид

	Байгаль дэлхийг захирч

	Хуучин нийгэм хоцрогдож

	Хурмаст тэнгэр номхорч

	Хошуу нутаг нүүж

	Хотол олноо баярлуулж

	Буянтай сайхан замтай болж

	Булган голын ой нээгдэж

	Улс түмнээрээ дэмжиж

	Улаан даваагаа алдаршуулж

	Магтан дууддаг нэртэй болж

	Машин тэрэг нь цувдаг болж

	Модны үйлдвэр байгуулагдаж

	Модон эдлэлээ зөөцгөөж

	Завод тасаг бөөгнөрч

	Залуу саальчид ажиллаж

	Ногоон өвс нь жигдэрч

	Ноос сүү нь нэмэгдэж

	Сарлаг сүрэг нь налайж

	Саальчин бүсгүйчүүд цэнгэж

	Шингэн сүүгээ ашиглаж

	Сайхан ээдэмцрээ бялхуулж

	Ариун цагаан хөдөлмөрлөж

	Авсан үүргээ биелүүлж

	Хүн бүхэн зоригжиж

	Хөдөлмөрийн эрчим орж 

	Улаан давааны зүгт

	Өндөр уул доргиж

	Өвгөн болсон Чойсүрэн 

	Үүнийг үзэж баярлаад

	Үр ач хүүхдүүдээ

	Үүрдийн дурсгал болгож

	Энд тэндээс эвлүүлж

	Энэхэн ерөөлөө өргөлөө. 

	 

	(Монгол ардын аман зохиолын дээж бичиг— УБ. УХГ. 1978. х. 277— 278) ,

	 

	НЭГДЛИЙН МАГТААЛ

	Гэрэл гэдэг нэртэй

	Гэлцээ (хэлцээ) нийлсэн гишүүдтэй

	Гэгээн зам нь дурайсан

	Дааган дэлэн хашлагатай

	Далангийн нуруун түшлэгтэй

	Далай баян нэгдлийн

	Даруу зантай гишүүд нь

	Давуу бүтээлээр дүүрэн юм. 

	Хараат уулын өвөрт тухтай байрласан

	Хашаат хөндийн эхэнд тохитой суурьшсан 

	Өгөөмөр уулын хажууд

	Өнгө ялгарсан байшинтай

	Өндийж боссон барилгатай

	Өлзийт хайрхны зүүнтээ

	Өсөж бойжсон нэгдлийн

	Баруун талаар харвал

	Байцаа төмснөөс эхлээд

	Вандуй буурцаг хүртэл

	Бялхам их тариа нь

	Байдраг голын хөндийгөөр дүүрэн. 

	Доод талаар нь харвал

	Тогтуун тэнэгэр бэлчсэн

	Догшин цэнхэр ямаанууд нь

	Дов хөөврийн бэлээр дүүрэн. 

	Урд талаар нь харвал

	Унгас ноос арвинтай

	Улаан шаргал тэмээнүүд нь

	Ухаа Тоглохын талаар дүүрэн. 

	Зүүн талаар нь харвал

	Зөөлөн сайхан ноостой

	Зүс нийлсэн хонинууд нь

	Зүлэгт Дөвөнтийн нуруугаар дүүрэн. 

	Дээд талаар нь харвал

	Тэртээ холоос урамддаг

	Дэлэм эвэртэй үхрүүд нь

	Дэлийн Хязны ар өврөөр дүүрэн. 

	Хойд талаар нь харвал

	Хондлой зоо нь ховилтой 

	Хонгор шарга адуунууд нь

	Холбоо Шанаганы хөндийгөөр дүүрэн. 

	Ийм таван хошуу мал нь

	Эргэх дөрвөн улиралд

	Эндэгдэл осол гаргаагүйгээр

	Идээшилж дассан нутагтаа

	Ингэж бэлчээрлэж байдаг

	Ханагар баян нэгдлийн

	Хамаг олон гишүүд нь

	Хадлан тэжээлийг арвинаар бэлдэж

	Хашаа саравчийг батаар барьж

	Хийж бүтээхийн төлөө

	Хэдэн зэрэг шамдаж

	Бахдам их амжилтаар

	Бадрааж байна нэгдлээ. 

	Бялхам сайхан амьдралтайдаа

	Баясаж байна нийтээрээ. 

	Худаг Сүүжийн дэнжид

	Хуучин цагийн үед 

	Хоосон ядуус байсан бол

	Бадран хөгжиж байгаа одоо цагт

	Байшин барилга олонтой

	Баян нэгдлийн төв

	Бахтай тавтай суурьшсан

	Үйлдвэр сургууль нь олширч

	Үйлчилгээ худалдаа нь өргөжиж

	Өргөн дэлгэр орныхоо

	Өнцөг булан бүртэй

	Узель радиогоор харилцаж

	Айл өрх бүхэн

	Ариун цэвэр соёлжилтыг

	Амьдрал ахуйдаа нэвтрүүлсэн

	Ардынхаа эрүүл энхийн төлөө

	Анагааж эмчлэх ажилдаа

	Авьяас билгээ дайчилсан

	Авралт эмч нар нь олонтой

	Дэгжиж байгаа нэгдлийн 

	Дэвсгэр нутаг дээгүүр

	Дэгдэж гүйдэг зээртэй 

	Дэвхэрч гүйдэг туулайтай 

	Мэх ихтэй үнэг

	Малгай хийдэг мануул

	Магнай цагаан шилүүс гээд л 

	Маш олон ан амьтад 

	Манай нутгаар дүүрэн юм. 

	Уушгины хадын цуурай нь 

	Уянгат хөгжимтэй хосолсон 

	Уушгины саруул хөндийд нь 

	Ус булаг нь оргилсон 

	Ургамал моднууд цухуйлдсан 

	Буман сүрэг багширсан 

	Буйлсан өргөн хоолойтой 

	Буудайн толгой багсайсан 

	Бургасан уужим хөндийтэй 

	Хоорондоо гүн найзтай 

	Хотол даяар жаргалтай 

	Хувьсгалт орноо хөгжүүлэхэд 

	Хувь нэмрээ оруулсан 

	Нэгдэлч олон бүгдээрээ 

	Нийт гишүүд цөмөөрөө 

	Нэртэй цуутай хөгжил өөд 

	Нэгэн зэрэг давшиж 

	Нижгэр цогтой хөдөлмөр нь 

	Нийгмийн төлөө оргилж 

	Төл малаа бойжуулсан 

	Төлөвлөгөө нормоо давуулсан 

	Тэргүүний сайн малчид минь 

	Намрын налгар цагт ч 

	Найртай зуны үед ч 

	Хөхөө өвлийн хүйтэнд ч 

	Хөр цасны хайрууд ч 

	Хахир хаврын хатууд ч

	Харанхуй цасан шуурганд ч 

	Аагим халуун наранд ч 

	Аадар ширүүн бороонд ч 

	Сүрэг малаа хариулсаар 

	Сүү саалийг нь ашигласаар 

	Сүүлдэж хоцорч сандрахгүйгээр 

	Суурьтай буурьтай хөдөлмөрлөж 

	Өнчин ишигний гарзгүй

	Өсгөж малаа олшруулсаар

	Өдөр шөнийг ялгалгүй

	Үргэлж дэргэд нь хариулсаар

	Өөхтэй малаа тураадаггүй

	Өнтэй малаа зутраадаггүй

	Үр төлийг нь хорогдуулдаггүй

	Үс ноосыг нь гээгдүүлдэггүй

	Үнэхээр сайн малчид шүү

	Үнэтэй цэнтэй хөдөлмөрчид шүү

	Таван хошуу малаа

	Тарган цатгалан өсгөхөөс гадна 

	Тариа ногоо хоёроороо

	Талбай дүүргэсэн ажилчид

	Норм төлөвлөгөөгөө давуулж

	Ногоо тариагаа хураасан

	Нөр хичээнгүй техникчид

	Арга туршлага өндөртэй

	Алдарт олон тариачид

	Манай нэгдлийн байдлыг

	Малчин тариачин гишүүдтэй нь

	Магтаж хэлээд байвал

	Магадалж яриад байвал

	Мянган өдөр ч барамгүй

	Ачит намынхаа жолоодлогоор

	Анд Зөвлөлтийн тусламжаар

	Ажил үйлс нь товойсон

	Алдар нэр нь тодорсон

	Үй түмэн хөдөлмөрчдийн

	Үйлс хийморь нь дэлгэрч

	Үлгэр жишээч ажиллагаа нь

	Өргөн нийтийг уриалж байна. 

	 

	(Монгол ардын аман зохиолын дээж бичиг. — УБ. УХГ. 1978. х. 278— 279)

	 

	БӨХИЙН ЦОЛ

	БНМАУ-ын... ойн их баяр наадмын хүчит бөхийн барилдаанд бөх (тэр) …

	Шинэн нэмэх саруул сайжрах

	Шаламгай хурц улам өрнөн өсөх

	Улс даяар гайхамшигтай өсөн хөгжих 

	Жавхлан хүчит өлзий начин

	Тон ч тодорхой тод сонин

	Үнэн хүчит харилтгүй зоригт

	Уран барилдаант заан. 

	Бас дахин баярлуулагч 

	Бат итгэл төгөлдөр

	Бахдам хүчлэн барилдагч 

	Бууршгүй хатан хүчит

	Шаламгай хурц хөдөлгөөнт

	Шандас үе нь чангарсан 

	Бүгдийн хайрыг татагч 

	Бүргэдийн дэвэлтэт 

	Бат хүчит идэр арслан 

	Хангардийн дэвэлтэт

	Харьшгүй хүчтэй

	Бүхний магнай

	Бөхийн түрүү

	Олноос онцгой

	Түмнээс төгөлдөр

	Жавхлан төгс

	Даяар дурсагдах

	Далай даян Дархан аварга. 

	 

	МОРИНЫ ЦОЛ

	(Түрүү морины)

	Адуун сүргийн манлай 

	Атаа жавхлан бүрдэгсэн 

	Ард олондоо алдартай 

	Айл гэртээ чимэг болсон

	Энэ морь!

	Төвшин сайхан

	Төрийн найр

	Түмэн ардын наадамд

	Түмний магнайд нь 

	Түрүүлэн ирдэг

	Төвшин сайхан

	Бадарсан засаг төрийн 

	Баян Хангайн унага

	Дөрвөн туурайгаа 

	Яралзуулаад ирдэг

	Дөрвөлжин ташаагаа

	Бөмбөлзүүлээд ирдэг

	Том уулыг

	Торолзуулаад ирдэг 

	Товгор газрыг

	Тоглоод ирдэг

	Хөвөн цагаан үүлийг 

	Хөвсөлзүүлээд ирдэг 

	Хөх мөнгөн тэнгэрийг 

	Нижигнүүлээд ирдэг

	Хөрст дэлхийг 

	Долгилуулаад ирдэг 

	Талын цаанаас

	Тавиад ирдэг

	Уулын цаанаас 

	Уралдаад ирдэг 

	Уужим талыг

	Харайлгаад ирдэг 

	Түмэн сүргийн дундаас 

	Тоглоод ирдэг

	Төмөр зуузай 

	Сунгаад ирдэг

	Мянган агтын дундаас 

	Мятаршгүй гүйгээд ирдэг 

	Мяндсан жолоо

	Сунгаад ирдэг

	Эзэн хүнээ баярлуулан

	Давхиад ирдэг

	Энгийн хүнээ урамшуулан 

	Гүйгээд ирдэг

	Ган эрдэнэ туурайтай 

	Хать мөнгөн уруултай 

	Хаш эрдэнэ хамартай 

	Дун эрдэнэ соёотой 

	Дуран хар нүдтэй 

	Согоо сайхан чихтэй 

	Сонин сайхан биетэй 

	Туулай сайхан зоотой 

	Туг сайхан сүүлтэй 

	Сайн нь сагагтаа 

	Бяр нь биедээ 

	Чимэг нь чихэндээ 

	Хөөрхөн нь хөл, толгойдоо

	 

	* * *

	 

	Уулын толгойг дүүлээд ирдэг

	Улсын наадамд магнайрч ирдэг

	Барьж тогтооход бэрх

	Баялаг ертөнцийн олон амьтны 

	Магнайг тэнийлгэж ирдэг

	Хамаг амьтны хайрыг булаасан 

	Хангай дэлхийд чимэг болсон 

	Ханашгүй баяр цэнгэлийн

	Тод магнай

	Баярлах наадам бүрд

	Бай хүртэж 

	Буцал үгүй гүйгч

	Бат ширхэг

	Хийн хянга

	Хэтийн тэмцэл

	Алтайн бараа

	Агтын магнай

	Ашдын жаргал

	Хунгийн жигүүр

	Хулангийн тоос

	Дуут мөндөр

	Дүүлэм харцага

	Марал хуяг

	Магад хүлэг

	Ширүүн мөндөр

	Ширмэн сум

	Аргамгийн бараа

	Агтын манлай

	Ашдын хурдан хүлэг ээ!

	 

	БАЯН ХОДООДНЫ ЦОЛ

	Бүгд Найрамдах 

	Бүрэн эрхт

	Тусгаар тогтносон 

	Алдарт Монгол улсын

	... жилийн ойн

	Их баяр наадамд

	... аймгийн

	... сумын

	... нэгдлийн

	Ард …-ны

	Адуунаас нь барьсан

	Агтаас нь шилсэн

	Найр бүхэнд давхихаар

	Наадам бүхэнд түрүүлэхээр

	Мянган агтын түрүүнд ирэхээр

	Мяндсан жолоо сунган ирэхээр

	Түмэн агтын түрүүнд ирэхээр

	Төмөр зуузай сунган ирэхээр

	Удмаа дагаад сайхан гэдэг

	Уяа нь тохироод хурдан гэдэг

	Энэ наадамд түрүүлэхийг нь

	Эзэн ард ... нь

	Эргэлзээгүй мэдээд уясан

	Энэ хүлгийн шинж нь

	Хур бороонд гүйдэлтэй

	Хурц наранд давхиатай

	Битүү толимон магнайтай

	Бүргэд бөгтөр хошуутай

	Самсааныхаа эхэнд

	Салхин хүрдийн оньстой

	Омрууныхаа эхэнд

	Усан хүрдийн оньстой

	Бушуу түргэн нь булчиндаа

	Буян хишиг нь сүүлэндээ

	Хийморь лундаа нь дэлэндээ

	Хишиг буян нь сүүлэндээ

	Заан дөрвөн, соёотой

	Заамал зургаан хүзүүтэй

	Хөндийн тоосыг хөдөлгөдөг

	Хүний үрийг баясгадаг

	Энэ хүлгийн эзэн нь

	Эндүүрч ташаарч бодсоноос

	Уясан уяа нь дутаад

	Унасан хүүхэд нь балчирдаад

	Барьсан ташуур нь богинодоод

	Үлий манхан дайралдаад

	Үргэлж саатал тохиолдоод

	Эрэг манхан дайралдаад

	Элдэв хадуурал тохиолдоод

	Үсэрч гарсан боловч

	Үхэр тэрэг шиг хоцорч

	Энэ жилийн баян ходоод

	Ирэх жилийн баярын магнай

	Бат түмний эхээ!

	 

	(Монгол ардын аман зохиолын дээж бичиг. — УБ. УХГ. 1978. х. 280— 282).

	3. ОНЬСОГО

	Хүн төрөлхтөн 

	Хөсөггүй аялна 

	(Бөмбөрцөг)

	 

	Янгиа тавих нуруугүй

	Ялаа үргээх сүүлгүй морийг

	Өргөж босгоод

	Чихдэж мордоно 

	(Дугуй)

	 

	Гэдсээ маажуулж

	Дуугаа дуулна. 

	Чихээ мушгиулж

	Хоолойгоо засна. 

	(Мандолин хөгжмийн зэмсэг)

	 

	Гал хоёр нүдтэй

	Гархин дөрвөн хөлтэй

	Хүндийг үүрэгч

	Гүрнийг тойрогч 

	(Машин)

	 

	Зэрэглээ шиг биетэй

	Жингэнэсэн дуутай

	Холыг ойртуулдаг

	Хоёрыг уулзуулдаг

	Ховч хар 

	(телефон)

	 

	Хар усан ундтай

	Хад чулуун идэштэй

	Бие нь явахаас өмнө

	Мөр нь гардаг 

	(Галт тэрэг)

	 

	Торчиг торчиг явдалтай,

	Торго бөсийн зууштай,

	Жиргэр нягт мөртэй

	Жигтэй гавшгай ажилчин 

	(Оёдлын машин)

	 

	Ах дүү гурав

	Ар өврөөр нутагтай

	Аранзал улаан өнгөтэй

	Алс хэтийн зорилготой

	Аймшиггүй зоригтны тангарагтай

	Атгасан гар нь зангидаатай. 

	(Пионерын улаан бүч)

	 

	Дөрвөлжин биетэй

	Түмэнд алдартай

	Гайхамшиг хоолойтой

	Хачин наадам 

	(Эгшигт хайрцаг)

	 

	Урсгал хүчтэй

	Утсан замтай

	Ундармал гэрэлтэй

	Учиргүй хурдан 

	(Цахилгаан)

	 

	Униар гэрэл цацруулсан

	Усан өнгөтэй өндөг 

	(Цахилгаан дэн)

	 

	(Монгол ардын аман зохиолын дээж бичиг,— УБ. УХГ. 1978. х. 267— 268)

	 

	Мажин мажин балбаахай

	Дэгдэн дэгдэн бөмбөөхэй 

	(Одон бөмбөг)

	 

	Бүдүүн гэдсээ түгдийлгэн

	Бөмбөр бөмбөр гүйж

	Түс түс дуугаран

	Түүгээр үүгээр довтлон

	Төмөр хаалгаар шургах гэж

	Тэмцэл байлдаан дэгдээнэ 

	(Сагсан бөмбөг) 

	 

	Ухаангүй байтлаа өөрөө хэлж

	Улаа унах нь хэнээс ч илүү

	Хэлгүй байтлаа хэсүүчлэн явж

	Хэрэг бүтээх нь юунаас ч илүү 

	(Албан бичиг)

	 

	Гурван нөхрөөр түшүүлдэг

	Гоо нарийн биетэй

	Улсын хэргийг товчилдог

	Уран сайхан хошуутай

	Цангаг ангаг зантай

	Цагаан газар явдалтай 

	(Үзэг)

	 

	Эр ганц хүү

	Эрдэнийн зүйлээр бөөлжинө 

	(Үзэг)

	 

	Ганган нуурын хошуу

	Жингийн нуурын усыг уугаад

	Уудам цагаан талаар

	Урагшаа хойшоо дэгдэнэ 

	(Үзэг)

	 

	Урт нарийн биетэй

	Уран цэцэн хэлтэй

	Ухаан эрдэмд тустай

	(Үзэг)

	 

	Төө биетэй,

	Төмөр хошуутай 

	(Үзэг, иш)

	 

	Гүн худгийн ус тунгалаг

	Гүрвэл могойн хэл хар 

	(Үзэг, бэх)

	 

	Тунамал шингэн биетэй

	Тусгай хөөрхөн савтай

	Хар бор царайтай

	Халдах наалдах зантай

	Цувж ирэх нь тустай

	Цугаар ирэх нь сүйдтэй 

	(Шингэн бэх)

	 

	Юм бүрийн ам

	Гаднаа байхад

	Юмжав чавганцын ам

	Дотроо байна 

	(Бэхийн сав)

	 

	Урт хар хүн

	Модон дээлтэй

	Будган хэлтэй 

	(Харандаа)

	 

	Урт нарийн биетэй

	Уран шөмбөн хошуутай

	Улсын хэргийг бүтээдэг

	Ухаалж хийгдсэн эд 

	(Харандаа)

	 

	Цас цагаан царайтай

	Цардмал нимгэн биетэй 

	(Цаас)

	 

	Уулнаас унахдаа хэмхрээгүй мөртөө

	Усанд орохдоо гэмтчихнэ 

	(Цаас)

	 

	Бай бай цагаан

	Байдалгүй цагаан

	Зүй зүй цагаан

	Зүйдэлгүй цагаан 

	(Цаас)

	 

	Цагаан пансан алчуурыг

	Цаана наанаас нь нугалж

	Цээжин доторх үгсээ

	Цуглааж боогоод явуулна 

	(Дугтуй)

	 

	Төрхөмд суухдаа цагаан хүүхэн

	Харьд мордохдоо эрээн хүүхэн

	Хол ойрт явагч хүүхэн

	Мордоод явбал ирдэггүй хүүхэн 

	(Дугтуй)

	 

	Түшмэл ноён зарлигдаж

	Дэргэдэх элчээ зарахад

	Тэр нь тойрч гүйгээд

	Тэргэл саран бүтээв 

	(Гортиг)

	 

	Хүнхэр цагаан заан

	Хүнээр дүүрэн

	Час час дуутай

	Чамаас илүү хар 

	(Бичгийн машин)

	 

	Тэжиг тэжиг явдалтай

	Тэнд энд гишгээтэй

	Гучин таван хиатай

	Гоолиг арван эзэнтэй 

	(Бичгийн машин)

	 

	Өндөр цагаан өргөөнд

	Өдөр унтаад

	Шөнө сэрнэ 

	(Дэнлүү)

	 

	Утсаар ноцдог

	Утаагүй гал 

	(Чийдэн) 

	 

	Толгой нь

	Биедээ дайсан 

	(Чүдэнз)

	 

	Дөрвөлжин байшинд

	Дөчин гуалин 

	(Чүдэнз)

	 

	Хавтас нимгэн биетэй

	Хавтгай дөрвөлжин дүрстэй

	Хамаг хүнд унуулдаг

	Халуун сэтгэлтэй хүлэг 

	(Сандал)

	 

	Төмөр могой

	Тив тойров 

	(Төмөр зам)

	 

	Газар дээгүүр

	Гал могой гүйв 

	(Галт тэрэг)

	 

	Нуруугүй тэмээгээр

	Нуур гатална 

	(Онгоц)

	 

	Арслангаа унаж

	Аюулыг туулна 

	(Онгоц)

	 

	Харахад биетэй

	Хайхад мөргүй 

	(Нисэх онгоц)

	 

	Гардийн өндөг тэнгэрээс

	Газарт хүрэлгүй ангаахай болов

	(Нисэх онгоц, шүхэрчпн)

	 

	Усан дээгүүр

	Уул нүүнэ 

	(Галт онгоц)

	 

	Байшин шиг биетэй

	Бар шиг бяртай

	Амьгүй байж явдаг

	Амьсгаагүй байж аахилдаг

	Ай, жигтэй юм 

	(Машин)

	 

	Данхар сайхан буга

	Дуутай сайхан хөхөө

	Дагах сайхан согоо

	Давхих сайхан бие 

	(Машин)

	 

	Арслан биш гэтэл хүнгэнэсэн дуутай 

	Амьд биш гэтэл гүйх чадалтай

	Айл биш гэтэл дотроо хүнтэй

	Амьтан биш гэтэл дөрвөн хөлтэй 

	(Машин)

	 

	Өөрийн бие нь хүйтэн

	Өвөр дэх юм нь дулаан 

	(Халуун сав)

	 

	Тайган мод

	Тахим чацуу

	Ойн мод

	Онц чацуу 

	(Үсний сам)

	 

	Хээрийн модны

	Сэрвээ цоорхой 

	(Үсний сам)

	 

	Гэрийн хойно гэтээчин

	Гэдгэр мод бариачин 

	(Сам шүүр)

	 

	Мянган хүн

	Нэг хөлтэй 

	(Шүүр)

	 

	Хуйхгүй үс

	Махгүй яс 

	(Шүдний сойз)

	 

	Улаан хошуу

	Бөөн хард хэлэх

	Бөөн хар

	Урт. хард хэлэх 

	(Дарь, сум, буу)

	 

	Хуруун чинээ биетэй

	Хорин давхар хуягтай

	Түн гэж дуугармагц. 

	Төрсөн биеэ сүйтгэнэ 

	(Пуужин)

	 

	Бие минь өчүүхэн

	Зүрх минь хар

	Агаар тэнгэрт нисэх гээд

	Амь биеэ сүйтгэв 

	(Пуужин)

	 

	Төө хэр биетэй

	Түмэн давхар хуягтай

	Түн гэж дуугармагц

	Төрсөн биеэ ч сүйтгэнэ

	Түмэн дайсныг ч сөнөөнө 

	(Гранат)

	 

	Ууланд байхдаа мод 

	Уруугаа буухдаа морь 

	(Цана)

	 

	Харахад хутга шиг

	Ханилахад морь шиг 

	(Цана)

	 

	Арван хоёр өртөөтэй

	Өртөө бүр хэмжээтэй

	Албаны хоёр элчтэй

	Элч бүр тушаалтай 

	(Цаг)

	 

	Тог тог дуутай

	Тоогоор бүтсэн биетэй 

	(Цаг)

	 

	Төв дүгрэг биетэй

	Товруу«сайхан байдалтай

	Алтан сайхан өнгөтэй

	Арван хоёр мэдээтэй 

	(Цаг)

	 

	Чихгүй мөртөө сонсох нь хол

	Хэлгүй мөртөө ярих нь тод 

	Хоолойгүй мөртөө дуулах нь сайхан 

	Ухаангүй мөртөө ухуулах нь цэцэн

	(Радио)

	 

	Ховч хүүхэн

	Холбоо барилаа 

	(Ярьдаг утас)

	 

	Явах нь тэрэг шиг

	Яндан нь сүм шиг

	Мэдэх нь хүн шиг

	Мэргэн нь ном шиг 

	(Луужин)

	 

	Өөгүй талбайд өндгөн хүүхдүүд

	Өөр хоорондоо барилцалдан тоглоно 

	Таягч борхон аав нь

	Тал бүрээс нь шавхуурдан хөөнө 

	(Шаариг тоглох)

	 

	Даваан дээгүүр 

	Далавчгүй бүргэд 

	Наашаа цаашаа

	Дээшээ доошоо

	Дайралдсан бүхэнтэй мэндэлнэ

	(Гар бөмбөг тоглох)

	 

	Манааны хоёр байлдагчийн

	Малтуур модонд захирагдан

	Сараалжин даваагаар давж

	Саруул талбарт дэгдэнэ

	(Одон бөмбөг тоглох)

	 

	(Монгол ардын түмэн оньсого. — УБ УХГ. 1906).

	 

	Далавчгүй ниснэ

	Хөлгүй гүйнэ 

	(Цахилгаан)

	 

	Зэрэглээ шиг биетэй

	Жингэнэсэн дуутай

	Холыг ойртуулдаг

	Хоёрыг уулзуулдаг 

	(Ярьдаг утас)

	 

	Шилэн дээрээ чимхүүлж

	Бөөрөн дээрээ нудруулж

	Эврээ мушгиулж орхиод

	Эцэхгүй хурдлан давхина 

	(Мотоцикл)

	 

	Хүйс дээр нь дарвал

	Нүд нь гялалзана 

	(Гар чийдэн)

	 

	Жимсэн хүү цаасан өлгийтэй 

	(Чихэр)

	 

	Сөөргөрийг сөнгийн хувинд хийхэд

	Хажуугаас нь аварга могой

	Амин голыг нь сорно 

	(Зуух яндан)

	 

	Ходоодгүй мангас

	Хоолоо идэхдээ сүүлээ мушгиулна

	(Махны машин)

	 

	Хэлгүй байж ярина

	Далавчгүй байж ниснэ 

	(Захиа)

	 

	Сүүлгүй дэл, нугасгүй нуруу 

	(Шүдний сойз)

	 

	Тархиараа идэж амаараа бөөлжих

	(Махны машин)

	 

	Чамайг инээвэл дагаад инээдэг

	Чамайг уурлавал даажигнаад уурладаг

	Чамайг дуу аялбал дуурайж чаддаггүй

	(Толь)

	 

	Чанга хатуу чанартай

	Цэвэр тунгалаг зүстэй

	Хүн бүхэн хэрэглэдэг

	Хөдөө хотгүй элбэгхэн 

	(Толь)

	 

	Дөрвөн хөлтэй, нэг малгайтай 

	(Ширээ)

	 

	Наанаас нь харахад ертөнцийн бүх үзэгдэл 

	Цаанаас нь харахад ерийн нэгэн бие 

	(Толь)

	4. ЗҮЙР ЦЭЦЭН ҮГ

	Ааштай хүн хүндээ барна

	Ажилтай хүн хүндээ нэмнэ. 

	 

	Алд биед нь ам гэрч

	Албан бичигт тамга гэрч. 

	 

	Алтан дэлхийг нар гийгүүлдэг

	Ард олныг эрдэм гийгүүлдэг. 

	 

	Бууны ам цаашаа

	Дууны ая наашаа

	 

	Жаргалыг хүсвэл эрүүлийг хүс

	Эрүүлийг хүсвэл эмнэлгийг хүс. 

	 

	Зургийн цэцэг бороонд урсан гутах шиг

	Зусрын сайчуул шүүмжлэлд урвалзан уурлана. 

	Уулын цэцэг бороонд сэргэх мэт

	Ухаантан сайчууд шүүмжлэл зөвлөгөөнд баясна. 

	 

	Нараа дагавал илчтэй

	Намаа дагавал ачтай. 

	 

	Ном утгатай

	Нас тоотой. 

	 

	Нэг нь нийтийн төлөө

	Нийт нь нэгийн төлөө. 

	 

	Хайнгууд үйлчний

	Ханзлах нь олон. 

	 

	Халамжтай намын ивээл их

	Хамтарсан ажлын бүтээл их 

	Хайрт эхийн энэрэл их. 

	 

	Хүнд ачаа хөсөгт хортой

	Хүнд суртал амьдралд хортой. 

	 

	Худал үг хулгайтай адил

	Хуурамч дурлал хөөстэй адил. 

	 

	Хүндэтгэж сурсан заншил сайхан

	Хүүгээ тэвэрсэн эжий сайхан. 

	 

	Хээрийн галуу нисэн үл хүрэх газраас

	Хүний хүү эрдмийг өвөрлөн ирнэ. 

	 

	Шагнал гэхэд инээдэг

	Шаардлага тавихад урвайдаг. 

	 

	Энэ бие өсөөд ээжээ хялайх муухай

	Эрдэм ном сураад багшаа муулах муухай

	 

	Эргүүлж уншихад ном сайхан

	Эргэж уулзахад ээж сайхан. 

	 

	Явсан нь хожно

	Суусан нь сугарна. 

	 

	(Монгол ардын аман зохиолын дээж бичиг,— УБ. УХГ. 1978: х. 267)

	 

	Зорьсноо биелүүлэхэд

	Зүтгэл хэрэгтэй. 

	 

	Нар гарахаар байгаль сэргэдэг 

	Ном уншихаар тархи сэргэдэг 

	 

	Сурсан бүхэн эрдэм

	Сураагүй бүхэн гэм

	 

	Эх орноо харахад

	Бахархаж баршгүй

	Эрх жаргалаа магтахад

	Бичиж баршгүй

	 

	Ажил гэж

	Алгын чинээ

	Тайлан гэж

	Талын чинээ

	 

	Хадлан өвс хэрэгтэй гэхээс

	Хадуур багажаа сайн зэх

	 

	Хураасан бухал нь

	Хоёр гуравхан

	Хурал зөвлөгөөн нь

	Хорь гуч

	 

	Алсыг харвал

	Аминд тустай

	Холыг бодвол

	Хожим тустай

	 

	Арвилбал

	Аминд тустай 

	 

	Аргагүй болоод

	А. Б-хнийг уншив

	 

	Бурхандаа итгэсээр

	Өвчинд автагдах

	Бухдаа итгэсээр

	Үнээгээ хусраах

	 

	Бурханд мөргөснөөс

	Бяруугаа сургасан нь дээр

	 

	Мэдсэн нь ихдээд

	Мэргэжсэн нь багадах 

	 

	Мэдэхгүй байж цэцэрхэх

	Чадахгүй байж бардамнах 

	 

	Түргэн-хоомой

	Удаан-даамай

	 

	Уянгатай хөгжим 

	Улс ардын зугаа

	 

	Урагшгүй муу явдалтан

	Улс ардын доог

	 

	Ширээ налж ширэх

	Шил хоослон цодойх 

	 

	Гамная гэвэл эхнээс нь 

	Гаталъя гэвэл багаас нь

	 

	Ажилгүй ам хөдлөхгүй 

	Анхиагүй ажил бүтэхгүй

	 

	(Монгол ардын зүйр үг. — УБ. УХГ. 1959)

	 

	Ажилгүй бол амьдралгүй

	Аягагүй бол амгүй

	 

	Ажилгүй хүнийг зарагч олон 

	Аальгүй хүнийг жигшигч олон 

	Залхуу хүнийг зандрагч олон 

	Заваан хүнийг гологч олон

	 

	Аялгуу байвал дуулаад бай 

	Авьяас байвал бичээд бай

	 

	Ажилд дадлага

	Ачаанд татлага

	 

	Ажил нь өөдрөг бол

	Ам хэл нь дорой ч яах вэ

	 

	Ажил төрлийн дүлийгээс 

	Төрөлхийн дүлий дээр

	 

	Бага гэж чамлахаар

	Бага багаар цуглуул

	 

	Багадаа номд сурч

	Идэртээ явж сур

	 

	Бага уувал бал

	Балартал уувал мал

	 

	Бага юмаар

	Их юм хийх 

	 

	Байна гэж битгий бард

	Бага гэж битгий чамла

	 

	Биеийн амрыг бүү хар 

	Бусдад туслахыг бүү март

	 

	Биеэ зааж чигчийгээ

	Нөхрөө зааж эрхийгээ

	 

	Биеэ мэдэхгүй хүн ухаангүй 

	Бичиг мэдэхгүй хүн эрдэмгүй

	 

	Бэлчээр сайтай бол мал тарган 

	Бэх сайтай бол бичиг тодорхой

	 

	Болгоомжтой бол буруу цөөн

	Болзоотой бол саад цөөн

	 

	Бүгдийн эх — эх

	Бүтээхийн эх— эв

	 

	Бүгдээр хэлэлцвэл буруугүй

	Бүлээн усаар угаавал хиргүй

	 

	Бүрхэг шөнө нойроо бүү хайрла. 

	Бүтээх ажилд биеэ бүү нөө

	 

	Бүтээе гэвэл бэрхээс бүү ай

	Хийе гэвэл хэлэхээс бүү ай

	 

	Бэлтгэл сайтай бол явдал бүтэлтэй

	Билүү сайтай бол багаж хурцтай

	 

	Бэлэн (бэлэнд) юманд ухасхийнэ

	Бэрх юманд (бэрхэд гэдэс) ухарсхийнэ

	 

	Гавьяа нэрийг олъё гэвэл

	Ганц сэтгэлээр чармай

	 

	Гадна гавьяа бүтвэл

	Дотор тус бүтнэ

	 

	Гамная гэвэл

	Эхнээс нь

	Гаталъя гэвэл

	Багаас нь

	 

	Ган боловч

	Хатуу зөөлөнтэй

	Гавьяа боловч

	Ихтэй багатай

	 

	Ганцаас газар дүүрнэ

	Чимхээс атга дүүрнэ

	 

	Гарыг нь ганзаганд хүргэж

	Хөлийг нь дөрөөнд хүргэх

	 

	Гэгээн ухаантан

	Гэмээ мэддэг

	 

	Дадлагатай ажлаас

	Даамай үр гарна

	 

	Далавчгүй шувуу нисэхгүй 

	Эвгүй хүн өөдлөхгүй

	 

	Далайд хязгааргүй 

	Эрдэмд оройгүй

	 

	Далайн усыг яндаж болохгүй

	Аливаа хүнийг басамжилж болохгүй

	 

	Зоригоор ялна

	Сургаар олно

	 

	Зоригтой хүн чадалтай

	Зорилготой хүн замтай

	 

	Зохиож бичихэд

	Онол хэрэгтэй

	Зорьсноо биелүүлэхэд

	Зүтгэл хэрэгтэй. 

	 

	Зөвд эзэн олон 

	Бурууд буцах эзэнгүй

	 

	Зөв зөвд шударга зөв

	Зөөлөн зөөлөнд эе зөв

	 

	Зөв үгэнд баясагч олон

	Зөөлөн авиртыг дагагч олон

	 

	Зүйгүй олзноос

	Зүйтэй гарз дээр

	 

	Зүсээ мэдэхгүй толио муулах

	Зүрхээ мэдэхгүй ханиа муулах

	 

	Ил магтаж

	Далд муулах

	 

	Мэдье гэвэл сурах хэрэгтэй

	Суръя гэвэл сонсох хэрэгтэй

	 

	Мэдэмхийрэх явдал

	Мэргэдэд таарамжгүй

	 

	Мэдэх нь бага боловч

	Дуулсан нь их

	Мэргэжсэн нь бага боловч 

	Туршлага нь их

	 

	Намрын муу бороотой

	Хаврын муу шороотой

	 

	Нөхрийн мууг харахаар

	Өөрийн мууг хар

	 

	Нэг үхрийн эврийг цохиход (дэлсэхэд) 

	Мянган үхрийн эвэр доргидог (доргино)

	 

	Нэг чихээрээ дуулаад

	Нөгөө чихээрээ гаргах

	 

	Нэрийг залуугаас нь

	Ажлыг багаас нь

	 

	Нэрээ хугалахаар

	Ясаа хугал

	 

	Оёсоор уран

	Уралдсаар хурдан

	 

	Олон удаа бод

	Ганц удаа хэл

	 

	Олонтой бол баянтай

	Оролдлоготой бол бүтээлтэй

	 

	Оролдлого сайт оройд нь гарах

	Оволзуур аашт ёроолд нь хоцрох

	 

	Өвдөхөд эмч

	Өтлөхөд хань

	 

	Өнгөрснийг шүүмжлэхийг мэргэн гэдэггүй 

	Угтаж ухсаныг ухаантан гэдэг

	 

	Өнгөрсөн сайныг үлгэрлэн дуурай 

	Ирээдүйн сайныг угтуулж бод

	 

	Өөрийн бурууг бусдаас асууж мэд 

	Нүүрийгн буртгийг толинд үзэж мэд

	 

	Өргөн голд хөвөө хэрэгтэй

	Өсвөрийн хүүхдэд сургаал хэрэгтэй

	 

	Цалгар назгай явбал

	Хөгжил хөдөлмөрөөс хоцорно

	 

	Сайн болж гэвэл

	Би хийсэн гээд

	Саар болж гэвэл

	Тэр хийсэн гэх

	 

	Сайн хүн ажилдаа сайн

	Муу хүн идэхдээ сайн

	 

	Салхины үзүүр шүүргүй байтал

	Шороо хийсгэх эрдэмтэй

	Санааны үзүүр зүүгүй байтал

	Зүрх хатгах эрдэмтэй

	 

	Сурахад бүү алжаа

	Сургахад бүү халшир

	 

	Сурснаараа нөхөртөө тусал

	Сураагүйгээ бусдаас сур

	 

	Суусан газраасаа шороо атгаж

	Буусан газраасаа жишээ авах

	 

	Сэтгэлийн өвчнийг үгээр

	Биеийн өвчнийг эмээр

	 

	Төлөөр мал өснө

	Төрлөөр ам өснө

	 

	Төр түмэн нүдтэй

	Төрсөн бие хоёр нүдтэй

	 

	Төрхгүй олноос

	Төвшин ганц

	 

	Тусалбал тууштай нь

	Болзвол бодитой нь

	 

	Тэнэг магтаалаас

	Цэцэн зэмлэл дээр

	 

	Уншиж мэдэхэд ном сайхан

	Уулзаж ярилцахад нөхөр сайхан

	 

	Үндэс сайтын навч цэцэг их

	Үнэн сайтын үг яриа цөөн

	 

	Халамж муутай хань

	Хар эрээн могой хоёр адил

	 

	Хийхэд залхуурч болохгүй

	Сурахад мэдэрхэж болохгүй

	 

	Хорт идээнд дурлаж биеэ бүү бар

	Хууль бусаар явж хүнээ бүү бар

	 

	Хуу цөмийг нь хийлгэдэг

	Хувхай тэр архийг тэвч

	 

	Худалдаачин, наймаагаараа мөлждөг

	Хувраг, номоороо мэхэлдэг

	 

	Хуур мэдэхгүй бол

	Чихийг нь битгий мушгиарай,

	Хууль мэдэхгүй бол

	Хэрэг битгий шүүгээрэй

	 

	Хуурай модны жин хөнгөн

	Хуурамч хүний зан хөнгөн

	 

	Хэлэхдээ хэнээс ч илүү мэргэн

	Хийхдээ хэнээс ч илүү хашин

	 

	Хэрсүү гэдэг хаширсных

	Бэрсүү гэдэг яршсаных

	 

	Хэсэж сурахаар

	Хэвлэл уншиж сур

	 

	Шагнал авахдаа баярладаг шиг

	Шалгалт болоход тэгж бай

	 

	(Монгол цэцэн үгийн далай. — УБ. ШУАХ, 1964). 

	 

	Аав гэж хэлд ордог

	«А» гэж эрдэмд сурдаг

	 

	Аашийг нь сурахаар

	Ажлыг нь сур

	Номыг нь сурахгүй бол 

	Номхоныг нь сур

	 

	Ажигч хүний нүд хурц

	Ажилч хүний багаж хурц

	 

	Алс явахад сэтгэл сэргэнэ 

	Ажил хийхэд зүтгэл сэргэнэ

	 

	Архи уухад аминд харш 

	Айл хэсэхэд ажилд харш

	 

	Гай өчүүхэн ч бол гаслантай 

	Гавьяа бага ч бол урамтай

	Магтаалд маадайх

	Сайшаалд сагнайх

	 

	Муу хүн айлаас ичдэг

	Сайн хүн үгнээс ичдэг

	 

	Нойрмоглож суухаар

	Ном уншиж суу

	 

	Олонд олзгүй

	Огторгуйд ёроолгүй

	 

	Өвдөх зовлон

	Эрүүл жаргалан

	 

	Өөрийнхөө хүрзийг хайрлаад 

	Хүний шанагаар шавар хутгах

	 

	Сайн үйл бүтээгч нь эрдэмтэд 

	Сайхан санаа үүсгэгч нь мэргэд

	Сайн мөр удирдагч нь багш 

	Сайхан хэрэг хийгч нь нөхөр

	Сайн мууг ялгагч нь хүн 

	Сайхан зориг гаргагч нь баатар

	 

	Сургуулийн ашиг тос 

	Сургуульгүйн ашиг ус

	 

	Сурсан гэрэлтэй

	Сураагүй гэмшилтэй

	 

	Сурсан дагуулах

	Сураагүй дагах

	 

	Үрт хүн өөдлөх

	Үндэст мод нахиалах

	 

	Хөрөнгөөрөө бардахаар

	Хөдөлмөрөөрөө гайхуул

	 

	Цэвэрч хүн эрүүл

	Тамирч хүн залуу

	 

	Цэвэр явахад 

	Цээж сонор

	Салан явахад

	Санаа балар

	 

	Чанаргүйгээс

	Чансаатай нь

	 

	Эрдэмтэй хүний хэл зөөлөн

	Эмч хүний гар зөөлөн

	 

	(Монгол цэцэн үгийп далай. — УБ. ШУАХ: 1966).

	5. ҮЛГЭР

	ОРОС МОНГОЛ ХОЁР АНЧИН

	Урьд нэг сүрхий анчин монгол залуу байж гэнэ. Тэр хүү ан хийсээр яваад Уралын нуруунд хүрчхэж гэнэ. Тэгээд нэг баавгай буудах гэтэл мөрөн дээгүүр нь бас нэг бууны ам цухуйгаад зэрэг буудсанд, эргэж харвал нэг орос залуу зогсож байжээ. Баавгайг очиж үзвэл баавгайн зүрхэнд бараг (нэг дор) адилхан хоёр сум туссан байжээ. Тэр хоёр нь ах дүү бололцож ан гөрөө хийж олон жил болжээ. Орос аав нь тэр хоёрыг их хайрладаг байв. 

	Нэг өдөр тэр хоёр орос ааваасаа асууруун: — Орос монгол газар бид хоёроос дээр анчин ер байдаг болов уу? гэсэнд орос аав нь хэлжээ. 

	— Урьд уулын өвөрт, Улаан хадны ёроолд. Охин яруу буутай Онгон сахалт өвгөн бий. Та хоёр түүнд л ам гарч харин болохгүй дээ гэжээ. 

	Хоёр залуу түүнтэй буудалцах санаатай очжээ. Уулын араас орос залуу, уулын өврөөс монгол залуу мяраасаар очтол бууны дуу тасхийж, орос залуу тас гэдрэгээ унасанд монгол залуу цаад хүнийг буудаад унагажээ. Тэр бууч өвгөн дуудаж:

	— Та хоёр сайхан эрийг хоёул юм гэж мэдсэнгүй. Намайг дурсаж яваарай гэж хэлээд үхжээ. 

	Орос аавдаа ирээд учраа хэлбэл орос аав нь толгойгоо сэгсрэн гуньхраад юу ч хэлсэнгүй. Харин өдөр бүр нэг балиус хутга билүүдэж хурцалж суудаг болов. Тэгээд нэг өдөр монгол хүүдээ орос аав нь:

	Чи одоо нутаг газраа тэмц! Харьж явахад чинь аюулт мангас махчин ч дайралдаж болно. Өдөр амарч шөнө аялж яв! гэв. Тэгээд гэзгэнд нь өнөөх хурц хутгаа хийж сүлжиж өгөв. Тэгээд хэлсэн нь:

	— За тэгээд харихаар чинь эхнэр чинь чамайг орон дээрээ унтуулж, өөрөө хүүгээ өвөртлөн орны урдуур унтах гэх бий. Тэгэхэд нь

	Олон жил хүний нутагт явсан хүн

	Орон дээрээ унтдаггүй юм гээд орныхоо урдуур унтаарай. Тэгэхэд

	— Хэргийг хээрийн Дэнчин хүлээх цагт Алтан батгана бийрийн үзүүр тэвэрнэ гэв. 

	Тэр хүү бууч мэргэндээ эрдэж зуур замдаа өнөөх махчны гэрээр очтол баригдаж гэнэ. Хоёр махчин тэр хүүг баавгайн арьсан дор хийж хоёр үзүүр дээр нь дарж унтав гэнэ. Хүү гарах гээд гарч чадсангүй. Гэтэл гэзгэнд нь хурц хутга байгааг гэнэт санаж үсээ задлан хутгаа аваад арьсыг зүсэж гараад цаашаа явав. Эхнэр нь их л янаг хайртай мэтээр угтаж орон дээрээ унт гэж ор засаж өгч гэнээ. Хүү:

	Олон жил хүний нутагт явсан хүн орон дээрээ унтдаггүй юм гээд (орос) аавынхаа захисан ёсоор орны урдуур хүүгээ өвөртлөн эхнэрээ орон дээрээ унтуулав. Гэтэл шөнө хүн ирж, орны урдуур үсээ задалсан хүүхэн бололтой хүн хүүхэд өвөртлөн унтсаныг үзээд

	«Хар хүн нь орон дээрээ унтаж» гээд толгойг цавчсанд эхнэрийн толгой өнхрөн орж ирж гэнэ. 

	Гэтэл удалгүй тэр анчин хүүг олон жил хүний нутагт явж ирээд ирсэн шөнөө эхнэрээ алжээ гэж шүүх цааз (ял!) тулгах болов. Алагдах хүний ам, арван өчиг гэдгийг нь авах болов гэнээ. Тэгтэл түүний мэдүүлгийг бичих гэтэл алтан батгана бийрийн үзүүрийг тэврээд бичүүлдэггүй байжээ. Хүүгийн хэргийг байцаахад ингэж алтан батгана саад болдог учир юу билээ? гэтэл хүү бүх учраа яриад:

	— Хээрийн Дэнчин хэргийг хүлээх цагт Алтан батгана бийрийг тэвэрнэ— гэсэн юм гэв. 

	Хээрийн Дэнчин гэдэг нь тэр хошууны нэг түшмэл байжээ. Тэр түшмэл хүүгийн эхнэртэй нууцаар нөхцөөд анчин хүүг алах гэж тогтоод сүүлд нь тэр эхнэрийг алчихсанаа мэдээд хүүг алсан гэж гүтгэсэн юм байжээ. 

	Тэгтэл энэ хэрэг нь илэрч хээрийн Дэнчин хэргээ хүлээж цаазлагдаад (хэрсүү ухаантай орос аавынхаа хэлж захиснаар явж хүү аюул гайгаас мултарч) амар сайхан жаргаж ачит орос аавыгаа дурсан явдаг болж гэнэ ээ. 


ХЯЗГААРААС АЛДУУЛ МАЛ АВЧИРСАН НЬ

	Урьд би хэсэг мал алдчихаад эрж сурсаар яваад хил хязгаар орж явчихлаа. Эрсэн малаа олсонгүй эргээд буцах гэж байтал хэсэг адуу, тэмээ, үхэр хил давах гээд явж байна. Заа хө манай монголын мал сүрэг хил даваад явчихвал эзэн нь олохгүй болох нь, эзэнд нь олгож өгөхөөс болохгүй нь гэж бодоод эргүүлж тууж явах зуураа, айл байвал бууж хэлээд, адуучин малчин явсан ч уулзаж хэлээд, аргалчин усчин явсан ч очиж хэлээд л явлаа. 

	Манайх тэр хошууны тэднийх гээч айл малаа алдсан хүн байвал очиж ав гэж захиа занаа өгсөөр яваад харьж бүтэн жил болоход эзэн гарсангүй. Хойтон жил нь бас гүнийн хошууны Дондог тайж гэдэг хүн баахан адуу, тэмээ, үхэр алдчихаад эрэл мохоод байна гэж дуулаад дамын хүнээр хэл явууллаа. Гэтэл удалгүй нэгэн танихгүй хүн хүрч ирээд мэнд усаа мэдэлцэж цай ууж суух зуураа

	— За би өчнөөн адуу, тэмээ үхэр алдаад жил гаруй болж байгаа хүн. Ойрноос бүдэг бадаг сураг, замын хүнээс дууллаа. Танд үзэж дуулсан юм юу байна гэв. Тэгэхээр нь би,

	— Таны алдар хэн гэдэг вэ гэвэл миний нэр Дондог гэнэ. 

	— Таны мал ямар зүсний мал вэ? гэж асуусанд

	— Миний мал тийм ийм гээд хэлж байгаа нь тоо зүсээрээ таарч тэр хүний мал яах аргагүй мөн ажээ. 

	— Таны мал манайд байж магадгүй. Цай уучхаад очиж үз гэлээ. 

	Дондог гуай надтай цуг явж малын бараа харахтайгаа зэрэг морь тэмээгээ үс зүсээр нь таньж баяр хөөр болоод сайвар жороо мориороо надад шан хүртээж малаа туугаад буцлаа. 

	Тэгээд арав хоноогүй байтал тэдний хошууны нэг хиа давхин ирээд мэнд ус ч үгүй:

	— Надаар яах юм бол гэсэн чинь

	— Яах юу байдаг юм бэ? Чиний хулгайн хэрэг л биз гэнэ. 

	— Юу хулгайн хэрэг гэлээ би,

	— Ноднин жил чи манай нутгаас хэсэг адуу, тэмээ, үхэр хөөгөөд явж байсан юм гэх чинь билээ. Манай ноён малыг чинь хураан авч чамайг барьж гэсгээн цээрлүүлнэ гэж занадаг юм билээ. 

	Би бодлоо. Ноёнтон эзгүй хээрээс олсон малд эзэн суух гэж арга башир гаргаж байгаа байж л дээ. Буух эзэнтэй. буцах замтай мал эзэндээ очсон юм чинь, түүнд юу ч гэж хэлсэн яадаг юм бэ. Чамд нэг ч үнэн үгээ хэлэхгүй дээ гэж бодоод мордоод давхилаа. Очсон чинь гурван угсраа цээлхэн уяатай дүнхэр цагаан гэр байна. Ороод очсон чинь еэ бүү үзэгд

	 

	Магнаг дээлтэй 

	Майга хөлтэй. 

	Шүрэн жинстэй 

	Ширүүн харцтай

	Ширвээ сахалтай 

	Ширэв татсан

	Атигар нуруутай

	Хотгор ууцтай

	Цозгор зантай

	Цүдгэр гэдэстэй

	Хонин шар нүдтэй 

	Хожгор халцгай толгойтой

	Үүдэн шүд нь онгойсон 

	Үлдсэн хэд нь мөлийсөн 

	Банз шаахай бэлдсэн 

	Балбаж нүдэхийг зэхсэн 

	Пагжгар шар ноён сууж байна. 

	 

	Оронгуут амрыг айлтгасан чинь мэндийн хариугүй чиний нэр хэн гэдэг вэ? хэл гэж байна. 

	 

	Ээждээ бол хүү гэдэг 

	Эхнэртээ бол нөхөр гэдэг

	Хүүдээ бол аав гэдэг 

	Хүнд бол Лувсан гэдэг

	Хаанд бол халтайжав 

	Харцад бол тустайжав

	Ноёнд бол нохойжав

	Нохойд бол дүрсгүйжав 

	Дэндэс хийвэл Дэлсээжав 

	Тэсэхээ байвал хавтгайжав 

	 

	гэдэг гэчихлээ. 

	Ноён:

	— Энэ чинь юу гээчийн булай нэртэй бузар үгтэй булш гараад ирнэ вэ хө гэж байна. 

	— Би булш бол, чи түлш мөн байх гэчихлээ дээ. Ноён,

	— Яана гэнээ хө чи муу боол надтай тэрсэлдэнэ үү? Чи ноднин жил манай үүгээр олон мал хөөж явсан оргодол хулгайч мөн биз дээ гэж байна. 

	Би олон мал хөөж явсан оргодол хулгайч биш ээ. Цөөн мал тууж явсан энгийн хүн гэчихлээ. 

	— Аа тийм байхаа чи. Ямар янзын мал тууж явсан бэ хө!

	— Тэр бүгдийн алиныг хэлж барах вэ?

	 

	Тэмдэгтэйгээс ганц нэгийг хэлбэл,

	Соёо бөхтэй ат байсан

	Солжир эвэртэй шар ч байсан 

	Солби чихтэй морь ч байсан 

	Соёолон настай азарга ч байсан 

	Ботго тором ч харагдаж байсан 

	Боолторго бяруу ч үзэгдэж байсан 

	Даага шүдлэн ч байж л байсан 

	Ишиг хурга, илжиг, луус ч эгээ ч байгаагүй дээ 

	 

	гэчихлээ. 

	— Чамайг ямар нэр зүсийг нь тоочоод орхи гээ юү. Хэчнээн бод, хошуу мал хэд хэдийг аваачсан бэ? гэж асууж байна. Яг үнэн зөвөөр нь хэлэхгүй бол толгойгүй гэж бодож бай. 

	 

	— Ат, ингэ, ботго тором нийлсэн

	Арван таван тэмээ

	Азарга, шүдлэн, даага нийлсэн

	Хорин таван адуу

	Гуна, гунж, бяруу боолторго 

	нийлсэн гучин үхэр 

	 

	бүгд нийлж далан бод аваачсан гэлээ. 

	— Энэ мал бүгдээрээ байна уу хө. 

	— Бүгдээрээ байтугай бүртийх юмгүй болсон шүү дээ гэлээ. 

	— Яасан бэ хө чи?

	— Яах юу байх вэ ноёнтон минь,

	 

	Өр зээл тавьж

	Өдөр шөнийг өнгөрөөж

	Өчүүхэн амиа тэжээж

	Өгч авч байдаг

	Ядуу хоосон болоод

	Янз бүрийнхээ өр зээлд

	Хангай дэлхийн хайрласан юм гээд

	Хамаг амьтанд тарааж өгөөд гүйцсэн билээ. 

	 

	— Төлнө өө хө 

	— Төлж, чадахгүй

	— Яагаад төлж чаддаггүй юм бэ хө

	— Яалаа гэж би төлөх юм бэ?

	 

	Замаа алдаж

	Завхарч тэнэж 

	Хий салхи сөрж

	Хэт нутгаасаа гарч

	Хил давж

	Хэл буруутны гарт орох гэж байтал

	Хайрлах эзэнгүй

	Хайран сайхан адуу үхэр 

	Халх нутгаасаа гарах нь 

	Харьтны олз болох нь

	Манай монголын хөрөнгө юм 

	Мал сүргийн минь хэсэг юм гэж бодоод 

	Эзэнгүй мал 

	Эзгүй хээр 

	Хэн хүний олз 

	Хэрцгий ноёдын идэш 

	Хэрээ нохойны хоол болох нь гэж бодоод

	Хайрлаж хар буухдаа

	Хаяж орхиж чадалгүй

	Эзэнд нь олгож өгнө гэж 

	Эргүүлж тууж аваачсан боловч 

	Энэ хугацаанд эзэн нь гараагүй юмаа 

	Ингээд өөрөө хэрэглэчихсэн төлж чадахгүй 

	 

	— Төлж л таарна даа хө чи. 

	Чамд чинь гэр орон гэж юу байдаг юм бэ хө гэж байна. 

	— Гэр орон гэж гийгүүлээд байх юмаар ч бага шүү дээ ноёнтон минь

	 

	Орсон хүнд амсуулах цайгүй

	Олон хүнд суух зайгүй

	Өндөр хүнд тулаад зогсож болдоггүй 

	Өвгөн хүн даараад сууж чаддаггүй 

	Сартай шөнө гэрэл хэрэглэдэггүй 

	Салхитай өдөр туужуу хэрэглэдэггүй 

	Сархинаг муу тоонотой 

	Сарампай цоорхой бүрээстэй 

	Алд хүрэхгүй уньтай 

	Ам нь нийлдэггүй ханатай 

	Хаагдаж өгдөггүй хаалгатай 

	Хаяж болдоггүй үүдтэй 

	Бүсэлж хүрдэггүй бүслүүртэй 

	Бүтээж болдоггүй өрхтэй

	Буулгачихвал босож өгдөггүй

	Бутарчихвал эвлэж өгдөггүй

	Ширүүн салхинд хамхуул шиг

	Шиврээ бороонд шүүр шиг

	Халуун наранд сүүдэрт нь хэвтдэг

	Хайруу хүйтэнд нөмөрт нь хоргоддог 

	Хар бор муу гэр нэгтэйдээ. 

	 

	— Аа, тийм бий хө. Чамд чинь эд хогшил гэж юм байдаг юм уу? Гэрт гадаахтайгаа бүгдий нь нийлүүлээд хэл гэж байна. 

	 

	Хагархай тогоо

	Хасаггүй тулга

	Хавчдаггүй хайч

	Хараагүй домбо

	Сэнжгүй данх

	Сэтэрхий аяга

	Цоорхой шанага

	Цуурхай таваг

	Ишгүй мухар хутга

	Иргүй гөлгөр сүх

	Эвдэрхий хар авдар

	Илжирхий сармай нэхий

	Бөглөөгүй хавчиг

	Бүлүүргүй хөхүүр

	Бүслүүргүй хувин

	Бүчгүй малгай

	Хаагүй цамц

	Ханзархай дээл

	Ул нь цоорхой гутал

	Уранхай тасархай ширдэг

	Өрөөсөн гуягүй өмд

	Өсгий нь цоорчихсон оймс

	Иш нь хугархай савар

	Эмтэрхий болчихсон хүрз 

	Аргал тогтдоггүй маажиг араг 

	Ачаа даадаггүй яйжиг тэрэг

	 

	иймэрхүү эд хогшилтой доо гэлээ. 

	— Чамд чинь хө эцэг эх, эхнэр хүүхэд, эд мал газар дээр гишгэж хөдөлж байдаг юм юу байдаг юм бэ хө. 

	 

	Хангайн өвсийг хороодоггүй

	Хавийн малтай нийлдэггүй

	Хажиг гэдэг нь яах аргагүй

	Зожиг гэдэг жигтэйхэн

	Хазгар доголон хэдхэн хоньтой

	Хайдаг голдуу цөөхөн ямаатай

	Өтнөөс салдаггүй ганц ингэтэй 

	Өеөсөөс босдоггүй нэг бухтай 

	Өрөөсөн хөхтэй солжир үнээтэй

	Өвдөг нь бороолчихсон хөгшин цагаан морьтой

	Харах нүдгүй сохор болчихсон

	Хазах шүдгүй хөгшин болсон 

	Харайх хөлгүй мухар болсон

	Сүүл нь бөөгнөсөн 

	Сүүдэртэйгээ хэрэлдсэн

	Хаяанаасаа холдож чадахаа байсан

	Хааяа худлаа хуцаж байдаг 

	Хазгар зөнөг нохой нэгтэй дээ. 

	Өөрийн эцгийн хувьд гэж хэлбэл

	Өлгийтэй байхад минь өнгөрсөн юм билээ 

	Өнөөдрийн хувьд гэж хэлбэл

	Өсөж чадаагүй найман настай нялх хүүхэдтэй 

	Өндийж сууж чаддаггүй хөгшин эхтэй 

	Үйл мэддэггүй мулгуу

	Үг мэддэггүй хөшүүн

	Юм л бол уурлачихдаг

	Юмнаас айвал ойчдог

	Эрэмдэг зэрэмдэг биетэй

	Эмгэг өвчинд баригдсан

	Архаг хуучинд эзлэгдсэн

	Аль ч учраа мэдэхээ байсан

	Уулга алдаж хашхирсан

	Ухасхийж үүлгэртсэн

	Ухаан санаа нь самуурчихсан

	Урагш муутай нэг авгайтай. 

	Өөрийн биеийн тухай хэлбэл 

	Өчүүхэн бие судас хэрээстэй

	Өмссөн хувцас утсан хэрээстэй

	Хазгар хөлтэй

	Харалган нүдтэй

	Хөөрдөг цээжтэй

	Хөрсөн биетэй

	Хөлөрдөг өвчтэй

	Гөлөрдөг зантай

	Инээдэг ааштай

	Эвшээдэг хуучтай

	Заль мэхээр муухан

	Зан аашаар тааруухан

	Залхуу хойрго гэдэг нь яах аргагүй болсон 

	 

	иймэрхүү амьтан даа гэлээ. Ноён,

	— Чи ер нь яасан айхтар цэцэн цэлмэг эр вэ, хө гэж байна. 

	 

	Цэцэн үг цээжинд байдаг 

	Цэцэг навч ууланд байдаг 

	Хошин үг хоолойд байдаг 

	Хонх дамар ламд байдаг. 

	Хоёр гэдэг тоонд байдаг

	Хонгор гэдэг адуунд байдаг 

	Хоржир баян хаадад байдаг 

	Хоосон ядуу харцад байдаг 

	Хортой явдал ноёдод байдаг

	Хомхой сэтгэл баядад байдаг юм байна билээ 

	 

	гээд тавьчихлаа. 

	Ноён 

	— Чи ингэж явахдаа хаагуур хаагуур явсан бэ гэж байна. 

	 

	Хамаг баян,

	Хануй Хүнүй

	Хараа Ерөө

	Хангал чингэл

	Халзан бөзөнхий 

	Шар тал

	Шархайн хөндий

	Тэхийн эвэр

	Тэрэг шаазгай

	Гуна гулдах

	Гунж мөөрөх

	Гурван эрээн

	Дөрвөн цагаан

	Ойгол цойгол

	Олимон толимон

	Хонь майлах

	Хоёр загал

	Дөнж мөөрөх

	Дөрөө хангинах

	Хүрэн тохойн булаг

	Хүйтэн хөндийн эх

	Хүрэн азаргын нуруу

	Хүдэр гэлгийн хаан ширээ

	 

	— Хэн хэнтэй уулзаж явсан бэ хө чи,

	 

	— Хэрээ Дэндэв

	Хэлтгий Жамсран

	Хэлгий Гочоо

	Хилэн Ховол

	Гэлэн Дүүвэй

	Уулын Улаан

	Мухар Ягаан

	Цэхэр Цийлэн

	Долоодын Ёндон

	Давхарын Юндэн

	Да бээлийн Давхайсамбуу

	Дарга Бандийн Хуяа цоохор

	Мөн шавийн хошууны

	Мэнгэт начин

	Мэнтэг Заан 

	Мижид Арслан

	Минжүүр аварга

	Дампил оргодол

	Дансран чирэгдэл

	 

	ийм улсуудтай уулзаж явсан гэлээ. 

	— Чи газрын хаанаас ийм олон бөхчүүлтэй танил болсон юм бэ?

	— Газрын хаанахынх юу байх вэ дээ. Даншиг долоон наадмаар барилдаж түрүүлээд дархан аварга цол олох жилд маань дараа дараагаараа долоо найм есийн даваанд бүгдээрээ над гуд татуулсан юмаа. Тэгээд л аварга гуай гээд л сүйд болох болсон юм гэлээ. 

	Тэр үед би ийм ташууртай хэт хутгатай явлаа. Ноёныд орохдоо ч ташуураа бариад орсон юм. Ноён,

	— Чамд энэ хэт хутга ямар хэрэгтэй юм бэ гэж байна. Тамхи татвал асаана гэж хэт авч явдаг юм. 

	— Тэр ч тийм байж том ташуур ямар хэрэгтэй юм бэ?

	— Турсан биед тулгуур болно. Тулгарсан дайсанд багаж болно. Агт моринд чимэг болно. Алд биед гоёл болно гэж барьж явдаг юмаа. 

	— За тэр ч тийм байж чи яагаад гэрт ташуур барьж орж ирэв. 

	— Яах юу байх вэ? Ноёнтон минь

	 

	Газар ойчоод хугалчих магадгүй 

	Гайхал эр авчих магадгүй 

	Нохой дайрвал хань болно 

	Ноёныд орсон хойно хэрэг болно. 

	 

	гэж бодоод барьж орж ирсэн юмаа. Гэтэл ноён сандарсхийгээд гараад явчихлаа. Ноён гадаа гараад

	— Та минь сүйд болох нь байна шүү. Айл амьтдын улсыг орж ирээрэй, түшмэлийг явуул гээд сандарч буй бололтой байна. Тэр зуур би баахан амьтад орж ирж барьж авах юм байхдаа гэж бодож суулаа. Тэгтэл отго жинстэй малгайтай залуухан түшмэл бололтой хүн орж ирлээ. Сүүлээр нь ноён орж ирээд,

	— За хө түшмээл энэ нэг хэл ам нь гүйцэгддэггүй хийсэн хэрэг нь мэдэгддэггүй хэцүү догшин эртэй уулзаад байна. Энэнийг учрыг нь олж хужрыг тунгааж хэргийг нь шүүгээд хэд банзадмаар юм бэ, нэг тийш болгоод орхи гэж байна. Түшмэл над руу харж жаахан сууж байснаа,

	— За та яасан яасан гэнээ, хэргээ мэдүүл дээ гэж байна. Ингэсэн, ингэсэн гээд түрүүчийгээ хэлчихлээ. Түшмэл,

	— Таны байрыг ажиглавал эгээ нэг өдий төдий олон бод хулгай хийхээр оргодол хүн баймааргүй шиг байх юм. Хэлж байгаа үгийг чинь сонсох юм бол хэдэр догшин ширүүн хүн шиг байх юм. Үнэн голоосоо ийм хэрэг хийсэн байна уу? Эндүү ташаа яриад байна уу? Та яг үнэн зөвөөр над нэг хэлчихгүй юү? гэж байна. 

	— Миний үнэн зөвийг энэ гэр дотор хэлээд хэн ч үнэмшихгүй байх аа. Хэрвээ та ухаантай түшмэл болоод үг язгуурыг минь үнэн голоосоо мэдье гэж байгаа бол танай хошууны Дондог тайж гэдэг хүн бий байх. Тэр хүн л сайн мэднэ гэж хэллээ. Тэгтэл ноён их олзуурхаж байгаа бололтой, та минь Дондог гуайг бушуухан дуудаад ир гээд элч илгээлээ. Тэр зуур ноён над руу харж хуруугаараа чичиж,

	— Чи хө үнэн үгээ хэлэхгүй хэрүүлч нохой аятай хэдэрлэж, ярдаглаж л бай. Ус нутгийн тохитой томоотой хүн ирээд чиний урд хийсэн хэргийг чинь илрүүлээд одоогийн чинь хийсэн хэргийг алд зовлого дээр чинь гэрчлээд өгөхөөр аргагүй миний банз шаахайны амтыг үзнэ биз дээ чи гэж тачигнатал хөхөрч байлаа. Би ч тэгнэ байх аа гэж бодож суулаа, Дондог гуай ирлээ, ирлээ гээд л шуугилдлаа. Ороод ирсэн чинь хэдхэн хоногийн өмнө надаас малаа аваад явсан Дондог ноёны амрыг халти мултхан мэдээд над руу харж

	— За сайн явж байна уу? Хаа хүрч явна. Ямар хэргээр явж байна. Ядарч зүдэрч явна уу гээд л үй зайгүй юм болов оо. Тэгтэл ноён, — Дондог гуай руу нэг хялайн харснаа

	— Дондог гуай та энэ хүнийг таних гэж асуулаа. Дондог гуай,

	— Танихаар барах уу гэлээ. 

	— Газрын хаанаас үүнтэй танилцсан юм бэ гэж их ёгжуун маягтай хэллээ. 

	— Газрын хаанаас гэнэ үү ноёнтон минь би чинь ноднин жил баахан адуу, тэмээ, үхрээ алдчихаад эрэл мохоод байтал энэ хүн намайг малаа алдсаныг дуулаад ирж уулз гэж замын хүнээр захиж явуулж, тэгээд би очсон чинь манай малыг хил давах гэж явахад нь тааралдаад гар дээрээ авчирч жил тойрон хариулаад энэ жил гарсан ботго, унага, тугал нэгийг ч хороолгүй бүрэн бүтэн байлгаж байгаад над өгсөн. Тэгээд би сайн хүний ачид баярлахдаа сайвар жороо мориороо шагнаад малаа авчраад хэдхэн хонож байна. Тэгсэн биз дээ хүүхээ гээд над руу харж инээмсэглэлээ. Тэгээд жаахан сууж байснаа Дондог гуай. 

	— Хай мэдэхгүй манай энэ хошуунд энэ хүн шиг сайн хүү дээхэн талаараа л лав байхгүй дэг дээ. Харин доохон талаараа юу байдаг юм бол доо гэлээ. Тэгтэл Дондог гуайтай хуйвалдаж байж миний мууг үзэх гэж байсан долигонуур ноёны эцсийн муу хэрэг нь бүтэхгүй шинж нь илэрч элэг нь эмтэрч, зүс улайрч зүрх нь догдолж газар шагайж, гайхаш нь тасарч хөгөө дэлгэж, хөлсөө асгаруулж гол нь харлаж, гомдол нь тасарч хоцорсон нь тэр билээ. 

	 


ЭРЭЛД ХАТСАН АЖ АХУЙН ДАРГА

	Урьд би нэгэн албан газрын аж ахуйн дарга хийж явлаа. За тэгээд сүйхээтэй, самбаатай, золбоотой айхтар сайн дарга гээд гаръя гэхлээр гаргаж өгдөггүй. Хэрэв гарвал ондоо газар аж ахуйн даргаар авна гэж булаацалдаад болдоггүй, нэгээс гараад нэгд ороод яах вэ дээ. Тэгж явсаар байгаад өчнөөн жил боллоо. Би ер нь юмыг олно гээд явбал заавал олдог. Тэгээд ч намайг аж ахуйн даргаас тавихгүй байсан юмаа. 

	Гэвч тэр үед нэг шалихгүй юм эрээд олоогүй юм. За тэгээд чухам юу эрсэн, хаагуур явсан, хэн хэнтэй уулзсан тухайгаа л ярих гэж байна. Нэг өдөр өрөөндөө сууж байтал,

	Жолооч маань уухилж аахилсаар

	— За аж ахуйн дарга би чинь сүйд боллоо шүү гэнэ. 

	— Үгүй чи яачихаа вэ. 

	— Би машиныхаа маньвелийг хуга татчихлаа гэж хэлэв. 

	— Үгүй тэгээд яах билээ гэж би асуулаа... Жолооч маань тэргээ тавихаас аргагүй боллоо гэж хэлэв. 

	— Үгүй чи яасан ичдэггүй жолооч вэ? Өчнөөн жил тэрэг барьчхаад маньвель хугарсны төлөө тавина гэж. Чи таньж мэдэх жолоочоосоо эрж сураад олж л бай л даа. Би дараа олъё гэлээ. Жолооч:

	— Өө би эрж сурч гүйцсэн, олох нөхцөлгүй болсон гээд гараад явчихлаа. 

	Хойноос нь гарсан чинь машинаа орхичхоод явчихжээ. Аж ахуйн дарга гэдэг хүн чинь маньвель байтугай маш их зүйлийг эрж олдог болохоор тэрийг олоход юу байх вэ гэж бодоод хэд хэдэн газруудаар орлоо. Эхлээд хаанаас нь эхэлсэн бэ гэвэл;

	 

	Аравдугаар ясли

	Арван долоодугаар цэцэрлэг 

	Хүүхдийн сүүний газар 

	Хүнсний барааны дэлгүүр 

	Хүүхэлдэйн театр

	Хөгжим бүжгийн дунд сургууль 

	Толгойтын клуб

	Тоосгон завод 

	Хотын үсчин

	Холбооны удирдах газар

	Мал эмнэлэг

	Махны дэлгүүр

	Номын сан

	Ногооны мухлаг

	Хэвлэх үйлдвэр

	Химийн цэвэрлэгээ

	Кино театр

	Бүс барааны дэлгүүр

	Фото зургийн газар

	Боловсон мах комбинат

	Гадаад Яам

	Гал команд

	Гацууртын сангийн аж ахуй

	Байшин үйлдвэр

	Багшийн сургууль

	Баян зүрхний гүүрэн 

	 

	дээгүүр хүртэл яваад олсонгүй. 

	Хоёр дахь өдөр нь:

	 

	Гурилын комбинат

	Гутлын занчин 

	Гоо сайхны газар 

	«Элдэв-Очир» 

	Эмийн сан 

	Их сургууль 

	Энх тайвны гүүр 

	Халуун ус

	Халдвартын больниц 

	Хамар хоолойны тасаг 

	Хотын шүүх 

	Хорооны захиргаа 

	Гэгээрлийн Яам 

	Геологи хайгуул 

	Гэмтлийн тасаг 

	Гэр бүлийн товчоо 

	Монгол банк 

	Модон завод 

	МОНЦАМЭ 

	Морь тэрэгний газар 

	Морин тойруулга 

	Монголын Зохиолчдын Хороо

	Цаг засвар 

	Цахилгаан станц 

	Цагдан сэргийлэх 

	Цагаан хоолны гуанз 

	Цаг уурын хороогоор 

	 

	хүртэл эрээд олсонгүй. 

	Гурав дахь өдөр:

	 

	Айргийн амралт 

	Архин завод 

	Рашаан комбинат 

	Арьс ширний үйлдвэр 

	Ардын дуу бүжгийн чуулга 

	Агаарын харилцааны газар 

	Соёлын ордон

	Сонины газар 

	Сүүний комбинат

	Шувуу ферм 

	Шүдний тасаг 

	Бензин колонк

	Бетон завод

	Биеийн тамирчдын ордон

	Төв музей

	Төрөх тасаг

	Түргэн тусламж

	Төмөр зам

	Төв цэнгэлдэх хүрээлэн

	Төмсний зоорь

	Улаан хуаран

	Усан сан

	Улсын цирк

	Урчуудын артель

	Уушгины больниц

	Ойн анги

	Оёдлын фабрик

	Шатрын клуб

	Шаазан ваарын үйлдвэр

	Нарийн боовны үйлдвэр 

	Налайхын их уурхай

	Жан цууны мухлаг

	Жаран айлын сууцаар 

	 

	хүртэл яваад олсонгүй. 

	Дөрөв дэх өдөр нь: өрөөндөө ороод сууж байтал дарга дуудаж байна гэлээ. Орсон чинь

	— Та чинь хаачив аа. Аж ахуйн эрхлэгч байдаггүй, машин ч байдаггүй, жолооч ч байдаггүй. Үгүй энэ чинь юу болох нь энэ вэ. 

	— Юу болох юу байх вэ? Дарга минь, жолооч маань маньвелиэ хуга татчихаад өөрөө яваад олсонгүй. Би ч эрээд олсонгүй. Олддоггүй юм чинь олддоггүй л юм байна гэлээ. 

	Дарга маань энэ чинь ер нь завхарсан ажил болж дээ. Хаагуур явав гэж байв. Би тийм газраар явлаа гэж хэллээ. Дарга хэн хэнтэй уулзав гэнэ. 

	 

	Их эмч Цэвэлмаа

	Эх баригч Даариймаа 

	Асрагч Дулмаа 

	Ансамблийн Дэнсмаа 

	Номын сангийн Норжмаа 

	Ногооны худалдагч Жагзмаа. 

	Оёдолчин Осормаа

	Орос, хэлний багш Цогзолмаа 

	Найрамдал заводын Балжмаа

	Норжинсүрэн 

	Үржинсүрэн 

	Лхамсүрэн 

	Пагмасүрэн 

	Дуламсүрэн 

	Долгорсүрэн 

	Должинсүрэн 

	 

	энэ тэр гээд л иймэрхүү улстай уулзлаа. 

	Дарга маань энэ чинь бүүр шал завхарсан юм болжээ гээд инээж байгаа ч юм шиг уцаарлаж байгаа ч юм шиг хоёрын хооронд байлаа. 

	Орой нь ажилчдын зөвлөгөөний хурал хийлээ. Тэр хурал дээр санал шүүмжлэл өргөн тавигдаж ялангуяа аж ахуйн даргын тухай айхтар шүүмжлэл гарлаа. 

	Дарга маань санал шүүмжлэл байна уу, хэн ярих вэ гэлээ. Хандсүрэн гэдэг эмэгтэй надад болох уу гээд бослоо. Манай аж ахуйн дарга бол гүйх нь их боловч гүйцэтгэсэн ажлаар тун муу байна. Жишээлбэл: машины маньвель хугарсан гэж байгаа юм. Машины маньвель хугарах нь байтугай гулзайчхаж ч гэж дуулаагүй юм байна. За яах вэ хугарсан ч байг гулзайсан ч байг маньвель эрээд хаагуур явсан гэвэл

	 

	Номын сан

	Ногооны мухлаг

	Халдвартын больниц 

	Хамар хоолойны тасаг

	 

	гэх мэтийн газраар явсан байна. 

	Ийм газраар чинь ном, худалдаж авах, эмчлүүлж сувилуулагчид явахаас биш машины сэлбэг эрж явдаг газар биш байх гэж би бодож байна. Цааш нь дуулж байвал, шалаа тавиад гэрээ барьж байна ч гэж дуулсан. Шавар зуураад байшингаа шавж байна ч гэж дуулдсан. Төмөр нүдээд зуух яндан хийгээд сайн өдөр зарна гэж байна ч гэж дуулсан. Түдэвдорж гуайн найран дээр очсон шал согтуу хэвтэж байна ч гэж дуулдсан. 

	Албан газрын аж ахуйн ажлыг хаячхаад амин хувийн ажил хөөцөлдөж айраг, архи эргүүлж явдаг аж ахуйн дарга дээр арга хэмжээ авбал таарах цаг болсон байх гээд зад шүүмжлэв ээ, намайг чинь! Гэтэл манай Хандсүрэн дээр бүтэн хагас сарын өмнө их том дутагдал оршиж байсан юмаа. Түүнийг оронд нь хэлэхээс аргагүй боллоо. Надад болох уу гэсэн чинь, за гэлээ. Манай Хандсүрэн дээр одоогоос бүтэн хагас сарын өмнө ихээхэн, томоохон лужир мундаг дутагдал оршиж байсан юм. 

	1- рт Халаадаа хадаасанд огло татчихаад оёогүй явж байгаа харагдсан. 

	2- рт Конторын үүдээр төмөр хувин тачигнуулаад явж байгаа үзэгдсэн. 

	3- рт Хүүхдээ тэврээд, орилуулаад явж байгаа харагдсан. Ер нь тэгээд цааш нь гэтэл дарга маань суу суу таны шүүмжлэлийг үндсэнд нь ойлголоо гээд суучихлаа. 

	Миний шүүмжлэлийг яагаад дутуу хүлээж авна вэ надад ямар л дутагдал байв гэж дээ. Эдний дутагдал над руу харваж байна гэж бодоод хүн нэг бүрийн дутагдлыг бодсон чинь гойд юм алга бусад талаар бодоод үзсэн чинь онц юм алга. Үгүй энэ чинь над дээр арай дутагдал байдаг юм биш байгаа гэж бодоод үзсэн чинь. Ээ харлаа өөр дээрээ өдий төдий дутагдал, өчнөөн төчнөөн жилээр оршиж байсныг огт санахгүй, өөрийгөө овоо сайн дарга би гээд л онгироод явснаа тэр өдөр л мэдлээ. За тэгээд аж ахуйн ажлаас эхлээд алив ажлаа орхиод, амин хувиа хөөцөлдөж, айраг архи эргүүлээд явбал аягүй бол над шиг болчхож магадгүй байна шүү дээ та минь!

	6. ХОШИН ШОГ ЯРИА

	ЛУСЫН ЭЗЭН

	Дондгой гуай нэг өдөр хонь хариулж явжээ. Гэтэл нэг буга юунд ч хөөгдсөн юм бэ бүү мэд! Гэнэт хажуугаар нь давхин ирээд цас хунгарласан жалга руу ороод зоогдон далд орох шахжээ. Мань Дондгой хармагц гүйж очоод нуруун дээр нь суугаад авчээ. Буга туйлсаар хунгараас үсрэн гарч цэлгэр талыг чиглэн хурдлахад Дондгой бууж чадалгүй, бугаа унаад цохиж явжээ. Буга хар хурдаар шуугихдаа эврээрээ Дондгойн хоёр гуяыг дарж, мань эр эврээс нь барин давхисаар нэг мэдэхэд гэрийнхээ гадуур өнгөрчээ. Нохой хуцах чимээгээр түүнийг харсан авгай нь «Хайрхаан! лусын эзэн заларч явна» гээд сүү өргөж байсан гэдэг. 

	 

	 

	ГАХАЙ УНАСАН ХҮН

	Дондгой гуай нэг өдөр нөхдийн хамт анд явжээ. Нэгэн том арыг үргээлгэж мэргэн сууринд сууж байтал сүрэг гахай гарч иржээ. Дондгойн суусан суурь нь их балар шугуйтай бөгөөд түүний хэсэгхэн цагаан чөлөөгөөр гахайнууд огцом гарч ирсэн юм байж. Мань эр сандрахдаа буудаж чадалгүй тулж ирсэн гахайн хамгийн түрүүчийн том бодонгийн нуруун дээр үсрэн гарчээ. Бодон чадал мэдэн шуугьж балар ойн торлог дундуур давхихад Дондгой нурууны үснээс нь атган толгойгоо даланд нь наан хэвтжээ. 

	Гэтэл торлог буриагуул толгой, нурууг торжигнотол самардан нүд нээж өндийх ч боломж гаргахгүй удсаны дараа ойгоос мултрав бололтой гэнэ. Дондгой сэхээ авч хараад арын хаяанд гарсны нь дараа гахайгаа хутгалан унагаажээ. 

	Үргээлэгчин нөхөд нь Дондгойг орсон бодонд бариулчихсан байх гээд мөрөөр нь даган явжээ. Гэтэл давхисан гахайн мөрний дагуу Дондгойн улаан даалимбан дээлийн даавуу модны мөчирт энд тэндгүй дарцаг мэт өлгөгдөн дэрвэж байжээ. Ийнхүү мөрдөн явсаар нөхөд нь Дондгой дээр ирэхэд дээлийн ар талын өнгө нь урагдаж дуусаад үс нь гадагшаа самнагдан зарааных шиг болчихсон, мань эр түүнийгээ ч мэдээгүй бодонгоо төхөөрч суусан гэдэг. 

	 

	 

	АРГАМЖААТАЙ ЧОНО

	Дондгой гуай нэг өдөр гөрөөлж явтал цагдуул бутны дэргэд нэг чоно зогсож байна гэнэ. Дондгой мориноос буун харайнгуут буудаад авсан чинь нөгөө чоно нь нэг ухасхийгээд зогтусан гэдрэг унаснаа дахин ухасхийхдээ нэгэн бөөн юм унагачхаад давхиснаа гулдайн унав гэнэ. Дондгой, өөрийгөө «мөн ч мэргэн буудлаа даа» гээд хүрч очвол чоно үхсэн байх бөгөөд тэгэхдээ бууны сум огт оноогүй, харин чонын гэдэс дотор бутнаас аргамжаатай байна гэнэ. Уг чоно нүүсэн айлын нутаг дээрээ хаясан аргамжийг олж иджээ. Тэгээд бутны хажууд аргамжны төмөр гогцоо мод руу орж оосорлогдоод чоно аргамжигдсан байсантай Дондгой тааралдсан нь тэр байжээ. 

	 

	 

	ОЛЗНЫ ҮНЭГ

	Хашир анчин Дондгой нэг удаа гөрөөлж явтал голын мөсөн дээр нэг үнэг зогсож байна гэнэ. Энхэл тунхлыг дамжин, эв гавыг нь олж байгаад ойртон очсон чинь уг үнэг тошин гүйсэн мөсөн дээр сүүлээ хүргэмэгц сүүл нь мөсөнд наалдаад аргамжуулсантай тааралджээ. 

	Ийм олзонд Дондгой хүү сум гарздаад яах вэ цохиж алдаг хэрэг гээд мод барин гүйж очтол үнэг ухасхийн наалдсан сүүлнийхээ бут үсийг орхиод явчихсан гэдэг. 

	 

	 

	ХӨӨЦӨЛДСӨН НЬ

	Дондгой сайн анчин болохоор буунаас салах биш дээ. Нэг удаа шөнө машинтай явж байтал гэрэлд үнэг орж ирж гэнэ. Түүнийг эвийг нь олж буудах санаатай хөөж явтал үнэгний урдаас гэнэт туулай босон давхихад үнэг өөрөө хөөгдөж яваагаа хэдийнээ мартчихаад туулайг барихаар хөөж гэнэ. Гэтэл машины урдаас бас нэг саарал өнгийн шувуу нисмэгц үнэг рүү дайрч гарчээ. Ингээд туулайг үнэг, үнэгийг эхлээд Дондгой, дараа нь шувуу хөөгөөд харанхуй дунд тэгж хөөцөлдсөөр эцэст нь Дондгой хадан хясаа руу нисдэгийн даваан дээр зогссон гэдэг. 

	 

	 

	ЧОГЧИГО УУРЛАСАН НЬ

	Дондгой нэг өдөр явж байсан чинь хоёр чогчиго эргэлдэж байснаа ойчих адил шумбадан далд оров гэнэ. Тэгсэн чинь төдхөн нэг том могойг дамжлан нисээд нэлээд дээр гаргаж ирээд алдчихлаа гэнэ. Ийм тохиолдол үзээгүй болоод Дондгой могой унасан газар хүрч очсон чинь гэдэс дундуураа боонтоглон бүдүүрсэн могой гулдайн хэвтэж, нөгөө хоёр чогчиго эргэлдэн дайрсаар байв гэнэ. Тэгсэн чинь тэр чогчигын ангаахайг могой залгичихсан байжээ. Уурласан хоёр чогчиго могойг дамжилж өргөөд даахгүйдээ ч биш, албаар өндрөөс унагааж бэртээсэн байсантай тэгж тааралдсан гэж Дондгой ярьдаг сан. 

	 

	 

	ДОНДГОЙН САНДРАЛ

	Дондгой ерөөс хэзээний моринд гамтай, ямар ч үед дөнгөж л сүүл хөдөлгөх төдий явдаг байжээ. Гэтэл ойр хавьдаа алдаршсан Бөөрийн хөндийд Дондгой улаан тоос манарган давхиж явахыг хүн хараад энэ ер нь юу болоо юм бол гэж гайхжээ. Гэтэл Дондгой маань давхих сайндаа ч биш өөрийн мэдэлгүй сандарч явсан юм санж. Дондгойн араас нэг жижигхэн амьтан хөөгөөд ч байгаа юм шиг харагджээ. Гэсэн энэ маань тийм ч гайхалтай сонин юм биш байв. Дондгой тарваганд хавх тавьжээ. Нэг өдөр эргэж очсон чинь хавханд нь тарвага орчихсон байж. Буугаад тарвагаа татсан чинь нүхнээс нь гаргаж дийлсэнгүй гэнэ. Тэгэхээр нь уур нь хүрээд саадгийн сураараа тарваганы хөлөөс оосорлоод мориныхоо сүүлнээс нэг үзүүрийг уяад морио гуядтал морь нь ухасхийн хавхтай тарвагыг сүүлэндээ чирээд туйлж яваа нь тэр гэнэ. 

	Дондгой мориныхоо амыг татаж ч чаддаггүй, унадаг ч үгүй ийнхүү өдөржин өгсөж уруудан давхисаар морио эцэж ягтан зогссон хойноо буусан юм гэдэг. 

	 

	 

	ЧИХ МУШГИСАН НЬ

	Дондгой нэг удаа анд явж, гөрөөс буудан унагажээ. Очоод авах гэтэл үхээгүй, харин босож явмаар завдахад дээрээс нь дарж ноцолдоод арай ядан тогтоож байж. Тэгээд эмнэг хангалыг чихдээд тогтоодог байсан нь санаанд орж чихийг барьж аваад бараг тасартал мушгижээ. Тэгээд нэг гараараа хутгаа авах гээд өндийтөл гөрөөс ухасхийн давхиад явчхаж. Дондгойн баруун гар гөрөөсний чихтэй хоцорлоо гэсэн чинь өөрийнхөө сармай дээлийн хормойг чих гээд мушгичихсанаа сая мэдсэн гэдэг. 

	 

	 

	БУУ ҮҮРСЭН ГӨРӨӨС

	Дондгой сайн анчин болохоор мэргэн сууринд л сууна. Нэг удаа сууринд сууж байтал хөгтэй явдал болж, ирсэн гөрөөсийг буудалгүй өнгөрөөжээ. Учир нь юу гэвэл буу хүзүүндээ зүүчихсэн гөрөөс гарч ирж гэнэ. Гайхсаар хараад өнгөрөөсөн чинь түүний араас үргээлэгт явсан нэг нөхөр нь ирж гөрөөсөнд буугаа алдчихаад ирлээ гэсээр бөөн инээдэм болжээ. 

	Үргээлэгт явсан нөхөр нь модон дотор зогсож байсан нэг гөрөөсийг буудтал дороо уначхаж гэнэ. Хажууд нь очоод буугаа хүзүүн дээр нь налуулж тавиад тамхиа татаж байтал хэдмэг буудсан гөрөөс сэхээд босохдоо бууны нь оосорт толгойгоо оруулаад хүзүүндээ зүүгээд давхисан нь тэр байжээ. 

	 

	 

	ӨНГӨРӨӨД ӨГӨВ ӨӨ ХӨӨРХИЙ

	Дондгойнх нэг бяруугаа чононд идүүлжээ. Тэгээд сэгэн дээр нь хавх тавьжээ. Хавхаа эргэж очиход нь чоно ороод чирээд явсан байж. Дондгой буцаж ирээд нэг нөхрөө дагуулан морджээ. 

	Тэгтэл чоно нь чиргүүлээрээ модонд ороолдоод туйлж байв гэнэ. Нөгөө нөхөр нь буудах гэтэл Дондгой хориглоод би өөрийн гараар зовоож ална гээд том бөөрөнхий чулуу ховхлон өргөж очоод «Чи ингээд бялуу ид» гээд хүчтэй шидтэл чоноо оносонгүй, харин хавхныхаа гарыг хуга цохижээ. Гэтэл чоно хөлөө сугалан зугтаад сураггүй одох нь тэр. Дондгой хойноос нь хараад «Өнгөлөөд өгөв өө хөөлхий» гэсэн гэдэг. 

	 

	 

	ЦЭЦЭН БУУДСАН НЬ

	Дондгой анх ан сурахдаа алдаж, онож явснаа ярих дуртай. Тэр нэг удаа жалгын цаана байгаа чоныг буудсан гэнэ. Гэхдээ эхэлж чоно руугаа сайн шагайгаад бууныхаа амыг доошлуулсаар жалгын цаад хажуу руу буулгаж улмаар жалгын наад хажуу өөд авируулан тааруулж жалга руу бууджээ. Түүний бодлоор бол бууны нь сум жалга руу ороод цааш авирч гараад уг чоныг онох ёстой байв. Ингээд буудсан нь чоно давхин оджээ. Дондгой ирээд хүмүүст ярихдаа ингэж сайн буудсан боловч амь алдаж тусаад шархдуулаад явуулчихлаа гэсэн гэдэг. 

	 


МЯНГАНБУУГИЙН ЯРИА

	Уг нь мянган гэгч нэртэй хүн байсан бөгөөд хожим нь яагаад ч юм «буу» гэдэг үг нэмж Мянганбуу болсон юм гэдэг. Өөрөө бол «муу Мянгаа гуай чинь» «Мянгаа нь» гэж их яримтгай хүн ажээ. 

	Энэ хүн яриагаа эхлэхдээ «Үгүй бас юм гэдэг сонин шүү» гэж эхэлдэг зантай юм. 

	 

	 

	БҮДҮҮН МОД

	— Үгүй бас юм гэдэг сонин шүү. Одоо чинь мод бүдүүрэхээ больчихсон юм. Намайг залууд сайхан сайхан бүдүүн мод бишгүй л байсан юм даа. Би нэг удаа бүдүүн түлээ авчирч түлснээ ярья л даа. Тэр модны нэг хэрчмийг босгоход таван ханатай гэрийн шал болоод тал бүртээ ихээ илүү гарч байсан юм даг. 

	— Мянган гуай тийм модыг чинь юугаар хөрөөддөг юм бэ?

	— Хм та нар яаж мэдэх вэ? Урьд чинь сунадаг цагаан хөрөө гэж байсан. Тэр модыг хөрөөдөхөд хөрөөгөө хөтлөөд л 2 км орчим яваад эргээд ирэхэд л нэг хэрчим уначихсан байдаг байсан юм шүү. 

	 

	 

	ЭРГҮҮ ЦАГААН

	— Үгүй бас юм гэдэг сонин шүү. Муу эргүү цагаан (мөндөл) бас тэнэг амьтан шүү. Муу Мянгаа чинь нэг удаа тарваганд явж байлаа. Олон тарвага нэг дошин дээр хошхироод л байлаа. Ойртоод л байсан чинь том тарваганууд нь нүхэндээ орчихлоо. Харин нэг муу эргүү цагаан ердөө орохгүй л хошхироод байх юм. Би бүр дэргэд нь хүрч очлоо. Нэлээд ажиглаж байснаа гозойж байгаа газрын нь дошны шороон доогуур гараа оруулаад дээш нь өргөсөн чинь харин гар дээр хошхирч гардаг байна. 

	Тэгэхлээр муу Мянгаа чинь яах вэ дээ хөөрхий алган дээрээ хошхируулсаар байгаад гэртээ аваад ирж билээ. Тийм л болохоор нь эргүү цагаан гэсэн хэрэг, байх даа. 

	 

	 

	ШАГНАЛ ХҮРТСЭН НЬ

	— Үгүй бас юм гэдэг сонин шүү. Би 1939 оны дайнд орсон хүн. Тэр үед «ЗИЛ-150» цистернтэй фронт руу орлоо шүү. Тэгсэн чинь энд тэндгүй мина дэлбэрээд хоёр гар минь мэдээгүй болчхов. Мэдээ алдсан ч гэсэн хоёр юм болохоор нэгээр нь нөгөөг түшээд зөөлөн суудал дээрээ гэдрэгээ хэвтээд хоёр хөлөөрөө жолоогоо залаад буцаж шуугиад штаб дээрээ ирлээ шүү. 

	Намайг ирэхэд маршал Чойбалсан штаб дээр ирчихсэн байлаа. Миний гараа шархдуулаад хөлөөрөө жолоо барьж ирснийг сонсоод,

	— Монголын хүү мөн ч сэргэлэн шүү гээд Мянганбууг шагнах хэрэгтэй гэсэн юм. Тэгээд намайг гурван сумтай немц1 винтов, нэг их том толь хоёроор шагнав аа. Толины нь том гэж жигтэйхэн юм. Та нар бодолдоо 5х6-гийн харьцаатай толь. Өндөр нь 6 м, өргөн нь 5 м юм байхгүй юу? Том толио Баянтүмэнд орхиод Улаанбаатар хот орж ирсэн юм. Тэр толь одоо хүртэл Баянтүмэнд байгаа. Баянтүмэн. Улаанбаатарын хооронд төмөр зам тавихлаар л вагоноор авчрахаас биш, өөр юугаар авчрах билээ. Ямар ч арга олдохгүй байгаа юм. За яах вэ тэндээ байж л байг гэж Мянгаа гуай ярив. 

	— Мянгаа гуай та тэгээд яриагаа дуусгаач дээ гэж биднийг шаардахад, 

	— Байз ярьж л байна. Би тэгж шагнагдсан өдрөө баяр хөөртэй ч гэж жигтэйхэн дээ хөөрхий. Улаанбаатарт байдаг гэртээ ирэхээр машинтайгаа л жирийлгэж явлаа шүү. Тэгсэн замд нэг чоно тааралдлаа. Энэ үйл нь ирсэн амьтныг чинь шагналын буугаараа гурав буудахад унагахгүй яах вэ гээд л буун харайгаад л буудаж гарлаа. Чоно ч унаж л байна. Би ч дэлсээд л байлаа. Немц винтов ч үнэхээр сайн шүү. Таван зуу буудахад гол төмөр нь халаагүй л байсан юм даа. Тэгээд би авдар сумаараа буудаж байж арайхийн 7 чонотой ирж билээ гэж яриагаа _дуусгав. 

	 

	 

	БААВГАЙ ТУН УХААНТАЙ ГЭНЭ

	Үгүй бас юм гэдэг сонин шүү. Мянгаа нь нэг удаа анд явж байлаа. Бодон, баавгай хоёр учирвал бие биеэ сүйдэлдэг гэдэг яах аргагүй үнэн юм байдаг. Би бүр нүдээрээ үзлээ л дээ. 

	Модны чөлөөнд нэг баавгай зогсож байгаа харагдана. Үүнийг чинь буудна даа гэж бодоод харж байтал хажууханд нь нэг хар юм хэвтээд байна. Дурангаар харвал нэг бодон гахай үхчихсэн хэвтэнэ. Энэ хоёр бие биеэ сүйдэлжээ гэдгийг мэдээд очсон чинь бодон нь үхчихсэн, баавгай нь хага хадруулсан гэдсээ унжуулаад зогсож байлаа. За даа энэ муу шархтай баавгайгаар ч юугаа хийх вэ? Бодонгоо аваад л явъя гэж бодож байтал баавгай өрөвдөлтэй нь аргагүй над руу хараад гэдсээ зааж, хөлөөрөө зангаад намайг оёж өгөөч гэсэн дохио өгөөд байна. Ойртоод очсон чинь гоожсон гэдсээ хөлөөрөө цааш нь чихээд бушуухан оёод өгөөч гээд байх шиг байна. Чиний гэдсийг оёх юм надад байхгүй гэж бодоод яаж ойлгуулъя даа гэж тээнэгэлзэж байтал баавгай миний бодлыг мэдээд харин ганзаганы минь сурыг хараад зааж байна. Баавгай тун ухаантай амьтан шүү. 

	Тэгээд би ганзаганы сураа зүсэж байгаад баавгайн гэдсийг оёод өгсөн чинь над руу удтал харж зогссоноо цаашаа яваад далд орж билээ. 

	 

	 

	ИХ НОЙР ГАЙТАЙ ШҮҮ

	Үгүй бас юм гэдэг сонин шүү. Би урьд хос морь тэргэнд хөллөөд л холын замд гарч өгөв өө. Хэчнээн ч өдөр, шөнө нойргүй явсан юм бэ дээ. Нэг мэдэхэд бүхээгтэй тэргэн дээрээ унтчихсан байна. Лав л гурван өдөр, гурван шөнө унтсан байх!

	Нэг муухан сэрээд харсан чинь хөллөгөөтэй байсан хоёр морийг минь хоёр чоно идээд дуусаж байгаа харагдана. Уур хүрээд нэг ухасхийе гэснээ биеэ бариад хөдлөлгүй хараад суулаа. Тэгтэл хоёр морийг минь бөгснөөс нь эхэлж идээд хүзүү толгойг нь дуусгаж байна даа. Гэнэтхэн хаая! гээд хашхираад орхисон чинь хоёр чоно цочихдоо ухасхийж тоногт хүзүүгээ хийгээд хөллөгөөтэй сүнгэнэж гарав аа. Би ч хойноос нь хашхирч ороолгосоор, хоёр чоно ч улам хурдалсаар хүрэх газраа хүрээд л ирлээ дээ хөөрхий. 

	Амьтан хүн шагшин шуугиад л бөөн яриа болсон юм сан. Их нойр ер нь гайтай шүү. 

	 

	 

	ТАРВАГА ЛАЗАН АМЬТАН

	Үгүй бас юм гэдэг сонин шүү. Мянгаа нь урьд нэг дорвитой ан хийлээ. Хангайн нурууг бүхлээр нь үргээлгэхээр Тосонцэнгэлийн орчмоос олон үргээгч оруулаад би Булган уулын зүүн суганд сууринд суудаг байна. 

	Намрын адаг сараас эхлээд л пижигнүүлж гарлаа шүү. Өдөр болгон миний агнасныг өдий төдий хөсгөөр зөөгөөд л ер нь тэр жилийн улсын бэлтгэлийн төлөвлөгөөт анг би л ганцаараа гүйцээсэн юм л даа. 

	Харин үргээгч гурван сар болоод гарч ирэхэд хамгийн сүүлчийн хүнтэй хамт тарвага гарч ирж билээ. Тарвага мөн лазан амьтан шүү. 

	 

	 

	ХАНГАЛ ЭМНЭГ СУРГАСАН НЬ

	Үгүй бас юм гэдэг сонин шүү. Мянгаа нь идэртээ моринд муугүй л байлаа. Манайд гуурст хар гэж нэг айхавтар хар морь байсан юм. Түүнийг нас гүйцсэн хойно нь би сургаж унаж билээ. Ер нь эмнэг булгихад эмээлдээ бөгсөө хүргэхгүй хоёр дөрөөн дээрээ босоо байж л чадвал газардах гэж байхгүй шүү дээ. 

	Би тэр гуурст харыгаа сургах гэж хээр барьж аваад эмээллээд уналаа. Ёстой л «Дээшээ од тоолон, доошоо үндэс тоолон» булгиж гарав. 

	Мэдсээр атлаа санамсаргүйгээр бөгсөө эмээлдээ хүргэчихсэн чинь тэнгэрт гартал огшоод мориноосоо салчихав аа. Тэр мөн ч хүчтэй булгидаг морь шүү. Намайг агаарт тогтчихоод газар бууж амжаагүй байхад адуутайгаа нийлээд явж байж билээ. Тэгсэн чинь их өндөр шидэгдээд элстэй газар толгойгоороо унахдаа хоёр мөрөндөө тултал зоогдож хөл тэнгэр өөд гозойгоод тэнцвэрээ олчихсон нь уная унаж болдоггүй, байя байж болдоггүй сүйд болдгийн даваан дээр хүн харж намайг элснээс сугалж гаргаж билээ. 

	Айхавтар булгидаг морь алж мэдэх золиг байгаа юм шүү. 

	 

	 

	НААДАМД ОРОЛЦСОН НЬ

	Үгүй бас юм гэдэг сонин шүү. Тээр жил сумынхаа наадамд очиж барилдах гээд мотоциклтой давхиж явлаа. Гэтэл Эгийн гол үерлээд эргээ халин улаан хоормогоор уухилж байна. Усны цаана намайг хүлээсэн хэдэн хүн нэгийн даваа эхлээд барилдаж байна. Мянганбуу гуай таныг л тэсэж ядан харж байна гэж хашхирах нь сонсогдлоо. Усны наана машин, морьтой хүн зөндөө. Тэд үерлэсэн усанд боогдоод гарах аргагүйдээд буцахаар завдаж байв. Мянгаа нь нэг арга бодлоо. Усны захаас нэлээд холдож байгаад мотоциклын байдаг хүчээр ухасхийн дайруулбал усыг хоёр тийш нь хага яран хуваагаад гараад явчихлаа. Хүмүүс баяр хүргэн магтаж байгааг ч хэлээд яах вэ. 

	Харин миний гарсан замыг даган зальтай хэдэн жолооч ороод ярагдсан усыг нийлж амжаагүй байхад гараад ирж билээ. 

	Юманд арга ухаан, авхаалж зориг үнэхээр хэрэг болдог юм шүү. 

	 


СУМЪЯАГИЙН ДАГВА

	Хол ойрынхонд «хөл» Дагва гэж алдаршсан энэ хүн, Сайн ноён хан аймгийн Жанжин түшээ гүний хошууны — (Одоогийн Булган аймгийн Хутаг-Өндөр сумын) нутаг Нарийн түлбэр гэгч газарт төржээ. 

	Сумъяагийн Дагва аль бага наснаасаа Магсаржавынхантай ойр дотно явсаар эцэст Ардын хатанбаатар Магсаржавын цэрэгт элсэн орж (өөрийн нь бие хамгаалагчаар явсан) цагаантны дээрэмчдийг эх нутгаасаа хөөн зайлуулж, монголын баруун хязгаарыг чөлөөлөх тулалдаанд оролцож явсан, 1921 оны Ардын хувьсгалын партизан хүн байлаа. 

	Дагва авхаалжтай, сэргэлэн, үг хэл хурцтай, хэзээний шогч хүн байсан ажээ. Дагва гуай олон сайхан ерөөл магтаал хэлдэг байсны гадна хүмүүстэй ярих хөөрөх, ер хэрэлдэхдээ ч шүлэглэдэг өвөрмөц сонин авьяастай хүн байсныг нутгийнхан нь ид бах болгон ярилцдаг. 

	Дагва гуай төрсөн нутгийнхаа «Хатанбаатар Магсаржав» нэгдэлд гишүүнээр элсэн орж нэгдлийн мал адгуулж байгаад 1950-иад онд 70 гараад, насан өөд болжээ. 

	 

	 

	МЭНДИЙН ХАРИУД

	Дагва гуайнд танил нь орж ирээд мэнд мэдэхэд... 

	— Сайн сайн

	Сампил бид хоёр ч яах вэ?

	Энэ маань тахилын ус шиг мэлтийгээд л

	Би гэдэг домботой цай шиг домбойгоод л сууна даа гэжээ. 

	 

	 

	МОРИО МАГТСАН НЬ

	Дагва гуай нэг залуугийн унаж явсан шодондуу сүүлтэй борлог моринд шохоорхон «худалдаж авъя» гэжээ. Морины эзэн «Миний морь толгой л салах морь доо» гэхэд нь:

	За яах вэ унаж яваа зээрд морио өгье. Манайхаас хээр халзан морь очоод аваарай гэв. Залуу эр хэсэг бодож байснаа:

	— Хээр халзан нь хэр морь вэ? Залуу юм уу? гэтэл Дагва гуай: 

	 

	— Зул өргөмөөр

	Зургаан цөгц нь ярайгаад л 

	Зуудаг буурынх шиг

	Дөрвөн соёо нь гялалзаад л

	Цэл залуухан настай

	Цэргийн майхан шиг биетэй

	Гахай шиг тарган 

	Нохой шиг хурдан 

	Тэрэгнээс уявал гэдрэг сууна

	Тэгнээ тавивал бусган булгина

	Уруу газар

	Удган жороо

	Өөд газар

	Өвгөн цогио

	Хадтай газар

	Гантай юм шиг

	Харанхуй шөнө

	Дэнтэй юм шиг

	Таргалах гэж хавдчихна

	Таатайхан амьтан бий дээ... 

	 

	гэжээ. 

	Залуу эр «Миний борлог дор зах шүдтэй юм шүү» гэвэл, 

	— Шүд сүүлэнд нь эмээл тавих биш

	Унаган нуруу, ул туурай нь бүтэн бол яах вэ... гэжээ. 

	 

	 

	АРХИНЫ ТУХАЙ

	Нэг айлд архи ууж суусан хэдэн залуус дээр Дагва гуай ортол архи хийж өгчээ. Архийг хоёр гардан авч дээш өргөснөө:

	 

	— Сархад хэмээгч

	Сайхан идээ

	Амсвал ачлалтай 

	Балгавал балагтай

	 

	гэж хэлээд уруул хүргэн буцааж өгөхөд залуус инээлдэж:

	— Бүр уучихвал яах вэ? гэвэл:

	 

	— Алдмал үгтэй

	Атгамал дотортой

	Хүрээ хэвтэштэй

	Хүсмэл өвчинтэй л болчихдог юм даа 

	 

	гэжээ. 

	 

	 

	ӨР НЭХЭЖ ОЧООД

	Нэг залуу дараа мөнгө авчирч өгнө гээд Дагва гуайгаас морь аваад явжээ. Залуу болзсон хугацаандаа ирэхгүй болохоор гэрт нь хүрэлцэн очоод:

	 

	— Уул харахгүй нүдтэй 

	Уушги даахгүй шүдтэй 

	Өглөө үдэшгүй

	Өрөм таргаар хооллодог

	Өлөн усаа

	Үр хүүхдээрээ зөөлгөдөг

	Өвгөнтэй наймаа хийчхээд 

	Өр өгдөггүй яасан тархи вэ?

	 

	гэжээ. 

	 

	 

	ЗОВЛОН ТООЧСОН НЬ

	Чацуутан Жамбааг ороход Дагва гуай авгайтайгаа муудалцсан бололтой ууртай нь аргагүй суужээ. Тэгснээ Жамбааг харж:

	 

	— Муу нөхөр чинь

	Хөөмий малгайтай

	Хөдсөн дээлтэй

	Хөмөн гуталтай

	Үнэгүй цай ууж

	Үнсэн тамхи татаж

	Үйлсгүй дугуйтай суучхаад

	Үйлээ л үзэж явна даа... 

	 

	гэжээ. 

	 

	 

	ТҮЛБЭРТ ХЭЛСЭН ҮГ

	Дагва гуай ам халмагхан Түлбэрийн гол гаталж яваад ойчжээ.

	Эрэг дээр гарч норсон хувцсаа тайлж усыг базаж суухдаа:

	 

	— Түлбэр хэдий дөлгөөн ч 

	Тавилан тавихаас өнгөрсөн 

	Дагва хэдий төвшин ч 

	Түшмэл суухаас өнгөрсөн 

	Сэлэнгэ харвал 

	Сэтгэл нь зовох дог 

	Эг дуулбал 

	Элэг нь хөших дөг... 

	 

	гэжээ

	 

	 

	САЙН ЯВАВ УУ?

	Дагва Хатанбаатарын цэрэгт явж баруун хязгаарт дайнд оролцоод ирэхэд нь нутгийнхан нь цугларч «Сайн явав уу?» гэлцсээр угтахад:

	 

	— Дагва дайнаас хождоогүй 

	Дайралт суманд оногдоогүй 

	Дажгүй сайн явж ирлээ... 

	 

	гэжээ. 

	 

	 

	САР ШИНИЙН ӨДӨР

	Дагва гуайн 70 насны ойг нутгийнхан нь монголын цагаан сараар тохиолдуулан өргөн тэмдэглэжээ. Шинийн нэгний өглөө ургахын улаан нарнаар Дагва гуайд золгохоор очиж явсан хэсэг хүмүүс, бүгд олноороо хамт орж хөөрөг, гаансаа зэрэг барьж Дагва гуайн ухаан санаа цэцэн цэлмэг хэвээр эсэхийг шалган үзэхээр ярилцжээ. 

	Дагва гуай хормой дэвсэн сууж тэдний тамхилсан хөөрөг, гаансыг эгнүүлэн тавьсаар байжээ. Хүмүүс золгоод:

	— За Дагва гуай сар шинэд сайхан шинэлж байна уу? гэхэд

	 

	— Амар мэнд, амаар дүүрэн 

	Ам хамрын тамхи алгаар дүүрэн 

	Алиа хөөрөөн гэрээр дүүрэн 

	Арвин өтгөн золгож байна... 

	 

	гэж хэлээд 

	 

	— Хүүхэд дүү нар ирцгээ 

	Хөөрөг гаансаа авцгаа 

	Миний нэрийг бодоорой 

	Мэдэн битгий будилаарай... 

	 

	гээд хөөрөг гаансыг тараачихжээ. 

	 

	 

	ЖАСААНД ОЧСОНЫ ОЛЗ

	Дагва нэг харамчхан айлын жасаан дээр очжээ. Гэрийнхэн нь: 

	— Жасаанд уригдаад юу гэгчийг хийв дээ? гэхэд хэдэн цагаан мөнгө гарган ирж гартаа имэрснээ:

	 

	— Хонхыг цохилоо 

	Хорин мөнгөнөөс гарсангүй 

	Дамрыг нь барилаа 

	Далан мөнгөнөөс гарсангүй 

	Цанг нь цохилоо 

	Цагаан мөнгөнөөс гарсангүй 

	Хэнгэргийг нь дэлдлээ 

	Хэдхэн мөнгөнөөс хэтэрсэнгүй... 

	 

	гэж их л чамлангуй өгүүлэв. Тэгээд юу юу идэж уув даа? гэхэд

	 

	— Цазаа, гүзээ

	Цагариг цус

	Хөнгөн уушги

	Нимгэн элэг

	Захын хавирга

	Залаагүй богтосхон хүртэв шив

	 

	гэж хариулсан ажээ. 

	 

	 

	АВГАЙДАА ӨГСӨН ХАРИУ

	Дагва гуайг айлд тоглож суутал авгай нь ирж, агентад гэзэгний гоё хавчаар явна. Авъя! гэхэд:

	 

	— Хуйх байвал ургана даа

	Хувь байвал эдэлнэ дээ Дулам минь... 

	 

	гэжээ. 

	Энэ үед Дагва гуайд мөнгө байгаагүй юм байжээ. 

	 

	 

	МУУ МӨРТӨӨ ХЭРСЭНТЭЙ

	Дагва үхсэн төлөг өвчиж дуусаад ноёныд гүйн ортол ноёдын авхай нар үс гэзгээ самнацгааж байжээ. Тэд учиргүй сандран үс хөлсөх, энээ тэрээ болцгоож Дагвыг «гар» гэж хөөжээ. Дагва гарахдаа:

	— Муу мөртөө хөлсөмтгий гэтэл тэд дуулж: «Дагва чи юу гэв?» гэхэд эргэн хүрч ирээд:

	— Муу мөртөө хэрсэнтэй л гэсэн юм гэж аятайхан аргалжээ.

	 


ШОГЧ НОРЖИНЫ ЯРИА

	Норжин гэгч эмэгтэй Сайн ноён хан аймгийн Жанжин түшээ гүний хошууны, Эдүгээгийн Булган аймгийн Хантай сумын Хатгачийн энгэрийн Урт гэгч газар төрж. 1940-оод оны үед Улаанбаатар хотноо 60 орчим насандаа нас баржээ. 

	Норжин мэргэн цэцэн үгтэй хүн байжээ. 

	 

	 

	ЦЭВЭРЧ АЙЛ

	Баг ардын хурлаар ариун цэврийн комиссоор сонгогдсон (гоймон) Санжжав (цүзгэр) Чойжав хэмээгчид Өндөр гэлэн гуайнд ирээд:

	— Танай айлын Гэцэл гуайнх хог буртаггүй байхад, танайх... гэтэл Норжин гуай өлгөн авч:

	 

	— Манайх ч яах вэ... 

	Бог мал олонтой болоод 

	Хог шороотой л байх юм — 

	Аман гэцэл гуайнх нь 

	Адуу малаа барчхаад 

	Авдар саваа цөөлчхөөд 

	Салхитай өдөр туужуур хэрэглэхгүй 

	Сартай шөнө дэн зул хэрэглэхгүй 

	Арван тавны сар шиг саруулхан 

	Атар газрын цэцэг шиг өнгөлөгхөн 

	Арчаад тавьсан толь шиг тунгалагхан 

	Ариун цэврээр сайн л байлгүй дээ... 

	 

	гэжээ. 

	 

	 

	ЛАМТАН МААНЬ

	Норжины нутгийн Содном, хадланд яваад буцах замдаа Өндөр гэлэнгийнд буухад нь Норжин гуай шогтойхон инээж:

	 

	— Содном гуай маань

	Хүрээ оронд суудаг гээд

	Хөвөн цагаан ламтан

	Хөшиж намирч явдаг сан одоо

	Хөдөө өвсөнд яваа гээд

	Хөрслөг хөх хархүү

	Хөлс алгадаж яваа вий 

	 

	гэж гэнэ ээ. 

	 

	 

	САНУУЛГА

	Тээр жил Сэлэнгэ мөрний сав нутгаар цас их унаж айл амьтан Алтаадын гол руу нүүцгээх юм болж бужигналдахад Норжин:

	 

	— Алтаад Алтаад л гэнэ

	Аварч тэтгэх нь юу л бол

	Бүдүүн хонины хос шиг голд чинь 

	Бүтэх даа хүүхэд минь 

	Харин улирал эхлэхээр 

	Хатуу хавар ирэхлээр

	Тууж очоод 

	Түшиж ирэв зээ! 

	 

	гэж байжээ. 

	 

	 

	ӨНГИЙН ЯМБУУ ГЭДЭГ ҮҮ!

	Норжин гуай Чогын гэдэг айлд очиж дээлийн нударга доторлох цэнхэр хилэн байвал өгөөч гэж гуйхад ямбуу даавуу өгчээ. 

	Норжин өгсөн даавууг гайхан харснаа аваад:

	— Энэ чинь юү вэ? гэвэл гэрийн авгай:

	— Өнгийн ямбуу! гэж хариулахыг сонсоод:

	 

	— Өө хөөрхий

	Өндөр гэлэнгийн чавганцад 

	Өглөгийн эзний хайрласан 

	Өнгө дотор нь ялгагдахгүй 

	Өнгийн ямбуу гэдэг үү? 

	 

	гэсэн юм гэдэг. 

	Хилэн гуйж байхад ямбуу өгсөнд зэвүүрхсэн бололтой. 

	 

	 

	МАЛ МӨРТЭЙ

	Нутгийн нэг хөвсөргөн эр давхин ирж Норжин гуайд «Тарьсан будаа руу хонио оруулав» гэж омогдон загнахад:

	— Жижигхэн ч гэсэн нүдтэй хүүхэд хариулж 

	Цөөхөн ч гэсэн мөртэй мал байх сан гэв. 

	Гэтэл тэр айлын тариаланд бог мал биш сүрэг адуу орсон мөр байжээ. 

	 

	 

	ДАГВЫГ ДАВСАН НЬ

	Нарийн Түлбэрийн голын «хөл» Дагва, Өргөөн зуслан орох замдаа Борхуудын өвөрт хаваржиж байгаа Өндөр гэлэнгийнд буужээ. Норжин таваг дээрээ ааруул нэмээд өгсөнд Дагва хоёр гардан их л ёсорхуу авсан хэр нь амсалгүй, тавгаас нь адис аваад буцаан өгчээ. 

	Норжин шогтой нь аргагүй инээмсэглэсээр тавагтай идээгээ авахдаа:

	 

	— Аман дахь шүдээ барж

	Ааруул дийлэхгүй болчхоод

	Алсын энэ газарт

	Амиа алдах гэж явна уу гэхээс 

	Амьдрах л гэж явдаггүй байх даа 

	Зөв санаж, ёсыг бодон 

	Зөөлөн хайлмаг хийвэл идэх үү? 

	 

	гэв. 

	Дагва хэлэх үггүй мухардан дэмий л «Өндөр гэлэн гуай хаачаа вэ?» гэвэл

	 

	— Эрүүл биеэ өвчтэй болгоё

	Энгийн хүнтэй өстэй болъё 

	 

	гээд явчихсан гэв. 

	— Өнөөдөр ирэх үү? Өнө хоногоор уу? гэж сурвал

	 

	— Өндөр гуай нь ч ирэх нь ирнэ ээ 

	Өр

	Өшөө

	Өвчин гурвыг л

	Өвөртөлсөөр ирнэ дээ

	 

	гэж ярьж суутал Өндөр гэлэн нь нэлээн согтуу иржээ. Гэртээ орж ирүүт л:

	— Баян хүн гурван төрд нуүртэй гэдэг ч үнэн юм даа. Би хоршооноос гурван шил манахуал зээл уугаад... харин тэр муу гуйлгачин архинаас минь уучхаад намайг зодлоо. Гайгуй ээ! би чамайг дараагаар нэг гэснээ бөөлжиж «Хөөе үхлээ шүү. Алив ус... ус...» гэж учиргүй хашгичиж гарчээ. 

	 

	 

	ЦАЦААГИЙН БУДААГ МАГТСАН НЬ

	Цацаа хэмээх хүн Түлбэрийн голын адагт тарьсан буудайгаа усалж байтал Норжин ирж яваа харагдав. Цацаа түүнээс хэрүүл өдөх янзтай:

	— Танай мал манай будааг идээд байна шүү гэвэл Норжин

	 

	— Хөлтэй мал хөлхөж 

	Амтай мал амтлаа биз 

	Танай буудай чинь 

	Тарьсан гэлтгүй

	Замбал бурхан шиг услуулаад л 

	Зандан мод шиг найгаад л 

	Миний нүд шиг ногоороод л 

	Мөн ч сайхан болж байна даа 

	 

	гэжээ. 

	Буудайгаа оройтуулан тарьж орой усалж нялхруулан болцыг хожимдуулсныг нь ийнхүү дайруулан хошигножээ. 

	 

	 

	ЗАВГҮЙ Л ГЭХ ҮҮ ДЭЭ

	Норжин гуайгаас, айл амьтан цөм зусландаа гарчихаад байхад яагаад ганц гэр хар нутаг дээр хоцорч орхив гэж нэг хүн асуухад

	 

	Өндөр гэлэн

	Өглөө үдэшгүй

	Өөд уруугаа шогшоод л

	Ногоон Норжин

	Нойр хоолгүй

	Ноохой дотроо эргэлдээд л

	За тэгээд

	Завсарт нь бас будилаад л

	Завгүй л гэх үү дээ

	 

	гэж хариулжээ. 

	 

	(Сайхан хангайн дуулал. — Булган аймгийн хэвлэлиин газар 1976)

